
Аннотация: Токтогул Сатылгановдун өмүр жолундагы талаштуу маселелерди көрсөтүп, тарыхый-документалдык маалыматтарды адабий чыгармалар менен салыштырып, акындын басып өткөн жолунун айрым учурларын көрсөткөн  бул китеп кыргыз адабияты мугалимдерине, филология факультеттеринин студенттерине, жалпы эле адабиятка, тарыхка кызыгуучуларга арналат.

Адегенде айтар кеп...

2014-жылы жылы кыргыз эли Токтогул Сатылгановдун 150 жылдыгын майрамдоо алдында турат. Кыргызстандын демилгеси менен 2014-жыл түрк мамлекеттеринде «Токтогул Сатылганов жылы» деп жарыяланды. Мына ушул датага карата мамлекеттик деңгээлде бир катар иш-чаралар өтүлөрү, «той да болору, тойдун эртеси да болору» белгилүү. Бирок биздин мектеп окуучуларыбыз, студенттерибиз али да болсо советтик мезгилдеги окуу китептеринде жазылган маалыматтар менен улуу акындын биографиясын үйрөнүмүш болуп келет. Соңку жылдарда Токтогул Сатылгановдун өмүр баяны тууралуу жаңы даректерди тарыхчылар К.Молдокасымов, Т.Кененсариев, адабиятчылар О.Сооронов, О.Ибраимов, жазуучу-публицисттер Т.Касымбеков, Ж.Мамытов, Ш.Абдыраманов, М.Өсөров, А.Капаров, С.Станалиев, С.Рысбаев, Иркутск шаарындагы кыргыз диаспорасынын Кубанычбек Анашев, Амирбек Муратов баш болгон улан-кыздары таап, тактап, бизге сунуш кылды. 

Токтогул улуу жазуучу Ч.Айтматов айткандай: «...ал көзү ачык, көкүрөгү тунук таланттуу төкмө, кыргыз жергесиндеги көп чүкөнүн сакасы, ырчылардын сарасы болгон, ошондуктан, биздин терең ишенимибизде, революциячыл акын, элдик ойчул, күрөшкер жана сүрөткер катары дүйнөлүк поэзиянын залкар ысымдары менен бир катарда турганга анын бардык жактан акысы бар. Токтогулдун орду поэзиянын түпкү озуйпасын өз өмүрүнөн, эл тагдырынан ажыратып карабаган революциячылдыгы жана талантынын күчү менен тарыхтын поэтикалык көпүрөсүнө түбөлүк түркүк болуп калган акындардын катарында»
 турат.

Бирок биз ошол Токтогул Сатылгановдун алдында жүзүбүз жарыкпы, аны ардактай алдыкпы, ардактасак канчалык ардактадык, айтылчу кеп ушулар тууралуу. Алдын ала окурмандарымдан кечирим сураймын: менин бул жазгандарымда жоопторго караганда суроолор көп, ачыкталган фактыларга караганда туюк калган ойлор көп, себебин, сыягы, анан бирге сезээрбиз...

А.В.Затаевич жер муштап калганда...

Чынында Токтогул Сатылгановду биздин коммунисттик партия дурус эле көтөрмөлөмүш болгону менен терең карап көрсөк андай дале эмес экен. Кеңеш өкмөтүнүн он жети жылын жашаса да, орусча суудай билсе да, көз карашында өөн жок болсо да, кыргыз акындарынын устаты болуп жүрсө да, көзү тирүүсүндө борбордон бир жан барып, жанында күндөп-түндөп отуруп чыгармаларын жазып албаптыр. Суроо туулат: казак, кыргыз, уйгур жергесин түрө кыдырып, казак фольклорун 3 миң беттен турган томго жеткирип жыйнаган, Кытайга барып ал жердеги элдердин оозеки чыгармаларын дагы ошончо көлөмдө чогулткан, анан, Таласка келип, 1916-жылдан тартып, 1948-жылга чейин кыргыз фольклорун жыйнап, иреттеп, аларга пикирин билдирген, 1922-жылы Сагымбай Орозбаковду Солтон-Сары жайлоосунан таап, андан «Манасты» көчүрүп жазууну уюштурган, кыскасы, кыргыз жерин узун-туурасынан кыдырган, Ат-Башы, Орто-Сырт, Ак-Сай, Арпа жайлоолоруна чейин жеткен Каюм Мифтаков неге Токтогулга жолукпай калды? Акыры Кетмен-Төбө ал киши кыдырган жерлердин эң эле уюлунда турбайбы, ары өтүп да, бери өтүп да Токого жолугууга мүмкүнчүлүгү бар эле го. Жок, ал Токону билген эместир десек, ошол эле Токтогулдун таластык акын Алымкул менен Төлөбайдын үйүндөгү айтышын 1923-жылы А.Үсөнбаевдин оозунан жазып алып жатпайбы? Эмне ошондо ышкылуу фольклор жыйноочу Т.Сатылгановдун баа-баркын билбей калды бекен? Менимче, биринчи жагы, орус оторчулугуна каршы көтөрүлүшкө катышып Токтогулдун Сибирге (Мифтаков Чебер деп жазат) сүргүн болгону ал кишини кооптонткон көрүнөт; экинчи жагы, кимдир бирөөлөр К.Мифтаковду атайын Токтогулга жолоткусу келген эмес окшойт... Же чын эле Токтогулду билбедиби?

Жок билиптир. К.Мифтаков 1924-жылы 13-июлда мындай деп жазыптыр: «Бул зат (сөз Токтогул тууралуу баратат – М.А.) кыргыз ичинде атактуу акындардан саналат, бул тирүү, Кетмен-Төбөдө турат. Бул зат... Ферганада болгон эшендердин (Докчу эшен) бунтунда айдалган окшойт. Токтогулдун ырынын акырындагы бир бет ыры ошону көрсөтөт (1923-жылы А.Үсөнбай уулунан Токтогул менен Алымкулдун айтышы тууралуу сөз баратат – М.А.). Анда Эшендин Чеберде калгандыгын айтат, бул эшендин кыргыз ичинде да жакшы эле көп муруттары болгон. Алай, Кетмен-Төбө жана Таласта жогоруда көп Чебер кеткен кыргыздардын көбү саясы айдоо болуп, Чебер айдалган кишилердур»
.

Кыскасы, мында эки улуу инсандын – башкорт Каюм Мифтаков менен башкортчо да ырдай билген деген Токтогулдун жолукпай калышында (же жолуктурбай коюшунда) чоң сыр жаткансыйт...

Ырас, калп айтпайлы, 1928-жылы эстетикалык табити абдан жогору адис А.В.Затаевич Фрунзеге келип, акындар жана комузчулар Муратаалы, Калык, Карамолдо ж.б. менен жолугат, арасында Токтогулду да чакырып келишет. 1869-жылдын 8-мартында Россиянын Орлов губерниясындагы Болхов шаарында туулган Александр Затаевич казактардын 1000 ырын, 500 күүсүн жазып алып, Абай Кунанбаев, Курмангазы Сагырбаев, Биржан Кожагулов, Жаяу Муса Байжанов, Даулеткерей, Балуан Шолак, Мухит, Ибрай ж.б ыр, күү устаттарынын өнөрүн түбөлүккө калтырган киши болгон. Жазгандарын китеп кылып чыгарган, нотага түшүргөн, а түгүл аларын атактуу француз жазуучусу Роман Ролланга белек кылып да берген. Казактар ага 1923-жылы эле «Казак Эл артисти» деген ардактуу наамын ыйгарган. Анан ал кишинин 1928-жылы сентябрь айында Кыргыз Автоном Республикасынын Эл агартуу комиссариатынын (комиссар Касым Тыныстанов) чакыруусу боюнча Фрунзеге келиши кыргыз маданиятынын келечеги үчүн ченемсиз чоң олжо эле. Атактуу музыкантты 1927-жылы Кыргыз АССРинин Эл комиссариатынын төрагасы болуп дайындалган Жусуп Абдрахманов жеке өзү демилге көтөрүп алдырып келген экен, анан ал киши жер-жердеги бийлик башчыларына таланттарды таап келүүгө катуу тапшырма берген сыяктанат. 

Ошентип Кетмен-Төбөдөн Жолой, Абдырасул, Токтогул үчөө аттанат (Баргандын эң эле утушу – үчөөнү фотого тартышат да, ошол фото тарыхта Сатылгановдун жапжалгыз сүрөтү болуп калат, кийин айкелчилер жана портретчилер ошол сүрөткө таянып акындын образын ачып көрсөтөт. Бактыга жараша дагы башка фотосу табылып жаткандыгы тууралуу айткандар бар экен). Мына ал 1928-жылы тартылган фото:

Кабар кеч угулганбы, же дагы бир шойкому барбы, айтор жанагы үчөө кашайып кыйла кечигип барат. Ал кезде Фрунзеге Төө-Ашуу, Кара-Балтанын капчыгайы менен эмес, Талас менен катташкан болуу керек, Таласта да туруп калат. Таласта Токтогулдун 1928-жылы Кетмен-Төбөдөн келип, «Фрунзеге жөнөп баратам, жаштар менен олимпиадага чакырыптыр» деп Жолой кыякчы менен чайханада элге тамаша куруп берип, ырдап да, кара сөз айтып да, эки согончогу менен жылып комуз чертип да жатканынан таң калганын Б.Ишимов эскерет
.

Токтогул Талас жакка барганын Алымкул менен айтышында дагы мындай түшүндүрөт:

Алымкул балам, токтой тур,

Ак шумкар учат жем издеп,

Ак куулар учат көл издеп,

Пишпекке «ала кетем» деп

Айлыңа бардым, таппадым,

Алмадай балам, сени издеп...

..................................................

Көп какшабай токтой тур,

Карчыга учат жем издеп,

Каз, өрдөк учат көл издеп,

Кайрылып бардым Капкадан

«Кашыма кошуп алам» деп,

Каргадай балам, сени издеп...

Буга караганда Токтогул баласындай болгон Алымкулду Фрунзеге алып баруу ниетинде болгон экен, тилекке каршы, таппай калыптыр.
Бул тууралуу ошол 1928-жылы Фрунзеде таанышкан, бир аз күн болсо да чогуу жүрүп калган Карамолдо да эскерет, Током бизден үч күн кеч келди, себебин сурасак, Таластан Алымкул деген жаш ырчы чыгыптыр, ошону ала кетейин деп, аныкына барса, ал жок, бир тойго кетиптир, үч күн күтүп келбеген соң анан жолун улаптыр
.

Абдырасул сүрөттөгүдөй эле үчөөнүн жашыраагы эле, комузчу болгон. Жолой Боогачы уулу (1888-1934) Кетмен-Төбөнүн Ничке-Сайынан, сүрөттө кыл кыяк карматып койгондой эле кыякчы экен, комузчу да болуптур, кыягын «сүйлөтүп» койчу дешет эскергендер. Кийин 1932-1933-жылдарда райондо элдик театр ачылып калган кезде театрда да иштептир. Ошол барышта ал 17 күү жаздырат. «Гүлгаакы», «Карачач-Зейнеп» деген дастандарды күүгө салып, анын баянын кара сөз менен да айтып берген экен.

Ошондо таланттуу музыка таануучу А.В.Затаевич ачарчылыкка, жугуштуу оорунун каптап турганына, суукка карабай Кызыл-Аскер көчөсүндө жайгашкан бир үйдө отуруп Муратаалыдан тарыхтары менен коштолуп айтылган комуздун, кыл кыяктын, чоордун 51, Карамолдодон комузда аткарылган 31 күүсүн нотага түшүрүп алат. Ал эле эмес жазуучу Касымаалы Жантөшевден 12, акын Абдырасул Токтомушевден 5, адабиятчы Токчоро Жолдошевден, журналист Насырымбек Жаналиевден, дагы Абике Дыйканбаевден, Султан Кочкорбаевден, Кожокан Рахматовдон ж.б. бир топ жакшы ырдаган кишилерден элдик ырларды ырдатып, нотага жазып алган. 

Ошолордун ичинде Токтогулдун да 18 күүсүн нотага түшүрөт, анын «Тогуз кайрык», «Миң кыял», «Шыңгырама кыз ойготор», «Алайдын миң кыял», «Токтогулдун кербези» деген күүлөрүн жогору баалайт, өмүр таржымалына өзгөчө кызыгып, орусча суудай билген акын менен кеңири сукбатташат. Токонун «Кыз ойготор» күүсүн угуп, татаалдыгынан улам бир топ жерин нотага түшүрө албай калыптыр, бирок жибип кеткенби, иши кылып, фортепьянодо өзүнө ойноп бериптир
.

Бирок Токтогулду кимдир бирөөлөр капа кылган баштанат, анчалык эле жакшы кабыл алышпай коюптур. Ошол барышта ошол кездеги кыргыздын билимдүү жигити, чынжырлуу манаптын тукуму Бөрүбай Кененсарин жолукканы тууралуу мындай жазат: 1928-жылдын июнь айынын күндөрүнүн бири эле дейт (Ал эми башка адабияттарда сентябрь, суук болуп атат), мончодон чыгып, жеке самоорчулардын бирине кирсе чүкөдөй болуп бир чал отуруптур, таанышса Токтогул экен, «Кайдан, качан, эмнеге келдиңиз? - деген суроолорду жабалактаттым. «Келгенибизге төрт күн болду. Улуктар чакырткан экен. Күүнү жазып алат дешет» деп менин суроолорума жай жооп берип олтурду. Ошол кездеги искусство кызматкерлеринин Токомду кадыр-барксыз чайканада жаткыргандарына ичимен таарынып». Анан эскерүүгө караганда Бөрүбай Жолой экөөнү үйүнө алып кетет. Дагы жазат: «Менин пикиримче, ошол кезде күн өтө ысык болуп жана кызматчылар анчалык жакшы кадырлабагандыктан Токтогул тезинен кетүүнү дурус көрүп, көп күүлөрүн Затаевичке чертип бербей калды. Болбосо анын күүлөрү көп көрүндү эле. «Эрке сары», «Торгой» деген күүлөрүн укканмын. Мунун биринчиси баласын эркелеткен күү, экинчиси торгойдун сайраганына арналган. Кийинки күүнү черткенде, топусун торгойдун таажысындай кылып, чокчойтуп кийип алып, черткенде, топусу бир желкесине барып, бир кабагына жакындап кыймылдап турчу эле», - дейт Б.Кененсарин
.

Ошондо Шаршен Термечиков (1896-1942) акынды издеп чайханага келсе, ал жерде бир киши арак ичип отуруптур, жанында Токтогул уктап аткан экен. Бул дагы акынга мамиленин бир көрүнүшү.

Ошол келиште Фрунзедеги жападан жалгыз окуу жайы болгон педагогикалык техникумга да барган экен, чокусунда топусун ойнотуп, күү черткенин ошол жерде окуган Кубанычбек Маликов да эстеп калыптыр
. Ал гана эмес кийин атактуу акын-жазуучу, маданият ишмерлери болгон кыргыз зыялыларынын биринчи мууну ошол кезде ошол педтехникумда окушкан, демек, алар да Токтогулду көрүп, андан таасир алган болуу керек. Дагы бир ошол кездеги жаш жигит, 1913-жылы Сокулуктун Жыламышында туулган, кийин белгилүү өнөртаануучу болгон Көпбай Күмүшалиев да учураткан экен. Ал Фрунзенин «Ударник» кинотеатрынын жайкы залынан көрүптүр. Анда ал кездеги агартуу министри, профессор Касым Тыныстанов, музыковеддер А.Затаевич, Н.Еленин болуп Токтогулдун күүлөрүн угуп жатышкан экен. Токо «Тогуз кайрыгын» черткенде аны нотага жазып отурган Затаевич «Молодец» деп кыйкырып ийген экен. Ошондо ак кителчен Касым ордунан туруп, Затаевич аксакал чарчап калса да, дагы бир күү чертип берсе деп суранып атат дептир
.

Жогорудагы эскерүүлөрдө бир топ карама-каршылыктар учурайт: Токтогулдун Фрунзеге келишин бири кеч күздөгү суукта десе, бири жайдын өтө ысыганда дейт, күүлөрдү жазып алууну бири Кызыл-Аскердеги бир үйдө десе, бири «Ударник» кинотеатрынын жайкы залында дейт. Кимисиники туура?

Ошондогу борборго барышы тууралуу Токобуз кийин Калык шакиртине жолукканда ички бугун чыгарып ырдап атпайбы: 

Балам, кулак салгын чын кепке,

Чакырып барды Пишпекке.

Барбайт элем өзүмчө.

Чакырып алды милдетке.

Кээ бири сүйсө «Токо» деп,

Кээ бири мени сүйбөдү.

«Келжиреп калган экен» деп,

Кээ бири жаман сүйлөдү.

«Карыптырсың, чал» - деди.

«Кайтара кетип кал» - деди.

«Карганда жанды кыйнабай,

Тынч эле жатып ал» - деди.

Ырга караганда Токтогул Фрунзеге баргысы да келбеген, өзүнчө бармак эмес экен, аны алдашыппы, коркутушуппу, «милдеттүүсүң» дешиппи, айтор, эптеп алып барган сыяктанат. Мына ушул мамилеге таарынганбы, 64 жаштагы акын – Сибирь түрмөсүн көрүп келген киши анчалык ачылып-чачылып бербептир. Анан калса музыка таануучу А.В.Затаевичти да акындын ыры, төкмөлүгү кызыктырбашы мүмкүн, себеби ал кыргызча түшүнгөн эмес, ага обондуулук, күү өнөрү гана керек болгон. Чамасы, ошондон кийин Токтогул мындай жерлерге кайрылып баргыс да болуптур...

Ошентип А.В.Затаевич кетет да, айланып кайра үч жылдан кийин келсе, Токтогул ырчы келбес жайга кеткен болот, ошондо европалык деңгээлдеги музыка таануучу жер муштап кала берген экен...

Антсе да Токтогулдун багы ачылып калышына бир-эки жагдай түрткү бериптир

Адабиятчы Лев Пасынков эскерүүлөрүндө мындай деп жазыптыр: «1933-жылы Алексей Максимович Горький Токтогул жөнүндө кабарды угуп, Токтогулдун карагай кыйган балта менен кыргыз комузун чаап, анын коштоосунда кыргыз-орус достугун даңазалап ырдаганын, «Орус күүсүн» комузга салып черткенин укканда, муштумдарын түйүп, түйүлгөн муштумдарын тизесине матап, ага сыймыктанып жана кубанып, көз жашын көлдөтүп ыйлаган...»
 Дал ошол Горький «муштумдарын түйүп, түйүлгөн муштумдарын тизесине матап», «көз жашын көлдөтүп ыйлап» отурган учурда Кетмен-Төбөдө Токтогул ачарчылык менен кармашып, акыры каза болуп, анын каза болгону менен өкмөттөн бир кишинин кабары болбой... иши кылып, «кыргызчылык» менен күн өткөрүп жатканбыз...

Тарыхтан белгилүү СССР Жазуучулар союзунун I сьезди, ошондон бир жылдан кийин – 1934-жылы Москвада чакырылат. Ошондо «орус революциянын күзгүсү» А.М.Горькийдин ооматы келип турган, ал жазуучуларды компартиянын көгөнүнө байлап берүү үчүн катуу кам көргөн, андыктан Жазуучулар союзу дегенди ойлоп тапкан, өзү союзга жетекчи болгон. Ошол А.М.Горький ошол чогулушта авар элдик ашугу Сулейман Стальскийди сүйлөтөт (ка-ап, аттиң, орусчаны суудай билген балким биздин Токтогул сүйлөп калат беле), ал түз эле президиумдан чыгып ырын окуйт, кебин айтат, анын сөзү жана ыры А.М.Горькийге аябай катуу таасир эткен окшойт, айтор көп өтпөй ушул сабатсыз, акылдуу, парасаттуу ашуг тууралуу тамшана жазып, аны «XX кылымдын Гомери» атайт, элдик поэзиянын акак-берметтери болгон мындай адамдарды сактоо керектигин жалпы дүйнөгө даңазалайт
. Анан кыргыздар өз «сулеймандарын» издеп кирет. Албетте, алардын ири алды падышалык бийликтен ыдык көргөн, комузчу десе – комузчу, төкмө десе – төкмө, күүчү десе – күүчү, алтымыштан ашык шакирт чыгарган, анан жанагы Горькийди ыйлаткан Токтогул болгон. Бир нерсеси кем болгон белем, анын алдына «демократ», «композитор» деген эпитеттерди кошушат. Кыргыз ССРинин БАКтын Президиуму «Кыргыз эл акыны Токтогул Сатылгановдун 70 жылдыгын белгилөө тууралуу» токтомун чыгарат жана Кыргызстан Жазуучулар союзуна, Кыргыз мамлекеттик басмасына акындын чыгармаларын жыйноону жана жарыялоону тапшырат
. Ал кезде Ж.Бөкөнбаев жыйнаган маалымат боюнча акындын туулган жылы 1860-жыл делип жүргөн. Дароо эле өкмөт жана Жазуучулар союзу Кетмен-Төбөгө жана Таласка А.Токомбаев, Ж.Бөкөнбаев, Т.Үмөталиев ж.б. акындарды жиберет, алар А.Үсөнбаев, К.Акиев, К.Досуев, А.Огонбаев ж.б. Токонун шакиртимин дегендерге жолугуп, акындын мурастарын жазып келишет. Айтуудан, 20-жылдардын соңунда жана 30-жылдардын башында эле Т.Сатылгановдун өз оозунан Б.Карпыков жана А.Кулукеев бир топ ырларын жазып алышкан экен, тилекке каршы, ал ырлардын көбү табылбай калган, же жок кылынган.

Т.Сатылгановдун багы ачылышына ал эле эмес, дагы бир окуя түрткү болуптур. Кетмен-Төбөдө райкомдун биринчи катчысы болуп 1930-жылдан баштап Жумай Жылкыбаев иштеген. Ал киши өзү Түптүн Арал айылынан болгон, сабаттуу, элге алымдуу адам экен, ошол киши улуу акынды аябай жакшы билген жана экөө ылым санашып, катташып да жүргөн. Мына ошол киши Кетмен-Төбөдөн кийин кызмат которуп, Фрунзеге келип, ал кездеги чоң кызматта – Жерге жайгаштыруу боюнча комиссарлыкта эмгектенип калат. Ал ошол учурда, тагыраагы, 1935-жылы Кыргыз обкомунун биринчи катчысы М.Л.Белоцкий (1895-1944) менен бирге Кетмен-Төбөгө иш сапарына барып калат. Эки иштен бир иш деп Токтогулдун айылына барып, үй-бүлөсүнүн абалын көрүп, алардын аябай кыйналып жатканына кейип, анан Токтогул тууралуу бардык билгендерин, көргөндөрүн М.Л.Белоцкийге айтып берет. Морис Львович граждандык урушка катышкан, эки жолу Кызыл Жылдыз орденин алган, 1933-1937-жылы Кыргыз обкомунун биринчи катчысы болуп туруп, кийин репрессияланып кеткен киши эмес беле, айтор, ошол киши Ж.Жылкыбаевдин айткандарын кунт коюп угуп, жардамчысы Блохинге тапшырма берип, акындын үй-бүлөсүнө материалдык жардам көрсөтүптүр, мурастарын жыйноого тапшырма бериптир, маселе Кыробкомдун бюросунда каралыптыр.

Мына ошондон кийин алгачкылардан болуп Жазуучулар союзунун башчысы А.Токомбаев өзү баш болуп «Токтогул» аттуу макаласын жазат
. 1938-жылы Ж.Бөкөнбаевдин мезгилдүү басма сөзгө «Токтогулдун ырлары – элдин кенчи», «Токтогул жана Коргол ырчы», «Элдин булбулу», «Шайыр акын», «Токтогулдун күүлөрү уурдалбасын», «Эл ырчысы», 1939-жылы «Токтогул Сатылганов», «Кыргыз элинин улуу акыны», «Токтогул менен Эшмамбет», «Калык ырчынын устаты» ж.б. макалаларын жазат. Алар аркылуу акындын атын тааныта баштайт, оруска каршы чыккандардын Анжиан көтөрүлүшү деп аталган окуясына катышкан кишини актоого, ошол кездин прогресивдүү адамы болгон интерноционалист, демократ, революционер кылууга далалат жасайт.

Жогорудагы демилгечилер тарабынан жыйналган акындын ырлары ал кездеги саясатка ылайык иргелип, саясый-идеологиялык электен өткөрүлүп, А.Токомбаев, Ж.Бөкөнбаев, Ө.Жакишев баш сөз жазып, китеп кылып чыгарышат
.

Алгачкы мезгилде Ж.Бөкөнбаевдин айтуусу боюнча Токтогулдун ырлары китептерин басып чыгаруучулар тарабынан текстологиялык жактан такталган эмес, материалдардын идеялык багытын гана караган, «ылайыксыз» жерлерди кыскартып ташташкан
.

Дагы бир кызык факт акындын ырлары жыйналып, китеп болуп жарыяланып гана калбай анын өмүр баяны тууралуу эссе жанрында Ж.Бөкөнбаев «Токтогулдун өмүрү» деген китебин жазып, элге тартуулап жиберет
. Ошол кездин мыкты, жаш адабиятчысы, аспирант Т.Саманчин да (1909-1979) «Токтогул» аттуу макала жазат
. Кийин бул темада К.Баялиновдун да китеби чыгат
.
Албетте, кийин да Токтогул тууралуу А.Токомбаевдин романынан үзүндүлөр, Т.Сыдыкбековдун «Эки акын», «Кербез» очерктери, Т.Касымбековдун чыгармалары, анын ичинен «Келкел» роман-эпопеясы жазылды. Акындын өмүр баяны Ж.Бөкөнбаевдин «Токтогул» (1940), К.Жантөшевдун «Эл ырчысы» (1952), Р.Шүкүрбеков «Акындын үмүтү» (1959), Т.Абдумомунов «Сүйүү жана үмүт» (1965), Т.Касымбековдун «Алымкан» (1965) пьесаларынын, «Токтогул» деген ат менен үч операнын: А.Веприк (1940), М.Абдраев жана А.Малдыбаев (1956), В.Власов, А.Малдыбаев жана В.Фере (1958), В.Власовдун «Токтогул» симфониялык поэмасынын (1952), «Токтогул» фильминин (1969, режиссёр В.Ималиев) ж.б. чыгармалардын өзөгүн түздү. Демек, Токтогул темасы адабиятта жана көркөм өнөрдө массалык «штурмалоого» тушукту.

Мына ошолордун башатында турган Ж.Бөкөнбаевдин жазган чыгармасы Токтогулду «актоодо» өзүнчө өзгөчө кызмат кылган, себеби кийинки токтогултаануучулардын илимий эмгектери, акын-жазуучу, композиторлордун чыгармалары дал ошол «Токтогулдун өмүрүнө» карай «түздөлгөн». Токтогулдун ырлары орусча чыгып,  бүткүл союзда айтыла баштайт, 1945-жылы советтик идеология М.И.Калининдин сөзү аркылуу: «Советтик түзүлүштө Жамбыл, Токтогул Сатылганов, Сулейман Стальский, Гамзат Цадаса, Феклы Беззубова, Марфа Крюкова сыяктуу элдик ырчылардын, акындардын, айтуучулардын чыгармалары кеңири таралды»
, - деп айтууга жетишет.

Ошентип тез эле, болжолу 1937-жылдан тартып 5-6 жылда Токтогул Сатылгановду кыргыз адабиятынын төрүнө отургуздук, «Чыгыштын үчүнчү жылдызы» кылууга жетиштик. Бирок...

Бирок...
Бирок Токтогулду билбегенибизди ар дайым айтып-деп келебиз: «Советтик Кыргызстан» газетасына адабият изилдөөчүсү Ж.Таштемиров  1988-жылы «Током Сибирден качан качкан, же улуу акындын таржымалындагы чаржайыттыктар жөнүндө»
,1989-жылы жазуучу Б.Жакиев «Кыргызстан маданияты» жумалыгына «Токтогулду билген барбы?» деген макалаларын чыгарышат. 2003-жылы окумуштуу-педагог С.Рысбаевдин «Zaman Кыргызстан» газетасына «Токомду толук билбейбиз» аттуу макаласы жарык көрөт
, эмгекчил изилдөөчү О.Сооронов 2011-жылы «Жаңы Ордо» газетасына жазган макалалар түрмөгүнүн «биссимилдасында» эле «...адабият таануу илиминдеги ала жерлерди алым жетишинче малалап келатып, ыр менен күүнүн пири Токтогулга тиешелүү кол жазмага туш болгондо, малага чейин кайрадан соко салгандай иштер бар экенин көрүп, таң калдым», - деп жазыптыр
. Адабиятчы О.Ибраимовдун 2012-жылдагы «Азаттык» радиосундагы материалы да «Биз билбеген Токтогул» деп аталат
. 

Ошентип мезгил-мезгили менен Токтогулду билбестигибизди мойнубузга алып, аны билүү керектигин айтып келгенибиз менен дагы дале билбей, дагы дале билүү үчүн аракет кылбай келебиз. Анан калса азыркы заманда мезгилдүү басылмалар жалаң саясат-паясатты басып, азыркы жаш окурмандар гана эмес, жаш журналисттер да Токтогул менен иши болбой калды. А чынында башкача болуш керек эле. О.Ибраимов мындай деп жатат: «Биз, кыргыздар, башка болсо да Токтогулду, анын өмүр таржымалын, чыгармачылыгын, татаал тагдырын жетишээрлик эле билебиз деп ойлоп келебиз. Чынында эле мектептен, ал гана эмес бала бакчадан баштап жогорку окуу жайларына чейин Токтогул тууралуу канча маалыматтар окулат, аты аталат, ырлары жатталат, күүлөрү менен санаттары угулат. А бирок дале болсо Токтогул тууралуу маалыматтарыбыздын бир топ тайкы экени, анын өмүрү тууралуу бир катар маанилүү фактыларды билбей жүргөнүбүз кийин билинди»
. Бул эми азыр. XIX кылымдын дагы бир он жылын олжолоп койгон кезде айтылган сөз.

Мындан жарым кылым мурдагы учур тууралуу сынчы К.Асаналиев эскерүүсүндө жазып жатат: «Анда, «Манас» эпосу өз калыбына келбей, Калыгул, Арстанбек, Молдо Кылыч «кара сандыктын» түбүндө, Молдо Ныяз, Жеңижокторду оозанбай эле коёлу... Кыргыздын жалгыз көзгө басары «демократ акын» Токтогул эле болуп турган кез...

...Ошол мезгилде Токтогул жөнүндө кимдер гана жазбады, Ж.Таштемировдон баштап Б.Маленовго чейин, Б.Аманалиевден баштап А.Алтымышбаевге чейин, Т.Үмөталиевден баштап А.Токомбаевге чейин, айтор, акын-жазуучулар, философтор, тарыхчылар, тилчилер, адабиятчылар, журналисттер ж.б. Токтогулду мактап, даңазалап эле жатышты»
.

Бирок чынын айтканда Токтогул жазылбаптыр, бири-бирин эле кайталай бериптир? Неге? 

Мисалы, А.Токомбаев роман жазып баштайт, тарыхый каармандарды так атабай, ысымдарын бир аз өзгөртүп (Токон, Казанчы, Рыстуубек ж.б.) берет, эмне себептен? Эмне себептен тарыхый личностторду азан чакыргандагы аты менен атабай, аларды «тергеп» жатат? Эмне себептен ошол жазып аткан романын бүтпөй калды? Токтогул тууралуу жазуудан, чындыкты айтуудан корктубу? Же башка себеби, чоң себеби бар беле?

Ал кездеги №1 романчы Т.Сыдыкбеков да Жоомарт менен Кетмен-Төбөгө барат, Токтогулдун жери, эли менен таанышат, акындын өмүрү, чыгармачылыгы боюнча Калык, Алымкул, Коргол, Атай сыяктуу аны жакшы билгендер менен көп жолугат. Роман жазамын деп чамынат. Бирок жазбайт. Анчалык терең эмес, жалпыланган сөзү көп эки очерк («Эки акын»
, «Кербез») жазып тим болот. Неге? Түгөлбай Сыдыкбековдун колунан Токтогул тууралуу роман жазыш келбейт беле? Сопсонун келет болчу? Анан эмне үчүн ал киши да жазып жаткандыгын жыйнаштырып салды? Кийин бул токтотуусун согушка шылтоолоп тим болду... Минтип атпайбы: «Мен Токомду көрбөй калдым. Ошол бөксөмдү толтуруш үчүн акындын чыгармаларын талдап окуп, күүлөрүн кана угуп, өмүр жолун үйрөнүүгө атайын көңүл бурган элем... 1940-жылдарда эле «Эки акын», «Кербез» деген очерктерди жазгамын. Акындын өмүр жолунан урунттуу учурларды баяндап дагы бир нече очерктерди жазсам... деп көксөгөн элем... Бирок, Ата Мекендик согуштун башталышы менин бул асыл максатымдын ишке ашышына жолтоо кылды...»
. Кызык, жазуучу Токтогулду изилдеп жатса, жазууну көксөп жатса, анан эмне жазбай жатат? Согушту айыптагыдай, ал эмне согушка кетип калдыбы? Жок! Чыгармачылыгын токтоттубу? Жок! Аңгеме-очерктерин жазып, романдарын жазып эле атпадыбы! Маселе дагы башкада.

Же дагы бир Токтогул темасындагы изилдөөчү П.И.Балтиндин тагдырын алалы. Ал тууралуу жанагы эле жерде К.Асаналиев минтип жазат: «Ушундай пафос менен магдыраган атмосферадан пайдаланайын дедиби, айтор, кандайдыр бир эсеп-кысабы бар экени чын болчу, тез эле Токтогул жөнүндө мурда такыр болбогондой, өтө оригиналдуу макалаларды биринин артынан бирин жарыялай баштады (сөз П.И.Балтин тууралуу болуп жатат – М.А.). П.И.Балтиндин бул эмгеги эч талашы жок, Токтогулдун чыгармаларына карата болгон адабий жаңыча мамиле, жаңыча көз караш экени айгине чындык»
. Андай болсо, эмнеге ал кишинин жазгандары жарыяланбай калды? Илимий сапаты начар беле? Андай дейин десең ошол эле К.Асаналиев мактап жатат, 300 бет (!) диссертациясы өзү иштеген Илимдер академиясында талкууланып, жогору баалангандыгын, коргоого сунушталгандыгын айтып жатат, «Токтогул таануудагы, дегеле акындар поэзиясын адабий таанып-билүүдөгү жаңы багыттын, жаңы методологиянын ачылышы», «эң сонун» эмгек катары эсептейт. Муну Петр Исаевичти жакшы билген, эстетикалык туюму жогору, кыргыз адабият таануусунун тарыхындагы ар кандай көрүнүштөргө сынчыл караган кишилердин эң эле башында турган адиси айтып атат. Андай болсо ошол 300 бет Токтогул тууралуу эмгек неге ың-жыңсыз болуп кетти? Мунун себебин К.Асаналиев жогорудагы кишинин айтылуу үчилтикке (Ж.Самаганов, Г.Нуров, П.И.Балтин) кошулуп, 50-жылдарда «Манасты» баш кылып кыргыз элинин мурастарына, ошол кездеги акын-жазуучуларга каршы вульгардык-социологиялык сындын камчысын чаап чыккындагы, ошол кылыгы үчүн кыргыз илиминин дөө-шааларынын жаман көрүп калышы менен байланыштырат. Ырас, ал үчөө куу союл менен кыргыз маданиятына чыккынчылык кылган, бирок ошол оор айыбы үчүн Токтогул Сатылганов жабыр тартышы керек беле?  

Ырас эле П.И.Балтиндин бирин-экин жарык көргөн макалаларында
 анын кыргыз акыны тууралуу кызыктуу ойлору берилгендигин (ошол мезгилдеги башка эмгектерге салыштырмалуу) көрө алабыз.

Ошентип биз саясат үчүн эле, саясый фигурага айландырыш үчүн эле Токтогулду «ураа-ураа» менен эле изилдеп, окуп келиптирбиз. Айтуудан ал «Манас», «Курманбек», «Жаныш-Байыш», «Эр Табылды», «Даркан», «Кожожаш», «Кедейкан», «Олжобай менен Кишимжан» эпосторун аткара билген
. Алары неге жазылбай калды? Элдик дастандарды айтуу жагынан болгону биз Токтогулду «Кедейкан» боюнча гана билебиз. 

Айла кеткенде өзү да ырларынын жазылбай каларына көзү жеткен белем, минтип арман кылган экен:

Ак кагазды каралап,

Кат билбеген айыбым.

Мен өлгөн соң сөзүмдүн

Таба албайт го дайынын
.

Анан кантсин? Акыл-эси тунук, эстөө жөндөмү эбегейсиз феноменалдуу төкмө ушинтип алдын ала көрө билген экен, чын эле анын ырларын эки томго батырганыбыз менен, кыргыз адабиятынын классиги деп жүргөнүбүз менен чыныгы кымбат баалуу сөздөрүнүн, жашап өткөн кайталангыс өмүрүнүн дайынын таппай отурабыз...

Акын качан туулган?

Ж.Бөкөнбаев жазат: «1860-жылдын күзүндө Сатылгандын  кара  алачыгы  кубанычка толду.  Бурма  эркек төрөдү. Сатылган колундагысын аябай бешик той  берди да, «Балдарым  токтобой  жүрчү эле, бул  уулумдун  атын  Токтогул  койдум,» - деп,  жаңы төрөлгөн  баласынын  атын  Токтогул  койду»
. Демек, акын 1933-жылы каза болсо 73 жыл жашаган. Муну Жоомарт эмнеге негиздеп, кандайча айтып жатат? Же кийин бул чыгарма жарыялангандан соң дагы беш жыл жашаган Бөкөнбаев бул дата туура эмес экен, мен жаңылыптырмын дедиби?.. А тургай ошого негизделип, Жоомарт «өкмөттүн адамы» болуп күркүрөп турганда, 1940-жылы, акындын 80 жылдык юбилейи өткөрүлгөн.

Тарыхчы А.Чукубаев 1958-жылы жазган эмгегинде архивдик документтердин негизинде анын туулган жылы 1964-жылдын күз айы экендиги далилденди деп айтат жана ал бул кишинин туулган жылы үч түрдүү 1859, 1860, 1864-жылдар айтылып келгендигин белгилейт
. Бирок кайсыл архивдик документтер экендигин ачык айтып, кашкайта тастыктабайт. Деги ошол учурда архив бар болду бекен? 1949-жылы 25-ноябрда Т.Сатылгановдун 85 жылдыгы тойлонот. Архивдик документтер деп, менимче, абакка кесилгендеги акын өзү айтып берген маалымат боюнчабы, же сурак кылгандар жөн гана жазып койгонбу, айтор, 1964-жылдын 25-ноябры деген датаны карманып жаткансыйт. Бул так болбой калышы дале ыктымал экендигин тарыхчы айта кетпептир.
Акын өзү «Кыйындык түштү башыма» деген 1898-жылы айдалып бара жаткандагы ырында «Отуз төрт жашта оюлдум» деп атат, ага караганда туулган жылы 1864-жыл.
1937-жылы атайын комиссия акындын үй-бүлөсүнүн абалы менен таанышуу үчүн Кетмен-Төбөгө барып келип, алар Фрунзеде Калык, Алымкул, Атай, Жоомарт менен кеңешип туруп, Блохиндин атынан Кыргыз АССР Эл комиссарлар советинин төрагасы Баялы Исакеевге кат жазат, анда акындын 70 жылдыгын белгилешибиз керек, ал 1867-жылы туулган деп айтышат
.

Акын өзү 1928-жылы Фрунзеге барганда чайханада жолуккан Термечик уулу Шаршенге «алтымыш тогуз жашадым» деп айтып, өзүнүн бул абалын минтип түшүндүрөт:

«Кериге оттоп мал болдум,

Кебимди таппай дал болдум.

Кеңгиреген жаман чал болдум».

«Капталга оттоп мал болдум

Каруум кетип дал болдум.

Капырай, каңгыраган чал болдум».

«Абалым жок, алым жок

Арып калган кезегим.

Алтымыш ашып жетимишке

Барып калган кезегим».

Бул ыр Шаршендин өз оозунун жазылып алынып, анын 1937-жылы чыккан китебине киргизилген экен. Ал кезде Токтогулдун бир жыйнагы да чыга элек кез. Шаршендин пикири кыйла оригиналга жакын болушу мүмкүн. Ага караганда Т.Сатылганов 1928-жылы 69 жашка чыккан болсо, 1859-жылы туулган болуп жатпайбы. Муну акын өзү айтып атат.

Ошондо акындын туулган жылы кайсыл жыл болот? 1859-жылбы? 1860-жылбы? 1864-жылбы? 1867-жылбы? Бул маселе дагы да тактоону талап кылат...

Токомдун туулган жери кайсыл жер?

Т.Сатылгановдун туулган жери Кетмен-Төбөнүн Сасык-Жийде (Ж.Бөкөнбаев, А.Чукубаев), Кушчу-Суу (бир катар окуу китептери), Арым, Кутчу-Суу, Кутчу-Сай, Саз-Жийде, Мазар-Сай, Чолпон-Ата, Кыша ж.б. деп жүрөт. Булар эмне болгон чаташуу дейсиң? Кайсынысы туура? 

К.Бобулов ушундай аттардын кайсыл бирине токтолорун билбей калганбы, айтор, «Кетмен-Төбө өрөөнүндөгү кыштоолордун биринде» деп кутулат
, Токтогулдун аяш уулу элем деген Нурманбетов «Атам, Токтогул экөө Кушчу-Сууда Кыша деген жерде кыштын күнү туулган экен» дейт
. «Токтогул Сатылганов» аттуу библиографиялык көрсөткүчтө «Кетмен-Төбөдөгү Кушчу-Суу өрөөнүнүн төмөнүрөөк жагындагы Кыша деген жерде кеч күздө туулган» деп берилет
. 

Ж.Бөкөнбаев 1939-жылы мындай деп жазган: «Ушул күндөгү Кетмен-Төбө районунун алкым жагында: Мазар-Суу, Кучу-Суу, Балыкты деген үч өзөн бар. Бул үч өзөндө жашаган элди сарттар уруусу деп аташат... Кучу-Суунун төмөн жагынан туптунук Узун-Акмат  деген  суу  агат. Бул  сууга  Айыктын  деген  капчыгайдын  суусу  куят. Мына ушу эки суунун  кошулган жеринде, кумдун, адырлардын түбүндө Чолпон-Ата деген мазар бар. Бул жердин мазар болуп калган себеби бар. Бул жерге чоң-чоң теректер, жоон-жоон талдар өскөн. Мына ошондуктан «мазар» дешип табынышып жүрүшкөн. Ушул Чолпон-Атанын жогору жагында Сасык-Жийде деген кыштоо бар. Бул кыштоо элден  обочо, эки  жагы  жарлуу  коктуда. Мына  ушул  кыштоодо  сарттар  уруусунан  Сатылган  деген  киши  жашаган. Сатылган  Бурма  деген  кызга  үйлөнүп, жүгөрү айдап, чөп оруп күн көргөн. Сатылган  эл катары  жайлоого да чыкпаган. Анткени саап ичер сааны, жүк артар унаасы болгон эмес»
. 

Бул жерде дагы ошол жерди аралап көрбөгөндөр үчүн түшүнүксүз нерселер бар, эгер ал жерге барсаңыз Токтогул туулган үй деген коктунун ичинде эч ким жашабаган жер, азыр да турат, ошол Сасык-Жийде, андан этекте Кушчу-Суу, анан Чолпон-Ата... Кала берсе Токтогул он жети жашына чейин Токтобек деген капчыгайдын оозунда балалыгын өткөргөнү, Сатыкей деген айылда жашаганы (Ж.Бөкөнбаев) тууралуу маалыматтар бар. Мына ушулардан улам окуу китептерине түшүнүктүү кылып, ар бир жердин Токтогулдун туулган мекенине кандай алакасы бар экенин тактап жазуу керектир деп ойлоймун... Анан туулган күнү да так эмес, күз, кеч күз, кыш делип жүрөт, ырасмый түрдө жөн эле 25-сентябрды акындын туулган күнү катары белгилеп келебиз.

Токтогулдун теги кайдан?

Токтогулдун атасынын ысымы – Сатылган. Чоң атасы айрым булактарда (А.Чукубаев, Б.Кебекова) – Токсонбай, айрым булактарда (Т.Султанов) – Ороз, айрым булактарда (өзүнүн Ладышевге айтып бергени) – Ботоян. Илгери кыргыздарда адамдын ысымы көп нерсени айтат эмеспи, ошого карап болжогондо Токтогулдун чоң атасы Токсонбай болсо, анын атасы көп жашаган жана бакубат, бир нече аял алган киши болушу мүмкүн. Ал эми атасы Сатылган турбай жүрүп турган эркек бала болсо керек.

Т.Сатылгановдун уруусу – сарттар. Бир катар санжыраларга караганда сарттар деген адигиненин бир тарамы. Айрым санжыраларда сартбай, сартыке деп да айтылат. Адигиненин сарттары азыркы учурда чогуу-чаран Ош облусунун Папан, Кичи-Алай, Алай жактарында жашайт, Ж.Бөкөнбаев жогорудагы чыгармасында «Кетмен-Төбөгө орношулган сарттар Алай жактан ооп келген дешет» деген пикирин билдирет. Алардын кандайча Кетмен-Төбөгө келип калганы тууралуу илимий маалыматтар менен толук тааныш эмесмин, бирок санжыраларда ошол Ош жактан бир тобу Кокон ордосуна барып, согушта жеңе албай кайра жерине кайтуудан чочулап, Кетмен-Төбөгө өткөндүгү айтылат. Бирок качан? Канча киши – тактоону талап кылат.

Жети-Өгүздүн Аң-Өстөн айылында туулган санжырачы Турдакун Султанов (1918-2010) «Кыргыздардын өзөктүү санжырасын» 1955-жылдан баштап атасы Султандын маалыматтарына таянып, дыкат иликтеп, жарыялаган
. Ал кишинин айтуусуна караганда Адигине болжолдо 1590-жылдарда жашаган. Адигиненин баласы Сарт жөнүндө эки вариант айтылат. I. Адигиненин биринчи аялы Кокон канынын кызы экен. Ошол аялдан төрөлгөн баласы Сарт деп айтылат. II. Илгери Адигине иниси Тагай менен сүйлөшүп Кашкарга мал айдап барып соода кылып бир топ жүрүп калат. Ошондо кашкарлык сарттын бир кызы кош бойлуу болуп калат. Соода-сатыгы бүтүп кыргыз жерине кайра кетүүгө камынат. Сарт аялы кошо кетпей коёт. Анткени бирөөнүн жалгыз кызы экен. Ата-энесин кыйбай калып калат. Адигине «мейлиң, калсаң кал, бирок боюңда бар, эгер эркек төрөсөң, бала чоңоюп мени издесе мобу макимди бер, белек катары мага көрсөтсө баламды таанып кабыл алайын деп макисин берип кеткен экен. Аялы эркек төрөп, атын Самүдүн коёт. Чоңойгондон кийин атасын издемек болгондо апасы баласына Адигиненин жайын, дарегин айтып макини берип жөнөтөт. Самүдүн чоңоюп калган Самат деген жетим баланы кошо ээрчитип алып нечен күн-түн жол жүрүп Эргеш-Тамдан өтүп Алайдан атасы Адигинени табат. Макини көрсөтөт. Өз баласы экенин билип, сен менин балам экениң чын, кашкарлык сарт аялымдан төрөлгөн балам турбайсыңбы, ошондуктан атыңды Сарт деп коёюн» дептир. Ошондон тукумдары «сарт уруусу» деп айтылып калган дешип жүрөт. Мындан тарагандар түштүктө, Кетмен-Төбөдө. Ушул Сарттан: Карагана, Куртка, Караменде, Жакшылык, Кадыр, Кашкатай, Садыр, Дуулат. Булар Кетмен-Төбөдө, Жети-Суу, Балыкты, Куш-Суу, Мазар-Суу, Жерге-Тал, Ош, Алай, Жалал-Абад аймагында жашап турушат.

Сарттын Кашкатайынан – Ороз, мындан – Сатылган. Сатылгандан – Токтогул, Алике, Кулуке, Наке. Токтогулдан – Бабажан, Бабажандан – Молдожан. Токтогулдун биринчи аялынан Топчубай. Жердештен – Курбу. Бөкөнбайдан – Жоомарт. Сарт – Куртка – Чаки – Итий – Байбак – Жакып – Кашкардөбөш – Алек – Төкө – Бөкөнбай. Бөкөнбайдан: Ниязбек, андан кийин аялы 9 кыз төрөп, 40 жашка келгенде Жоомартты төрөгөн. Бөкөнбайды көрө албагандар өлтүргөн деген сөз бар. Жоомарт акын жазуучу болуп Токтогулдун эмгектерин изилдеп жыйнап, жарыкка чыгарып, «Токтогулдун атын элге тааныткан Жоомарт» деп айтылып жүрөт».
Жогорудагы санжырадагы эки вариантта тең сарттар уруусу башка уруулук топтор менен ассимилацияланган, б.а., таяке журттары башка улуттар, мунун өзү алардын балдарынын канында оюн-зоокко, адамга мамилеге жакындык жараткан болушу мүмкүн деген ойду пайда кылбай койбойт.

О.Сооронов мындай маалымат берет: «Адигиненин сарттар уруусу Кетмен-Төбөгө кантип келип калган? 1859-жылы Кашкар-Кыштакта Алайдан келип жашагандар болгон экен, негизинен адигиненин сарттар уруусунан. Бир күн эртең менен Кокон хандыгынан бир жигит келип, «ушул жерде жашаган, Алайдан келген кыргыз жигиттер Кудаяр хандын алдына барышыңар керек» дейт. Кадыр, Түлөбай деген эки жигит барат, ал жерде Кудаяр хан кабыл алып, чоң намаз болот. Курал-жарак, ат даяр экен, алдуу-күчтүү жигиттерден бир топ даярдап, аларга Чаарбек датканы башчы кылып, Кетмен-Төбөгө, Узун Акмат суусунун боюндагы чепти аласыңар (!) деген тапшырма менен жиберет. Булар Үч-Коргондун үстүнө келгенде токтоп, «чепке сегиз жагынан киребиз» деп план түзүшөт. Бирок бир топ мезгил согушса да, чепти алалбай коюшат. Анан ошол маалда кадимки эле Рыскулбек колго түшүп калганда, Кадыр менен Төлөбай куткарып ийет экен. Акыры Чаарбектин аскерлери жеңилип, Үч-Коргонго барганда жыйналышса, жалаң өзбек менен кыпчак калып, кыргыздардан эч ким жок. Көрсө, алар Кетмен-Төбөдө калып калышыптыр. Себеби, «Коконго барса чепти алалбадыңар, Рыскулбекти куткарып ийдиңер» деп Кудаяр хан жазалайт да. Ошондуктан, булар Кетмен-Төбөдө калышат. Рыскулбек аларды аябай сыйлап, аял алып берет. Кийинки жылы алардын туугандары да көчүп келишет. Жети жолу келишет экен. Жанагы Токтогулдун ырында «тезек бербейт жети ата» деген саптар бар го? Ошол жети ата деле сарттар уруусунан экен»
. 

Жогорудагы пикирге караганда Токтогул туулар алдында эле келип атпайбы, алайлык сарттар. Алар эмне үчүн келди: биринчи жолу келгендер го жанагындай болду дейли, экинчи... үчүнчү... жетинчи топ эмнеге келди жер сорусу Алайдан? Бул факты ыраспы? Муну Токтогул өзү айтып берип жатат. Жаңылыштык бар сыяктанат.

Биринчи жүйөө: Кетмен-Төбөдө сарттардын жакшылары Сопу бий, Тойалы бий сыяктуулар кадыр-барк күтүп калганына караганда бул уруу Токтогул төрөлгөнгө чейин бир топ узак убакыт мурда эле барган сыяктанат, бирок Кокон хандыгы доорунда (1709-1976). Анан да Токтогул Сибирден келгенде Эшмамбет айтып атпайбы «Калың сарттар, көп багыш элиңе келдиң, Токтогул» деп. Демек, сарттар көп, калың эле болгон сыяктанат. Ага карап Токтогулдун атасы Сатылган, анын атасы Токсонбай (Б.Кебекованын варианты), Ороз (Т.Султановдун варианты), Ботоян (акындын өзүнүн айтып бергени) – эки муун Кетмен-Төбөдө эле жашаганбы деп жоромолдойсуң...

Оштук журналист Абдылда Капаровдун жазганы: «Сарттар уруусу адигиненин курамына киргендиктин 1850-жылдары Узун-Акмат, Чычкан, Саз-Жийде, Ийри-Суу, Семиз-Бел жана Арым жайлоолорун саяктар менен талаш жүргөн. Ошондой оор кезең мезгилде сарттар Алайдагы Алымбек даткага ат арытып өз адамын жөнөтүшкөн экен. Алымбек бийлик күчүнө салып Рыскулбекке алайлык сарттар уруусунан Кадыр дегенди вакил жөнөтүп, ал он жылдай Кетмен-Төбөдө жашап, уруу ортосундагы чатыкты басып кайткан деген карылардан сөз калган»
. Бул экинчи жүйөө: буга караганда да Кетмен-Төбөгө сарттар алда канча мурда барган болуу керек, себеби алар ошол жерликтерге сиңишип, батышып, жер, жайыт талашууга батынып калган экен. Алымбек датка (1799-1862) жаш чагынан Кокон ордосунун айтканы айткан, дегени деген болуп жүргөн жигиттеринин бири эле, кийин Анжиандын башкаруучусу болгон. Кетмен-Төбө менен карым-катынашын үзгөн эмес. Ал киши 1862-жылы кутумчулуктан киши колдуу болуп жатпайбы. Ага караганда сарттар XVIII кылымда эле Кетмен-Төбөдө жашаган сыяктанат.

Дагы божомол: сарттар Кетмен-Төбөгө этап-этап менен келген болушу мүмкүн деп атпайбы. Тарыхтан белгилүү 1860-жылы Орусиянын аскерлери генерал Г.А.Колпаковскийдин жетекчилиги менен Кокон хандагынын чегине жакын келгенде Алымбек датка колбашчы катары 12 миң сарбаз менен Узун-Агачтан тосуп чыгат. Бирок орус колунун артыкчылыгын көргөн Алымбек датка өз жоокерлерин урушка киргизбей коёт, бул үчүн хандыктын жалпы колбашчысы Канат шаа аны Мала ханга айтып, чоң жазага кириптер кылмак. Ошол окуяны алдын-ала сезген Алымбек датка сарбаздары менен Нарындын башында Курткада жатып алат. Анын колунун негизги курамын алайлыктар түзгөн, анын ичинде сарттар да болгон. Мына ошолордун айрымдары арка кыргыздарынын арасына – мурда барып калган адигинелердин ичине сиңишип кеткен болушу да ыктымал. 
Же тарыхтан белгилүү: 1873-жылы мундуз Мамыр Мерген уулу (1838-1879) негизинен кыргыз урууларынына таянып Кокон хандыгына каршы көтөрүлүш чыгарат, жигиттеринин санын 5-6 миңге жеткирет, бир топ жерлерди басып да алат, бирок аягы хандыктын сарбаздарына туруштук бере албай, адамдарды чилдей тарайт. Полот хан же чыныгы аты Исхак молдо Асан уулу (1844-1876) 1873-1876-жылдарда көтөрүлүш чыгарып, Кокон хандыгын жеңип алганда, орус аскерлери ортого аралашып, катуу талкалайт, бул мезгилде да көтөрүлүшчүлөр арка кыргыздары жакка оойт. Мисалы, Мамыр Мерген уулунун көтөрүлүшчүлөрүнөн 1700 түтүн Токмок уездине, Кетмен-Төбөгө, Тогуз-Торого качып кетет. Олуя-Атага да өтө чыгышат. Ошол жарандарыбызды кайтарып бергиле деп Кокон ханы Кудаяр 1873-жылдын 5-ноябрында Түркстан генерал-губернаторуна атайын кайрылуу кат жазат. Айрымдары кайтат, Кетмен-Төбөдөн кайтып келе жаткандарга хан сыпайлары бетме-бет чыгып, кармаш жүрөт, качкындардан кырктайы өлүп, алтымыштайы колго түшүп, зынданга салынат, хан аскерлеринен да он бештейи каза табат, кыйласы кайра артка кайтып кетет
.

Мына ушуларда да жана дагы башка көтөрүлүштөрдү жазалоолор да адигиненин сарттарын мекен-жайларынан козгогон дегенге негиз бар.
Ал эми Токтогул өз оозу менен Н.С.Ладушевге айтып бергендери боюнча О.Соороновдун чечмелөөсүнө караганда сарттардын келүү этаптары төмөнкүдөй:

Биринчиси, жогоруда айтылгандай, 1859-жылы Оштун жанындагы Кашкар-Кыштактан Ажы уулдары Кадыр менен Төлөбайдын Кокон хандыгынын сарбаздары катары келип, кайра кетпей калышы, аларды Рыскулбек сый көрсөтүп жедигер урууусунун эки кызын алып бериши жана 1861-жылы ошол Кадыр менен Төлөбайдын дагы башка туугандарынын хандыктын кодулоосунан улам Папандан, Туруктан көчүп келип, аларга кошулушу.

Экинчиси, 1884-жылы сарттардын заңги уругунан келгендер. Аларды да Кадыр чакырат. Адегенде Молдовар менен Бөрүбай келет. Кетмен-Төбөгө чейин алар Майлы-Сайдын Избаскен деген жерине турук алат. Азыр ал жерлер өзбек-кыргыз чек арасында, Өзбекстандын Избаскен району бар жанагы Майлы-Сайга жакын Маданият деген айылдан айланып өтүп атпайбызбы, ошол жерде.

Үчүнчүлөр, Чакырдын балдары Мадыш, Бачал, Кудаян. Булар Алайдан Чүйгө кетип, Кайыңдынын Жайылмасынан ооган.

Төртүнчүлөр, Атаян, Сасык тукумдары менен. Булар 1859-1861-жылдарда келген.

Бешинчилер, Кутуш менен Белектин тукумдары. Аларды Алымбек датканын баатыры Кашкатай Оштун жанындагы Каргыш-Талаадан жапалактардын арасынан алып келген экен. Экөө мерген болуп, Кетмен-Төбөгө аңчылык кылууга кызыгып бул жакка келгендей.

Алтынчылар, Кодогочундар. 1864-жылы келишкен. Алар эне тараптан Ажы уулу Кадырга тууган болгон. Кодогочун баргылардын атактуу соодагери болуп, Кашкар, Ооган, Анжиан тараптарга кербен жүргүзгөн, Эргеш-Тамда мал сата турган иши бар экен, ошону ал кезде бир топ жетишип калган Кадыр үгүттөп, беш үй-бүлө менен Кетмен-Төбөгө көчүрүп келген.

Жетинчи топ, Алмолдолор. 1886-жылы Майлы-Сайдын жанындагы Избаскенден келет. Айтуудан алар коон-дарбыз, жүзүм ж.б. жер-жемиштерди эккен. Ошол мезгилде Избаскен менен Кетмен-Төбө тыгыз катташта болгон сыяктанат. Азыр эми айланма жол салынып калбадыбы, Майлы-Сай суунун жана Майлы-Сай адырларынын этеги, Кокон-Кыштактын үстү, Анжианга ат чабым жер. Кетмен-Төбөдөн мал айдап келгендер да, коон-дарбыз жүктөп кетчүлөр да ошол жерге токтошкон. Тоо жакта оокаты өтпөй кыйналгандар да, ошол жакка барып кыштап (ал жакта кыш дале болбойт) келген, Токтогулдун апасы саруунун сатыкей уруусунун кызы Бурмаке да ошол жактан болот, айрым маалыматтарда Токтогул кичине чакта алардын үй-бүлөсү да ошол Избаскен адырларында күн кечирип жүргөн. Албетте, муну тактоо керек, сатыкейлер азыр Аксыга карап калган, рух ооруларын дарылай турган Кызыл-Жардын Майлуу-Суусунда да бар. Айтор, анан ошол жердин коон-дарбызы Рыскулбекти аябай кызыктырганбы, иши кылып, коон-дарбызды Кетмен-Төбөгө да эксе болор бекен деп, андай дыйкан адам издеп, 28ге толсо да жаздыкка баш коюшар теңин ала албай жүргөн Акмолдо туш келип, аны Кетмен-Төбөгө алып кетет. Ал Кызыл-Бейиттин күңгөйүнө жүзүм эгип, коон-дарбызы да жакшы болуп, Күн-Тийбес айылында биротоло жашап калат.

Мына ушул жети ата сарттар менен бир атанын балдары (Рыскулбек тукуму) бирде бийлик талашып, бирде кайра ынтымак болуп, жалпы эле кыргызчылык менен күн кечирип калат. Токтогул Сибирге айдалар алдында жогорудагы жети топтон канча түтүн, канча жан болгонун тактоо кыйыныраак экен, бирок Токтогулдун Н.С.Ладушевге айтып бергенине караганда 1929-жылы сарттар төмөнкүдөй санда болгон экен: 1-топ жана 2-топ – Мазар-Сай менен Кутчу-Сайдын ортосунда 28 түтүн; 3-топ – Кутчу-Сайда 52 түтүн, Балыкты-Сайда Бачал тукуму 17 түтүн, ошол эле айылда Кудаян тукуму 28 түтүн; 4-топ – Кутчу-Сайда 15 түтүн, Чолпон-Ата-Сайда 12 түтүн; 5-топ – Балыкты-Сайда 20 түтүн; 6-топ – Сасык-Булакта 43 түтүн, булардын ичинен 9 үй-бүлө ошол 20-жылдардын аягында кулакка тартылган; 7-топ – Күн-Тийбесте дыйканчылык кылган, багбан, пахтакер 6 түтүн
.

Ошентип 1859-жылдан 1886-жылга чейин 27 жыл ичинде келген сарттар Кетмен-Төбөдө 1929-жылы 221 түтүнгө жеткен, айрымдары байып, кулакка тартылып да кеткен. Мисалы, баягы Арзымат менен, сарттар уруусунун кадырлууларынын бири Сопу бий атасы Керимкулга аш берип атканда, 1882-жылы айтышат эмеспи, мына ошол Сопу бийдин Мазар-Сайда туруп, бир уулу Кайназар жыйырма үч жашында болуш болот, экинчи уулу Майназар да бир жылдай болуштук кылат.

Канткен менен кетмен-төбөлүк сарттар менен оштук сарттар барыш-келиш кылып тургандыгы күмөн туудурбайт. Т.Касымбеков да санжырага таянып адигиненин баргы келини Курманжан датка менен адигиненин сарттар уруусунун уулу Токтогулду «Келкел» романында кездештирип жатпайбы. 

Дагы бир айтылган сөз: 1872-жылы Сопу-Коргондогу Тамчы-Ата мазарындагы үңкүрдө жарык дүйнөгө келген, Курманжан датканын уулу Абдылдабектин өлүмүн угузган («Ботобек ыйлап бото ыйлап, боздогон эл кошо ыйлап, буркурап кошо тоо ыйлап»), «Алайдын таңшык булбулу, ак терменин дулдулу» атка конгон Ботобек ырчы Токтогул Сатылганов менен Курманжан даткага жолуккан учурда жанында болгон экен. Алайдагы сарттар уруусунан, анын ичинде төбөйлөрдөн чыккан Т.Сатылганов Сопу-Коргонго далай келип, а түгүл Ботобекке комуз да берген делет
. 

Токтогул менен ар дайым ээрчишип жүргөн Эшмамбет:

Айтылды далай жамагым,

Айтылуу Сопу-Коргондо.

Аралаштым жыйынга,

Жыйырмага жашым толгондо,
 - деп атат. Бул болжолу 1885 – 1886-жылдарга туура келет.

Адабиятчы Камбаралы Бобуловдун жазганын да бир окуп көрөлү: «...атам бизге тээ жыйырманчы жылдардын башында бекен, же ортосундабы, айтор Ош шаарында тааныштары менен чайканада чай ичип отурушуп, Токтогулдун өзү менен таанышкандыгын, анын теңдешсиз үнүн угуп, эң сонун ырларына курсант болгонун айтып берген. 1898-жылы Анжиан көтөрүлүшүнө байланыштуу ушу Ноокат өрөөнүнөн да 60тан ашуун адам ар кандай мөөнөттөргө кесилип, Сибирге каторгага айдалыптыр»
.

Анан дагы Эшмамбет менен айтышында сүргүнгө бирге кеткендер тууралуу айтып атып Токтогул сексен бир жашка барган Өмүрбек датканын уруусун өзгөчө бөлүп, ылымсанап, жакынсып «Адигине Өмүрбек» деп айтып атат.

К.Бобуловдун пикири менен андан ары таанышалы: «Атамдын айткандарына караганда Токтогул Сибирде сүргүндө жүргөндө биздин айылдан айдалып барган (сынчы Ноокаттын Өсөр, Баргы, Атамарек деген жерлерин айтып аткандай – М.А.) Кадыркул, Маматкул жана Исраилдер менен жакын таанышып, достошуп алган окшойт. Беркилер мөөнөтүн өтөшүп, аман-эсен айылга кайтып келишкен. Токтогул Сибирден кайткандан кийин да азапты бир тарткан досторунан кол үзбөсө керек. Ошко ошол эски тааныштарынын чакыруусу менен келген көрүнөт»
.

Эшмамбет «Көркөмүң сонун алайлык» деген ырын «Эшмамбет менен Токтогул эңсеп келдик жериңе» деп баштап, «саамал ичтик сабадан, саймадай кооз шиберде...», «...асмандап учкан куштары, асмандайт тоонун учтары» деп келип, «атайлап келдик биз дагы, агайын тууган бул элге» деген саптар менен алайлыктарга туугансып айтып атат
.

Дагы бир маалыматтарда Токтогул 18 жашында аксылык Ныязаалы комузчуну ээрчип, Алайга келип ал жерден Орозаалы менен үч күн айтышып, анын батасын алат. Кийин да, болжолу 1912 – 1913-жылдарда Өзгөндүн Жазы суусунун жээгинде кадимки Жаныбек казынын атасы Сагымбайдын ашына Бекназар, Барпы, Нышан, Токтогул, Ботобай келишкенин, ошондо мен он сегиз, он тогуз жашта элем деп Бала ырчы (Сыдык Алайчиев) эскерет
. 

Мындан эмнени көрөбүз? Токтогул кайда болбосун адигинелерди тууган көрүп, алар менен катташып турган сыяктанат. Анын А.Затаевичке жаздырган бир күүсү «Алайдын миң толгоо» деп аталышы да бекеринен эместир.

1912-1913-жылдагы изилдөөлөр боюнча адигиненин бөрүсүнүн жүктү (жуктуу) уруулары Тогуз-Торо районунун Табылгыты айлынын 60%ын, Кара-Мурза айылынын 70%ын түзгөн, кара багыштын бостондору жогорудагы эки айылдын 30%ын түзгөн, Куланак районунун Жаңы-Тилек айылында да жашашкан. Назаркул (аблай, ашыке) тобу Жети-Өгүз районунун Жоон-Булак айлында 15, Жети-Өгүз айлында 11 түтүн болгон. Баргылар Ак-Талаа районунун Дөрбөлжүн, Куланак районунун Кара-Ой, Кадыраалы айылдарында, ардайлар Кочкор районунун Чоң-Алыш айлында 15 – 20 түтүн, Кара-Булуң, «Коммунизм» колхозунда, Пржевальск районунун Маман (Октябрь) айлында да турган. Асылбаштар Панфилов районунун Жайылма айлында 4 үй-бүлө, Орто-Арык деген жеринде жашаган, кудайменделер Сталин районунун Асылбаш – 1 (Октябрь), Сокулук районунун Көтөрмө (Арал) айлында 25 түтүн жашаган. Сартек, сасман, жолондор жана кенжелер Асылбаш – 2де, көчөктөр Сокулук районун Чапай (Жыламыш) айлында 60 түтүн чогуу күн кечирген.  Дорбо баш тобу Сокулук районунун Кызыл-Жар (Төлөк) деген жеринде 60 үй-бүлө болуп, меңсейиттер Сталин районунун Октябрь айлында турушкан. Акбууралар Кызыл-Аскер районунун Чоң-Жал айлында 100дөн көбүрөөк түтүн жана Байгелдиде, Ивановка районунун Жайылма (6), Кара-Жол (4), Юрьевка (11 түтүн), Кант районунун Жедигер (11), Быстровка районунун Быстровка (3) айылдарында, Сталин районунун Түлөберди (6) деген жеринде жашашкан. Адигиненин карасакалдары Сокулук районунун Кара-Сакал (55), Көтөрмө, Кызыл-Жал (Төлөк) айлында 15 бүлө турган. Жекечабар тобу Сокулук районунун Көтөрмө (30), Белогорка (4), Панфилов районунун Чолок-Кайыңды (20) айылдарын байырлаган. Жорулар Ысык-Көлдүн тескейиндеги Дархан жана Чычкан айылдарында 10 түтүн болуп турган.

Адигиненин сарттары жашаган жерлер: Панфилов районун Чолок-Кайыңды айылы (20), Калинин районунун Арал (50%), Жон-Арык (20%), Кызыл-Октябрь (25%), Чүй районунун Кара-Дөбө (9), Жумгал районунун Кызыл-Кыргызстан (9), Орто-Кууганды (6), Быстровка районунун Өзгөрүш, Атай, Алмалуу айылдарында 7ден үй-бүлө жашашкан. Мындан башка да чакан топтор катары Кошой-Коргон (Ат-Башы району), Чолпон, Сары-Тологой (Түп району), Чым-Коргон, Атаке (Быстровка району), Ак-Башат (Сталин району), Баш-Кара-Суу (50%, Кызыл-Аскер району), Үр-Марал (Ленинполь району), Ойронду (30 түтүн, Панфилов району) айылдарында турушкан
.

Бул өткөн кылым башындагы адигинелердин Кыргызстандын Түндүк тарабынан гана алынган мисалы. Мисалдан улам, кайсыл бир кезде жогоруда сөз болгон адигинелер, анын ичинде сарттар уруусу катуу чачыраганбы деген божомол келет, айрым маалыматтарга («Кыргызтудей» маалымат сайты) караганда кыргыз театр өнөрүнүн корифейи Муратбек Рыскулов (Жумгал районундагы Кайырма кыштагында туулган), «легендарлуу парламенттин» спикери Медеткан Шеримкулов (Сокулук районунун Чапай-Жыламыш айылында туулган), азыркы коомдук ишмерлер Ахматбек Келдибеков, Марат Султанов (Алай районунун Сопу-Коргон айылы) дал ушул уруунун кулундары экендиги айтылат. 

Ошентип сарттар уруусунун бир уулу Сатылган баласы Токтогулдун генеологиялык схемасына келели, аны төмөнкүдөй сызууга болот:

Токтогул өзү билген боюнча төртүнчү атасы – Чатыр, анын үч уулу – Мадыш, Ботоян, Кашкатай. Ботояндан үч уул – Атаян, Нарбала, Сатылган. Сатылгандан – Токтогул. 

Чатыр Массада (балким Масы, азыркы Ноокен районундагы жер) каза болгон, Ботоян Алайдын Турук деген жеринен калмактардан качып келип, Майлы-Сайда (Избаскен) туруп, анан Кетмен-Төбөгө өтүп, Кетмен-Төбөнүн Жерге-Талында жерге берилет. Атаян Чүйгө качып өтүп, ал жерде он беш жыл жашап, анан ал да Кетмен-Төбөгө келип өлөт.  

Ошондо Токтогул 1864-жылы туулса, атасы Сатылган Узун-Акмат суусунун боюнда Чолпон-Атада туулса (болжолу 1830-1840-жылдары дейли), анын атасы Ботоян болжолу 1790 – 1800-жылдарда эле келип атпайбы, Кетмен-Төбөгө. Муну эмне дейбиз?.. Жанагы Токтогул өзү айтып берип жаздырган сарттардын этап-этап менен Кетмен-Төбөгө келиши так болбой жатпайбы...

Кыскасы, бул жерде да суроолор көп...

Мен Токтогулдун уруусун мынчалык айтып жатканым – анын тегиндеги Кетмен-Төбөгө «келгиндик», ушул уруулук тирешүүлөр өмүрүндө чоң мааниге ээ болгонун айта кетүү үчүн керек болгондугун окурмандар түшүнсүн үчүн пайдаланып жатамын. Мунун албетте, ал заманда өзүнчө себептери, шарттары болгон.

Ошол эле кезде ал Кетмен-Төбөнүн кулуну болот, эли-жерин мынчалык эзилип, сагынып, сүйүп ырдаган адам дүйнөлүк адабиятта сейрек кездешет, ырларында дайым сарттар, саяк, багыш уруусун кошо айтып отурат, аларды бирге карайт.

Токомдун устаттары кимдердер эле?

Чыгармачылыкта, анын эң жогорку, уникалдуу формасы болгон төкмөлүк өнөрүндө устатчылык жана шакиртчилик феномени өзгөчө мааниге ээ болору түшүнүктүү. Бул жагынан биздин адабиятчылар Токтогул Сатылган уулунун улуу устат болгондугун, аны айланып-тегеренип, баш-аягы алтымыштай шакирт жүргөнүн айтып келет. Албетте, дүйнөлүк оозеки адабиятта сейрек кездешүүчү тагдыр-шыбага. Бирок акындын устаттары, ага өнөр үйрөткөн, тапка келтирип, байгеге сайган саяпкерлери, акындык гана эмес адамдык нарк-насили менен өрнөк берген адамдар тууралуу анчалык кеп кыла бербейбиз. Эгерде өзүнөн кыйын, өзүнөн таланттуу инсандар менен чыгармачылык алакада болбосо, кандай гана талант болбосун жоголот, ичтен ирийт, «устаттан шакирт өтүшү» үчүн ошондой татыктуу таланттардан таалим алышы керек болот. Бул кыргыз ырчылар чыгармачылыгынын айныгыс мыйзамы.

Айрым гана адабияттарда Токтогулдун устаттары катары Чоңду, Сартбай, Көчүбай, комузчу Ныязалы Борош уулу экендиги тууралуу маалыматтар берилет
. Булардын ичинен Көчүбай тууралуу кабарлар бүдөмүк, азырынча жокко эсе десек да болот. 

Ныязаалы (1856-1941) болсо аксылык чоң комузчу. Ал тууралуу маалыматтар көп эле айтылган. Экөөнүн мамилесин Т.Касымбеков «Келкелде» келиштирип жазган. Токтогул андан негизинен күүлөрдү, комуз чертүүнүн сырларын үйрөнгөн сыяктанат. Аксылык Ныязаалы менен жакындаткан дагы бир нерсе Токтогулдун апасы Бурманын (Бурмаке) саруу болушу, саруунун ичинде сатыкейдин кызы болуп комузчуга жээн экендиги.

Чоңду (Сары ырчы) жашаган мезгили болжолу 1826-1912-жылдар. Ал кушчунун колпоч уругунан, таластык (туулган жери тууралуу «Беш-Таштын алкым жагында, Калбанын Кара-Оюнда» дегени бар). Санатчы, нускоочу, манасчы, Арстанбек, Калмырза менен беттешет, табышмактуу айтышка чыккан чыныгы талант. Алайга барганы жана ал жерде «Айтам» деген ыры ырдалганы белгилүү. Эл башылар, баатырлар Балбай, Кыдыр аке, Боронбай менен жолуккан, Тилекматтын колунан устукан алганы маалым. Ушуларына караганда ал бүт кыргызды түрө кыдырып чыккан. Демек, Токтогулга ыр өнөрүн, анын ичинде манасчылыкты, санатчылыкты, айтыштын түрлөрүн үйрөтүү менен бирге кыргыздын оң-сол жакшылары тууралуу айтып, этномаданий жана географиялык, тарыхый эмприкалык билимдерди да берген өңдөнөт. Токтогул Таласка Чоңду менен жолугушууга барганда казактын Майкөт акыны, кыргыздын Эсенаман ырчысы менен айтышат, ошондо Чоңду Токого «сага эч ким тең келе албайт» деп баа-батасын берет
.

Дагы бир устаты Сартбай Байжигит уулу (1839-1919). Таластын Кеңколунда Чырканактын оозунда туулган. Кушчу. Көзүм өткөн соң ордумду ушул Токтогул басат дечү экен. Ал акын, обончу, комузчу, кыл кыякчы. Казак тилин абдан жакшы билген, казакча ырдаган. «Саринжи-Бөкөй», «Олжобай менен Кишимжан», «Кожожаш», «Жаныш-Байыш», «Ак Мөөр» дастандарын айткан. Ал ушул чыгармаларды айтып жатканда бүт тулку бою кыймылдап турчу экен. Жашында Күңөтай деген кызга үйлөнөмүн, аны үчүн калыңга каражат таап келемин деп Анжианга кетип, кайра келсе, кызды атасы башка бирөөгө берип коёт. Ошондо:

Атың сонун Күңөтай,

Ар дайым сенде үмүт ай.

Айдап-айдап мал берип,

Алып койсом түгөт ай...
, - деп ырдайт.

Топтон учкан таранчы,

Тобунан бузбай саначы,

Топ кыздардын ичинен 

Күңөтай барбы карачы...

Андан ары акын ушинтип каңкакшап зарлайт.

Кийин дал ушул ыргакты, ушул мотивди Токтогулдун алгачкы ырларынан деп жүргөн «Күлүйпа, Күлжар ашык кыз» деген чыгармасынан кездештиребиз:

Кереге таштан эл көчөт,
Кең арал дайра суу кечет.
Күлүйпа, Күлжар ашык кыз,
Кейисем дартым кимге өтөт?

Үйгөн таштан эл көчөт,
Үч арал дайра суу кечет.
Күлүйпа, Күлжар ашык кыз,
Үшкүрсөм дартым кимге өтөт? ж.б.

Ошол Сартбайдын кабарын 19 жашка келген чагында солтонун Осоке деген бийи угуп, Таластан Чүйгө чакыртып алат. Анын ошол барыштагы Байкабыл менен айтышы Токтогулдун Арзымат менен айтышына окшоп кетет. Сартбай казак акыны Акматбек кызы Мыскал менен да айтышып, ал кызды, байдын кызын жеңет. Бул акында да казак жырауларынын таасири күчтүү болгон, казактардын өлөңдөрүн, аларга окшотуп кыргыздын 11-12 муундуу өлөң формасындагы ырларын айткан. Кийин негедир өлөңдөр баткендик, анжиандык, сарколдук кыргыздарда гана көбүрөөк сакталып, аркалык, таластык, кетмен-төбөлүк кыргыздарда көп учурабай калган, же болбосо андай чыгармалары жазылып алынбаган.

Токтогул өзү айтканы боюнча Орозаалы деген ырчыны устат тутат. Анын бир учугун Кетмен-Төбөнү жердеген Өзүбек Атанаев мындай чубайт: «Токтогул айтчу экен, «он сегиз жашымда түш көрүп, токтоно албай жүрсөм, ак сакалдар: «Аксыдагы Ныязаалыга бар, ошондон жол үйрөн» дешти. Аксыга барсам, Алайдан тойго чакырган кат келди. Ныязаалы ээрчиткен бойдон жүрүп кеттик». Ошол барганда ал жердин мыктылары: «Биздин Алайда Орозаалы деген акын бар, ошону менен айтышасыңар» дептир. «Током үч күнү айтыштым. Үч күндөн кийин Орозаалы акын: «Жүзгө чыкканча үнүң бузулбасын» деп батасын берди. Орозаалынын батасын алганмын, жүзгө чыкканча үнүм бузулбайт» дечү экен. Бирок ал чыгармасы бизге дайынсыз»
.

Ошондо, Токтогул Алайга 1882-жылы бардыбы? Ошондой болушу мүмкүн. Себеби ошол жылы Арзымат менен айтышып, аны «талкалап», кыйла канааттануу алып калат, аксакалдардын «Аксыдагы Ныязаалыга бар, ошондон жол үйрөн» дегени да ушуга байланыштуу болушу мүмкүн. Анан Токтогул Алайда айтылуу Орозаалы менен үч күн айтышып атпайбы. Бул эмне деген талант, эмне деген керемет? Үч күн... Орозаалы жөн киши эмес, «Ырдаса сайрап жаткан булбул токтой калып уккан» киши. Бул бааны ким айтып атат? Ыры жамгыр болуп төгүлүп турган, бир баштаса, бул дүйнөнүн бир эшигинен кирип, экинчи эшигинен чыкканга чейин чаалыкпаган Барпы апыз айтып атат. Орозаалы тууралуу айтканда анын абдан күчтүү ырчы экендиги, Кокон хандыгынын ырчысы болгондугу, анын ырларын Кудаяр хандын өзү муюп уккандыгы, ырчы катары гана эмес, дин жолуна түшүп, ажыга барып келгендиги айтылат. Илгери биз бала кезде Ноокатта Орозаалы Мекеге ажыга баратканда деңизден бир жандык (жаян балык) чыгып, кемелерин өткөрбөй койгондо тынбай ырдап, анан тиги жандык буларга жол берген экен деген сөз айтылчу. Азыр эми Өзбекстанга карап калган Каныя-Бостондо туулуп, өмүрүнүн көбүн тагаларында – Ноокаттын Кара-Ташында өткөргөн Ботобай Жунус уулу (1961-1944) да дал ошол Орозаалынын үйүндө он үч жыл кызматын кылып, акындыкты үйрөнгөн. Токтогул ошол устат туткан Орозаалы менен үч күн бою ырдашып, сөз өнөрүнүн не бир керемет сырларын үйрөнүп, аны өздөштүрүп, кийинки муунга өткөрүп берип жаткандыгы менен да бизге ырлары белгисиз муун менен кийинки анча-мынча ырлары ак кагазга түшүп калган муундун көпүрөсү сыяктанат.

Дагы бир устат ырчы Нурмолдо Наркул уулу (1838-1920). Кезегинде ал Найманбай, Жеңижок, Бекназар, Токтогул, Мыса, Эшмамбет, Барпы, Нурбай, Наркул, Айдараалы, Эшкожо ж.б. ар кандай курактагы жана деңгээлдеги акындар менен айтышкан. Пайгамбарлар, сабаалар тууралуу кыссаларын ыр менен жазган, ашкере динчил, илими жогору киши болгон. Ал азыркы Ала-Бука районундагы Кош-Терек айылында туулган жана диний билимди Намангандан алып, шарият жолун өтө терең билген такыба кишилерге шакирт болгон. Диний ыйык жайлар катары эсептелген Кашкар, Меке калааларында илимий билимин улантып, кожо даражасына жеткен. Ал бул дүйнө-тиги дүйнө, алал-арам, сооп-күнөө, бейиш-тозок ж.б. түшүнүктөрдү Курандын аяттары, пайгамбардын хадистери менен чечмелеп берген жана аларды ыр менен түшүндүргөн, Чыгыштын классикалык адабиятын түп нускада окуй алган. Акындын ырлары эл арасына өтө кеңири тараган жана анын ошол диний мистикалык, философиялык поэзиясын Токтогул жетик өздөштүргөн. Ал аркылуу кыргыз төкмө акындарына, анын ичинде Токтогулга Саади, Низами, Рудаки, Жами, Хаём, Руми ж.б. көптөгөн акындардын идеялары оошуп өткөн деп айтууга негиз бар.

Жаныш ырчы (1843-1889) тууралуу да устаттардын катарында айтылган учурлар кездеше калат. Ал кушчунун сабатарынан. 33 жашына чейин казактар арасында жашап, илим алып, сабатын ачкан, колунда бар киши болгон, ырлары да казакча, кыргызча аралашып кеткен. 1876-жылы Таласка, Чат-Базарга көчүп келген, айтуудан анын аталары согуштабы, же жылкы тийүүдөбү, айтор, казактарга колго түшүп калган экен, анын тили казакча чыгып, казактын аргындарынын арасында өсөт. Диний билими жогору болгондуктан ырларынын тематикасы да ислам негиздерине таянылат. Талас сапарында К.Мифтаков анын «Каркул» поэмасын, «Коён жылы» ырын бирөөлөрдөн жазып алат. «Саринжи-Бөкөйдү» келиштере айтчу экен. Анын ырларынын текстин карап көргөндө
 алардын муундары салттуу кыргыз фольклорундай эмес, жазма адабияттын формасында болуп, 11 – 12 муундан турат.

Токтогул дагы бир баа берген киши Айтыке ырчы (1816-1887). Уруусу – саяк, турагы – Жумгал, Суусамыр. Жазуучу А.Стамовдун маалыматы боюнча ал суусамырлык, жолукенин ичинен, козубек уулу
. Жантай хан ага жар чакыртканы айтылат. Токтогул ал акын тууралуу «үнү бийик заңкылдап», «булбул тилдүү шаңкылдап», «комузунун башында күмүшү бар жаркылдап», «пейли жумшак кебездей» деген мүнөздөмөлөрүн колдонот. Комузчулугу да, жомокчулугу да, нускоочулугу да мыкты бул адам Нарын, Талас, Көл тарапты кыдырган, Эсенаман, Чоңду менен үзөңгү кагышып жүргөн. Анын бизге жеткен ырлары «Айтикенин Чоңдуга айткан насааты», «О кудай ай, кудай ай», «Ким жакшы», «Тойбойт», «Чоңдунун Айтике менен саламдашуусу». Бул акындын санат-насыят, терме ырларын жогорку чеберчиликте айткандыгын айгинелейт. Мисалы:

О балам, көлсүз жерде куу болбойт,

Чатаксыз жерде чуу болбойт.

Жеңилген ханда туу болбойт.

Мөңгүсүз төрдө суу болбойт,

Жакшы-жатык кишинин,

Сөздөрүндө уу болбойт,

Деген сөз болсун эсиңде,

Кереги тиет кезинде
. 

Мына ушинтип ыр кете берет. Бул форманы Токтогулдан кеңири кездештиребиз. А түгүл ал кийин-кийин өзү устат болгон кезде «эшиктен келген жаш бала» Барпыны сынап көрүү үчүн ушул «болбойт» деген сөз менен ырды бүтүрүү ыкмасын колдонот.

Ошол Айтике өлгөндө Чоңду «устатсыз калды бүт элиң», «бал сөзсүз калды бүт элиң», «айтышар акын калган жок» деп
 арман кылгандай көп акындарга, анын ичинде жаш Токтогулга өзүнүн чыгармачылыгы менен гана эмес, сөөлөттүүлүгү, топуктуулугу менен да өрнөк боло алган.

Акындын өмүр жолунда Найманбай ырчынын өз орду болгон. Найманбай Балык уулу (1847 – 1913) акын жана айтуучу катары Талас, Чүй, Кетмен-Төбө тараптарга таанымал болгон. Анын Калмурза, Эсенаман, Жаманкул, Токтогул, Эшмамбет, Нурмолдо, Куйручук, Каракурман, Бекназар ж.б. менен айтыштары белгилүү. Атасы айтылуу манасчы жана ырчы Балык Чүйгө келип Байтик баатырды пааналап туруп калганда баласы Найманбай элге-журтка таанылып, сөздү өзгөчө тандай билгендиги, курчтугу, шылдыңпоздугу, айтышта өжөрлүгү менен айырмаланган. Аш-тойлор Найманбайсыз өтпөй калган. Токтогул аны менен биринчи жолу Тер-Жайлак тоосунда Райымбектин ашында, экинчиси Керимбайдын апасы Алтынайдын ашында 1910-жылы беттешкен деп айтылат. Аны устаты катары санабаганы менен Токтогул экөө ыр өнөрүндө бири-бирин сынап, бири-биринен үйрөнүп, өзгөчө Найманбайдын «Манас» айтканына шыктанганын эске алуу керек. Өз кезегинде Найманбай Кетмен-Төбөгө эки жолу келишинде тең Токтогулга жолугууну ниет кылган сыяктанат. 

Токтогулдун устатчылык-шакиртчилик тууралуу Алымкул менен айтышын кунт коюп окусак көп нерсени байкай алабыз. Ал Алымкулга айтып атат:

Эсиңде болсун, унутпа,
Атаңдын айткан акылы.
Эскирип кетти өмүрүм,
Көрөмбү, балам, көрбөймбү,
Көргөндүн ушул акыры.

Калмырза, ырчы Найманбай,
Сарбагыш, солто элдеги.
Сартпай, Чоңду, Жеңижок,
Эсенаман, Конокбай,
Кадимки Талас жердеги.
Анжиандын ырчысы,

Курман ырчы, Нурмолдо,
Булар да чыккан элдеги.
Эшмамбет менен Токтогул,
Арыттык кыргыз жергени.
Айдаралы, Аттокур,
Акындын жөнүн булгаган,
Эчтеме билбес келбеги.
Жеңижокто бар эле,
Түгөнбөс сөздүн кен жери.
Бардык эл көрүп отурсуң,
Баламдын ырын сынасам,
Багалаң козу этиндей,
Балам,
Балдай ширин сендеги.
Айылыңдан кайра кеткенче,
Алып кал, балам, нускамды,
Адашсам бир күн жалгандан,
Артымдан издеп таппайсың,
Балам,
Аккуунун өтү мендеги. 

Буга караганда ырчылар бул жерде бир нече топко бөлүнөт: биринчилери – Токтогулга таасирин тийгизген устаттары (сарыбагыш, солтодон Калмырза, Найманбай, Таластан Сартпай, Чоңду, Жеңижок, Эсенаман, Конокбай, анжиандык ырчылар Курман, Нурмолдо); экинчилери – чогуу жүргөн үзөңгүлөш теңтуш акындары (Эшмамбет);  үчүнчүлөрү – акындыкты булгагандар (Айдаралы, Аттокур).
Бул сөздөр Алымкулга айтылган насааттар, акын болуунун ыйыктыгын белгилеген, акындыктын чен-өлчөмүн аныктаган устаттын ырчылык жолго чыгар талапкерге берген батасынын бир бөлүгү.

М.И.Богданова кыргыз акындарынын чыгармачылыгын алгачкылардан болуп изилдеген адис окумуштуу. Медина Искендеровна дал мына ошол устат-шакирт маселесине өзгөчө көңүл бурган экен. Мисалы, Барпы апыз менен кезигишип, ырдашып жүргөн тогуз ырчы тууралуу мындай маалыматтары берет.

1. Бекназар – уруусу кыпчак. Өзбекстандын Ворошилов району, Кош-Төбө кыштагында.

2. Ботобай – Ноокат районунан.

3. Ташмат – уруусу төөлөс, Жаңы-Ноокат районунан.

4. Алим Токтор уулу – уругу кесек, Сүлүктүдөн.

5. Орозаалы – тээке, Ош районунан.

6. Көр Чокобай – сарык.

7. Нишан – уругу кыпчак, Чөкө-Дөбөдөн, «кэттэ акын, Барпы акындын устазы».

8. Арзыбай – уругу бөрү, Оштун үстү жагында.

9. Казыбай – Арык үстүндө
.

Эми ушулардын географиялык алкагын, уруулук этимологиясын карап көрсөңүз, ушунчалык кеңири алкакты жана этномаданий чөйрөнү ичине камтыганын көрөсүз. Ушундай таасирде гана акын бышат, жетилет, башкалардын арасынан суурулуп чыгат.

Демек, Токтогулдун устаттары ага казак-кыргыз төкмөлөрүнүн салттуу өнөрүн үйрөтүшкөн көп жактуу мектеп болгон, алар сарыбагыш, саяк, адигине, муңгуш, мундуз, кушчу, саруу, солто ж.б. уруулук топтордун өкүлдөрү, казактын оозеки жана жазма адабиятын боюна сиңиргендер, Чыгыштын классикалык поэзиясын тулку боюна жеткире өздөштүргөндөр, диний аалымдар, ичкилик кыргыздарынын өкүлдөрү, кыргыздын салттуу маданиятын муундардан бери алып келе жаткан айтылуу жомокчулар, күүчүлөр, куудулдар, төкмөлөр ж.б. Мына ошолор баары биригип улуу Токтогулду жаратты.

Токтогулдун ырлары түзөтүлгөнбү?

Элде ушул күнгө чейин эле биз 80 жыл окуп жана окутуп келген Т.Сатылгановдун айрым хрестоматиялык ырлары жасалма, аларды Ж.Бөкөнбаев саясатка ылайыктап жазып чыккан деген пикир бар. Ушул ойдун чындыгы канчалык?.. Текстология илими ушуну аныктай алдыбы? Кыргыз адабияты боюнча энциклопедияда да (Т.Сатылганов тууралуу макаланын автору К.Даутов) мындай сүйлөмдөр кездешет: «Токтогулдун совет доорундагы ырлары жөнүндө  кийинки кездерде басма беттеринде, адабий, илимий чөйрөлөрдө талаш-тартыштуу пикирлер жаралып келатканы маалым. «Беш каман», «Арзымат менен  айтышы», «Кандай аял тууду экен, Лениндей уулду?!», «Ленин ачты жолуңду» аттуу ырлары текстологиялык, фактологиялык маани-мазмунда, өзгөчө салыштырма стилдик, манералык формада каралууга өтө муктаж. Бул – тарых чындыгынын талабы, мезгил талабы. Жасалмалап иш жүргүзүүгө кандай зарылчылык алып келгенинин себептерин ачып чыгуу керек. Акындын адабий мурасы ушул кезге дейре сабаттуу текстологиялык изилдөөгө түшө элек. Аны жүзөгө  ашыруу келечектин  иши»
.

Токтогулду алгачкы жазып алган жана жаздырган, чыгармаларын бастырган адамдардын алтаны Жоомарт болгон. Бул – эч ким тангыс факт. «Жоомарт Бөкөнбаев 1936-жылы июнда Арым жайлоосуна барып, негизинен Корголдон, дагы башка кишилерден Токтогулдун «Алымканга», «Папы калпа», «Кербез», «Аккан суу» ж.б. ырларын жазып алып, 1938-жылы чыккан китепке киргизет. «Жоомарт изилдөө жумушун көздөбөгөндүктөн, элден сурамжылап, дагы толуктап жыйнаган эмес»
. Коргол берген маалымат боюнча Жоомарт ошол барышында жайлоодо бир ай жүргөн жана дептерлерге жазып алып, Кыргыз ССР Илимдер Академиясынын Коомдук илимдер бөлүмүнүн фондусуна тапшырган. Эгер оңдосо бир гана Жоомарт оңдошу мүмкүн экен, андан кийин фонддо ошол бойдон кол тийбей сакталыптыр»
. Көрүнүктүү токтогултаануучу Жаки Таштемировдун бул айтканы канчалык чындыкка дал келет, кепил боло албайм. Бирок шек туудурган учурлар жок эмес, бар. Дурус эле бар.

Эми тарыхый кырдаалга келели. XX кылымдын 30-жылдары акындын ырлары жазылып алына баштайт. 36-37-жылдарда чоң репрессия жүрөт. Касым Тыныстанов, Төрөкул Айтматов сыяктуу кыргыз интеллигенциясынын биринчи мууну атылат, камалат, элдик мурастар таптакыр тазаланат, ушул кырдаал дээрлик 50-жылдардын ортосуна чейин созулат. Молло Ныйазы дале, Калыгулу дале, Арстанбеги дале, Жеңижогу дале, Белек Солтоноеви дале, Казыбеги дале, Осмонаалысы дале, Солтобайы дале, кыскасы, баары эле зыяндуу болуп чыгат, аларды изилдегендер, окуу китептерине киргизгендер Т.Саманчин, З.Бектенов, Т.Байжиев ж.б. алгачкы окумуштуулар да тап душмандарына айланат. Себеби алар эскини эңсейт, мурдагы байлардын жашоосун өрнөктүү деп көрсөтөт дегендей айыптар менен элден оолактатылат. Анан ошондой доордо чын эле башкача бир акындын образын түзүү керек болгон сыяктанат. Муну анан коммунисттик духта тарбияланып жаткан, комсомол, БКнын мүчөсү, билимдүү жана эң негизгиси камалгандан да коркпогон, шашма, тентек Жоомарт колго алууга аргасыз болот, анан калса анын Токтогул менен туугандык жайы болуп атпайбы. Бул тууралуу К.Акиев мындай эскерет: «Током мени үйүн көздөй ээрчитип жөнөдү. Күн батаарга жакындаган кез. Чолок куйрук, бооз чаар бээ минген, эски түлкү тебетейчен, жыгач үзөңгү теминген, колунда ак саптуу май жөргөм өрүлгөн камчысы бар, жапыракай бир киши жыгып алчудай ыкчамдап келди»
. Мына ошол «жыгып алчудай» болуп келген киши Токонун эски таанышы экен, ал уулу Жоомартка тойчук берип атыптыр, акындарды түз эле ошол жакка баштап кетет. Токтогулдун «биртике эт сактадым эле» деген Бөкөнбайды дароо эле ээрчип кетиши ал экөөнүн мамилесинин ысыктыгын, ынактыгын кабарлайт. Мына ошол ысыктык, ынактык, бала Жоомарттын дилине биротоло орноп калган болуу керек, кийин колунан келип турганда кайсыл акынды чыгаруу керек дегенде өзүнөн өзү Токтогулду эске түшүрөрү табийгый иш.

Көп жылдар мектеп программасынан түшпөй келген жана баарыбыз жаттап чоңойгон ыр «Кандай аял тууду экен Лениндей уулду». Бул ырдын ушул күнгө чейин кимден жазылып алынганы да, ырдалган жылы да так белгисиз бойдон жүрөт. Биринчи жолу 1940-жылы 22-январда Ж.Бөкөнбаев өзү редакторлук кылган «Ленинчил жаш» газетасына «Кандай аял тууду экен Лениндей уулду» деген ат менен жарыяланып чыга калат. Таң калыштуу нерсе – ушундай зарыл, керектүү ыр неге бери болгондо 20 жыл чыкпай келди? А.Токомбаевдин «Ленин кошогу» дароо эле чыкты эле го? «Замана» аттуу ыры да ошондой. 1939-жылы Ж.Бөкөнбаев жазып атпайбы, «Кыргыз элинин заардуу душмандары – буржуазиячыл-улутчулдар улуу акын Токтогулду көрө алышкан эмес, көз көрүнөө басып келишкен... Токтогулдун ырлары алардын душмандык иштерине чагылгандай сокку берерин билишип, улуу акындын ырларын жыйноодон баш тартышкан... ырларынын тарап кетишине ар качан тоскоолдук кылып келишкен»
. Эмне үчүн ушундай болгон? 

Себеби ал кезде Токтогул темасына киришүүнүн эки кооптуу жагдайы бар эле: биринчиси, анын Анжиан көтөрүлүшүнө катыштыгы, ал эми ал көтөрүлүштүн башкы максаты – Орусиянын оторчулук саясатына гана каршы эмес, орустарга, башка диндегилерги каршы чыгуу болгон; экинчиси – Токтогулдун өмүр, өлүм, адеп-ахлак ырлары, айтыштары өтө көп болгон жана ал мурастары жаш совет мамлекети үчүн өтүмдүү тема эмес болчу. Андыктан Ж.Бөкөнбаевдин биринчи милдети – Токтогулду Анжиан көтөрүлүшүнөн «таза алып чыгып кетүү» жана анын чыгармаларын советтик саясатка туура келтирүү керек эле. Ж.Бөкөнбаев 1939-жылы «Токтогулдун өмүрү» деген чыгармасынын соңун «Токтогулга окшогон мурунку заманда азапта, кордукта жүргөн ырчылар бүтүн элдин көзүнө жаркырап көрүнүп, ардак менен даңкка ээ болушту. Бу да болсо улуу Ленин-Сталиндин улут саясатынын жеңгендигинин жемиши»
 деп атпайбы. Демек, Ленин-Сталиндин улут саясатынын кандайча ишке ашып жатканын Токтогул аркылуу көрсөтүү керек болгон. 

Суроо: Неге акындын көп ырлары 30-40-жылдары эмес, 50-жылдары жазылып атат? Мисалы: «Камактан күйгөн жан элем» (Коргол ырчыдан 1958-жылы жазылган), «Найманбай менен беттешүү» (Тогуз-Торо району, «Кызыл-Жылдыз» колхозунун мүчөсү Кирдикеев Назардан 1953-жылы жазып алынган), «Саратандын кызы качкандагы ыр» (Бул ырды Бешимов Жолчубек 1953-жылы Өзбекстандын Наманган областы, Касан районундагы колхозчу-малчылар Жаныбеков Айдар менен Чикеев Төлөштөн жазып алган), «Кызды узатканда» (1957-жылы Ж.Таштемиров тарабынан  Сапаров  Сагындыктан  жазып алынган), «Азаттык күндүн жогунан» (Үч-Терек кой совхозунун жумушчусу Кулуев Жанаалыдан райондук газетанын кызматкери Ошбаев тарабынан жазып алынып, Токтогул райондук «Ленин осуяты» газетасына 1957-жылы 8-сентябрда жарыяланган). Ошондой эле 50-жылдардын экинчи жарымында гана жазылып алынган ырлары: «Ыракмат айт, алкыш айт», «Бийик көтөр тууңду», «Ленин ачты жолуңду», «Бай уулуна» ж.б. Демек, Токтогулдун ырлары аябай ылганып, «электен» өткөндөрү гана Жоомарттын «колуна илинет». А жогорудагыларга кезек «жетпейт».

Айтуудан Жоомарт Корголдон Токомдун ырларын жазып алып жатып, эми келип Сиздикин да жазып кетемин деген экен. Келбептир. Эмне себептен? Бир себебин мен К.Асаналиевдин эскерүүлөрүн
 окуп отуруп түшүнгөндөй болдум. 50-жылдардын башында К.Асаналиев Ленинградга «Пушкин үйүнө» аспирантурага кирет эмеспи. Анан аспирантка жетекчи издей башташат, кыргыз адабиятын жакшы билишкен адистер М.И.Богданова да, П.Н.Берков да К.Асаналиевге гана эмес, деги эле кыргыздарга жетекчи болууга караманча каршы чыгат. Кийин башка жетекчи алып, 1953-жылы ишин коргоо алдынан оппонент катары П.Н.Берковго барса, 1941-1944-жылдары эвакуацияланып Кыргыз ССРине келип, Пржевальск, Фрунзе шаарындагы педагогикалык институттарда жалпы адабият кафедрасынын башчысы, кийин СССР Илимдер академиясынын Кыргыз филиалында ага илимий кызматкер болуп иштеген, таланттуу адабиятчы Павел Наумович айтат дейт, эгер автокырсыктан өлүмгө учурабаганда 1948-жылы эң биринчилерден болуп Жоомарт камалат эле деп. «Айчүрөк», «Семетей» эпостук либереттолору, «өз убагында басырылып, унутула баштаган» Токтогулдун мурастарын көтөрүп чыгышы Ж.Бөкөнбаевди түз эле түрмөгө айдап бара жаткан экен.  Жанагы М.И.Богданованын да, П.Н.Берковдун да кыргыздардан качып жатышы, демек, мурастарды вульгардык-социологиялык баалоого алып барган улуттук маңкурттугубуздан экен. Ушундай шартта Жоомарт («Манасты» тартуу үчүн аракет кылып жүргөн Ж.Бөкөнбаевдин автокырсыгына да шектүү кароо керекпи деймин) анан кантип Токтогулду оңдобой, анын ырларына кол тийгизбей койсун?! Жоомарттын үстүндө советтик идеологиянын кысымы Домоктун кылычындай ажал болуп салаңдап турган. Дагы бир катар имиш-имиштерге караганда Жоомарттын колундагы Токтогулдун бир катар ырлары 40-жылдарга чейин эле өрттөлүп салынган экен. Балким, ошондой кылуу керек эле, ансыз Токтогулду да, Жоомартты да жоготуп алмактырбыз.

30-жылдарда Токтогулдун «эң жакшы, ооздон-оозго өтүп ырдалып жүргөн ырларын, алсак, «Гүлдөп ал» аттуу ырын бекерчиликке, жеңил-желпи турмушка чакырат дегендей пикир айтылса, ал эми «Өмүр» деген ырын көңүл чөгүү (пессимизм)» деп, ар түрдүү макалалар жазылганын Жоомарт Бөкөнбаевдин аялы Тенти Адышова айтат
. Демек, Токтогулду чыгаруу, аны кармап туруу, даңазалоо оңой-олтоң болгон эмес, аны жардан ары түртүп салуу көз ачып жумганча болчу.

Ошол мезгил, Токтогулдун ырларын алгачкы жарыялоо аракеттери тууралуу ал окуяга түздөн-түз катышкан Тукей Кекиликов (1914-жылы Чүй боорундагы Кегети айлында туулган) көргөн-билгенин минтип жазат: «1932-1933-жылдарда Союздук басма сөздө дагестандык акын Сулейман Стальский менен казак акыны Жамбыл Жабаевдин чыгармалары жарыяланып, «Правдада» «Чыгыштагы эки гигант» деген баш макала басылды. Жоомарт бул макалага абдан таасирленди. «Бизде да мындай гиганттар бар эмеспи, аларды изилдей электигибизди карачы», - деди. Ал акын-демократ Токтогул Сатылгановдун чыгармаларын жыйнап, жарыялап туруу жөнүндөгү оюн ортого салды. Алдын ала Токтогулдун эл арасында ырдалып жүргөн ырларын жаздыруу милдети алдыда турду.

· Тукей, сен Токтогулдун ырларын жыйноону уюштурчу. Токтогул менен бирге жүрүп, ырдашкандардын бири Калык. Какем өзү жазып бериши кыйыныраак болор. Бир баланы жиберип жаздыр, - деди.

Бизде Абдырашит Сооронбаев деген Какемдин айылдашы иштээр эле. Аны жиберип Какемди редакцияга алдырып келдим.

   - Каке, көзү тирүүлөрдөн Токтогул менен бирге ырдаган акындардан сизден башкасы жокко эсе. Биз ошо кишинин ырларын жыйнап жаттык эле. Сиз өзүңүздүн билгендериңиздин баарын Абдырашитке айтып берип, жаздырыңыз. Эмгегиңиз эске алынат, - деп өтүнүч жасадым. Какем макул болду. Абдырашитти эки жумага жумуштан жарым-жартылай бошотуп жаздырып ала баштадым. Абдырашит күнүнкүсүн күнүн жазып келе берди. Жоомарт көзөмөл болуп, сураштырып турду. Материал бир топ болгондо:

· Кана жыйналгандарын алып келчи, мен бир көрөйүн, - деп күлүмсүрөдү. Колдогу материалдарды бүт көрсөттүм эле, ал түз эле оңдоп кирди. Баарын тең карап чыкты да:

· Бир-эки ооз кириш сөз жазып 3-бетке берип кой, - деди.

Мына ошентип Токтогулдун чыгармаларын чогултууну уланта бердик»
.

Бул жердеги өзгөчө көңүл бура турган факт – Токтогулдун Калык акын айтып берип Абдирашит жазып алган ырларын Жоомарттын «түз эле оңдоп кириши». Оңдоолор кандай багытта болду: кайра жазып чыктыбы, же жөн гана редакцияладыбы? Кеп ушул жерде... «Ал эми оңдоо иши менимче редакциялоо катары жүрсө керек», - деген ойдо Жоомарт тууралуу роман жазган Кетмен-Төбөнүн дагы бир уулу Самсак Станалиев
. Мен болсо андай деле эмес го деген күмөнүм бар. Антсе да ошол кездеги Калык Акиевден журналист Абдырашит Сооронбаев жазып алган варианттын түпнускасын издеп табуу, Жоомарттын кандай оңдоолор киргизгенин аныктообуз керек. Калык өзү сабатсыз киши болгон, бирок ал сабатын жоюп, кат таанып, жаза баштаган экен, балким ал кишинин архивинде Токтогулдун ырларынын эсинде калгандары боюнча жазып койгондору болушу мүмкүн. Дагы бир нерсе – Калык Акиев да советтик идеологияга берилип, партиялык үгүткө баш ийген киши болгон, а түгүл КПССтин тарыхын ыр менен жазып саламын деп билек түрүнүп жүргөн, анан ал киши да Токтогулду ылгап, саясатка тууралап жаздырышы толук ыктымал эмеспи. Анан комсомолдук басма сөздө иштеген Абдырашит Сооронбаевдин, анан ошондой басылманын жетекчиси Жоомарт Бөкөнбаевдин саясый «элегинен» өткөн. Дагы далай киши караган. Токтогул ошондон кийин гана жарыяланган. Доор, заман ошондой болчу.

Жогорудагы маегинде С.Станалиев кабарчынын «Токтогул «Беш каман» эмес, «Беш жаман» деп ырдаган деген пикир бар го» деген суроосуна мындай деп жооп берип атпайбы: «Туура. Ал мындан келип чыккан. Эгер жаңылбасам белгилүү адабиятчы Мундук Мамыров жазган. Ал негизинен аталган ырдын алгач ирет «Ленинчил жаш» гезитине «Беш жаман» деген ат менен жарык көргөнгө токтолгон. Мүмкүн, бирок бир факты бар. Рыскулбектин балдарынын сырткы көрүнүшүн, элге жасаган мамилесин Токтогул каманга салыштырган. Маселен, Керимбай отурса тура албаган семиз адам болгон. Аны жакын адамдары жөлөп-таяп отургузуп, кайра ошентип тургузган. А бирок, Керимбай болуш менен Токтогулдун мамилеси жакшы болгондугун далилдөөчү бир катар факты маалыматтар бар. Анын бири Аман Палван башында турган басмачылардын Кетмен-Төбөгө кол салганда Керимбай, анын иниси айтылуу Аалы Мерген элдин башында туруп, кошуун куруп душман мизин кайтарат. Ошондо Аалы капысынан каза болот. Токтогул Керимбайга карап, Аалынын эрдигин айтып кошок кошот. Бул 1921-жылдын декабрь айында болгон окуя. Экинчиден, Токтогул Сибирден жаңы эле келгенден кийин, 1904-жылы Керимбайдын энеси Сайкалдын ашында кадимки Эшмамбет менен жар чакырып ырдашы да буга күбө. Бул фактыны Коргол ырчынын мына бул ыр саптары ырастайт: 

Рыскулбектин балдары,

Ырчыдан ырчы тандады

Током, Эшмамбет болуучу

Топко ырдаган ардагы.

Ушул жерден башка бир акынды эске салалы. Молдо Нияздын дигарстарына кайрылгым келет. Андагы тарыхый инсандар жөнүндөгү ырлардын бири, Дыйканбайга арналган. Окуйлу:

Ногой менен оруска,

Наамы кеткен Дыйканбай.

Анжиан улук шаарга,

Аты чыккан Дыйканбай, - деп, анын дайын дарегинен Ташкенге чейин даңаза менен жеткенин андан ары уланта жазган. Токтогул кагаз карабаган, калем кармабаган адам. Анын ырлары бизге айрым өзгөрүүлөр менен жеткен»
. 

Мына ушундай дейт С.Станалиев. Ооба, кеп мына ошол өзгөртүүлөрдө турат. Ал кандай өзгөртүүлөр?

Ооба, Рыскулбек саяк уруусунан. Ата-теги Кетмен-Төбөнү жердеп келишкен. Токтогул – сарттар уруусунан. Кетмен-Төбөгө кийин келгендерден. Мына ушул эки уруу, аларга дагы башка уруулар кошулуп (сарттар менен багыштар биригет, себеби экинчи талапкер Төрө багыш болгон) бийлик талаштан карама-каршылык чыгат. Бул кыргыздар арасында ар дайым болуп келген жана азыр да улантылып келе жаткан тымызын да, ачык да эрөөл эмеспи. Мына ошол эрөөлдө акындар сөзсүз катышкан. Токтогул өзү тайманбай ырдаган, бетке чабар киши болгон, бирок жанагы «Беш каманды» бизге жеткен вариантта ырдаганбы, же көбүртүп-жабыртылганбы, айтуу бир топ татаал...

Калык акын Рыскулбектан «беш датка» атыккан уулдарын Токтогул тартынбай кордоп ырдаган деп ырдан мындай мисал келтирет:

Жети атанын ташбараң,

Ташбараңга батпайсың

Рыскублектин беш жаман,

Пейилиң тар жемекей,

Беш жаман эмес – беш каман!..»

Демек, ал «беш жамандан» – «беш каманга» өткөн сыяктанат. Беш бала – Акмат, Дыйкан, Атакан, Миңбай, Мырзакан, чын эле – бешөө. А ырда Акмат, Дыйкан – алдамчы,
Атакан, Миңбай – жалганчы, Эгемберди, Бактыяр – эл жегенге жардамчы болуп, Мырзакан жок болуп кетти да, Эгемберди менен Бактыяр келе калды. Алтоо болуп атат, анан эмне акын «алты каман» деп ырдабайт? Ал эми Токтогул И.С.Ладушевге айтып бергени боюнча Рыскулбектин балдары төртөө: Дыйканбай, Акмат, Миңбай. Атакан
. «Ташбараң» деген таш менен уруу (көпчүлүктүн жеке адамды, же азчылыкты карай таш атуусу) маанисинде эмес, майда бир уруу, журт катары түшүнүлөт. Дагы бир жеринде мындай саптар учурайт:

Букаранын санаты

Кинегеңе чийилди.

Съезд кур деп жиберди
Болушуң менен бийиңди.

Карап көрсөк, ыр 1898-жылга чейин ырдалган, ал эми «кинеге» (книга), «съезд» деген сөздөр ошол кезде болду бекен деген ой кетет. Өзүнөн өзү кийин – советтик мезгилде кошулгансып турат. Биз окуган Токтогулдун ыры мындай:

Жети атанын таш бараң,

Таш бараңга батпаган,

Чаап, талап, жеп жүрүп

Букарадан айрылган – 

Рыскулбектин беш жаман.

Ал эми «Баскан жол» деп аталган мемуарында болсо К.Акиев мындай саптарды келтирет:

Рыскулбектин беш уулу,

Жегениң менен шашпагын.

Ынтымак кылып букара

Жедирбес жакка баштаган
.

Өзгөрүү барбы? Кыйла өзгөрүү бар. Себеби эмнеде? Менимче ырды кийин XX кылымдын 30-жылдарында Токтогулдун көзү өткөн соң кыйла күчөтүшкөн окшойт. К.Даутов да айтып жатат: «Азыр «Беш каман» деп аталып жүргөн ырдын 1936-жылы жарык көргөн тексти биздин колубузда жүрөт. Түп нускага жарым-жартылай жакындык ушунда гана болушу мүмкүн»
. Адабиятчы бузула элек кездеги – 1936-жылдагы тексттин оригиналга жарым-жартылай гана жакындатып аткан болсо, анын азыр биз окуп жаткан вариантты деги эле Токтогулдуку экендигинен күмөн санайсың...

Токтогулдун ырларын текстологиялык өңүттөн талдаган эмгекте
 «Беш камандын» автографы, же оригиналы гана эмес, протографы, же архетиби да жок экен. А түгүл аталышы да андай эмес экен, 1938-жылы 17-февралдагы «Кызыл Кыргызстан» газетасына «Токтогулдун манаптарга каршы ырдаган ыры» деген аталыш менен 35 сап көлөмүндө басылыптыр. Казандан ошол эле жылы чыккан китепте 72 сап болуп кетиптир. Кийин ырды басууга даярдаганда Ж.Бөкөнбаев өзү колу менен «Bes gaman» деп атын оңдоп салыптыр. Анан ыр 69 сап (1940, 1950, 1956-жылдардагы басылыштарда), 72 сап (1964-жылдагы басылыш) болуп өзгөрүп отурган.

Айрым маалыматтарда (К.Бобулов)
 «Беш каман» 1894-жылы ырдалган деп айтылат. «Төңкөрүшкө чейинки кыргыз акындык поэзияда Токтогулдан мурда жана кийин деле бир да бир акын кыргыз манаптарынын ырайымсыз турпатын мынчалык алды-артын карабай, өткүр ашкерелеп, канкорсуң деп бетке айта алган эмес, алардын бири да өздөрүнүн идеялык-көркөмдүк деңгээли боюнча «Беш камандын» бийиктигине жете алган эмес» (К.Бобулов). Адабиятчы кайсыл «Баш каман» жөнүндө айтып жатат: Токтогулдунбу, же кийин оңдолгон Токтогулдунбу? Анан эле «Токтогулдан мурда жана кийин деле бир да бир акын кыргыз манаптарынын ырайымсыз турпатын мынчалык алды-артын карабай, өткүр ашкерелеп, канкорсуң деп бетке айта алган эмес» болсо, кантип эле ошол сөздү Токтогул айтып калды?

Акындын ырларына аябай назар салып чыксаңыз, анын Сибирге айдалышына себептер – бир топ ырларында Керимбай болуп чыгат, бир топ ырларында эшендер болуп чыгат, бир топ ырларында орустар болгон жерлер да бар. Кайсынысы туура: Керимбайбы, эшендерби, орустарбы? Ырас эшендердин шылтоосу менен Керимбай айдатты дейли. Шайлоодо ага каршы турганы үчүн. Ал эми Ш.Абдыраманов белгилүү мамлекеттик ишмер Абды Сүйөркуловдун айтканына таянып, Керимбай 1905-жылы болуштукка шайланган дейт
. Бул мезгил Токтогул камалгандан көп убактан кийин болуп атпайбы, акын ага чейин эле Сибирде жүрбөйбү?..

С.Станалиевдин романына караганда
 Кетмен-Төбөнүн манабы Рыскулбек Нарбото уулу алсырай баштаган Кокон хандыгынан алыстап, генерал М.Г.Черняевге сураныч кат жазып, Орусияга карап калган аймактарга кошуп алууну суранат (айтылуу кыпчак Мусулманкулдун акылы менен), анан адегенде Токмок, андан соң Пишпек уездине кошулат да, Суусамыр болуштугу болуп, ошол аймактык бөлүштүрүүнүн биринчи болушу болот. 
Т.Кененсариевдин маалыматы боюнча «1864-жылы орус таасири Кетмен-Төбөгө да өттү. Бул жердеги 10 миң түтүн саяктардын манабы Рыскулбек М.Г.Черняевге орус букаралыгына өтүү ниети менен кайрылды. Рыскулбектин катына караганда мындай кадамдын себебин уруу жаңжалдары, тагыраак айтканда, эки жылдан берки солтолор менен сарыбагыштардын кысымы түзгөн. Солто, сарыбагыш уруулары падыша өкмөтүнүн букаралары катары расмий түрдө Кокон мамлекетине караган кетмен-төбөлүк саяктарга кысым көрсөтүүсү толук мүмкүн эле. Анын үстүнө 1864-жылы Суусамырда жайында болгон Рыскулбек менен Байтиктин ортосундагы жайлоо талаш, Рыскулбек манаптын М.Г.Черняевге кайрылуусун тездетти. Кетмен-Төбөлүк манаптын өтүнүчү кабылдангандыгын согуш министри Д.А.Милютин 1865-жылдын 18-мартында Дюгамелге кабарлады. Бирок ал али сөз жүзүндө гана болуп, Кетмен-Төбө 1868-жылга чейин орус ээликтеринин сыртында кала берген»
. Көрүнүп тургандай Рыскулбек манап болгону менен анын бир чоң коркунучу – Суусамыр жайлоосунун талашка түшүшү, бул жагынан Чүйдүн солтолору да, Жумгал, Кочкор тараптагы сарыбагыштар да ага душман эле, себеби алар орус бийлигине таянган, алар менен мамиле түзүп алган. Уруулук чабыштар анчалык кубаты жок Суусамыр болуштугун кыйсыпыр кылмак. Рыскулбек ошону түшүнгөн, ошон үчүн жанагы өтүнүчүн жазып атпайбы.

Ошентип Суусамыр болуштугу негизделет. Ырас, ага Нарын дайрасынын Түндүк, Чыгыш жактары гана караган. Биз Кетмен-Төбө деп караганыбызда көбүнчө азыркы Токтогул районун түшүнөбүз. А андай кылсак жаңылышабыз. Эки болуштук болгон, анын бири Суусамыр болуштугу, экинчиси Кең-Кол-Кара-​Кыр болуштугу. Төрт болуштук болгондугу, жогорку экөөнөн тышкары Арым болуштугу, Муз-Төр болуштугу түзүлгөндүгү тууралуу да айтылат
. 
Кыйла тагыраагы, 1884-жылы Кетмен-Төбө өрөөнү Фергана облусунун Наманган уездине кошулган. 1888-жылы Нарындын эки жагы – биринчиси Суусамыр болуштугу Наманган уездине жана экинчиси – Кең-Кол-Кара-​Кыр болуштугу Анжиан уездине карап калган. 1898-жылы үч болуштук түзүлөт, жогорудагы экөөнөн Арым болуштугу ажырап чыккан да, Суусамыр менен Арым Наманган уездине жана Кең-Кол-Кара-​Кыр Анжианга каратылган
.

Бул болуштуктардын ортосунда ал кезде саясый-экономикалык, маданий, географиялык, климаттык жактан бир топ айырмачылыктар бар эле, себеби алардын карым-катышына ал кезде ээ-жаа бербей аккан Нарын дайрасы тоскоолдук кылган. 

Тарыхка назар салсак бизде «болушчулук» институту 1865-жылдан башталат, б.а., Орусиянын ак падышасына кошулган соң Түркстан генерал-губернаторлугу уезддерге (өйүз), уезддер волостторго бөлүнөт. Волость башчысын кыпкыргызча «болуш» деп алышат. 1-2 миң түтүн бир болуш болгон. Шайлоо жашыруун добуш берүү менен ишке ашкан, болуштар 3 жылдык мөөнөткө шайланган, шайлоо жыйынтыган аскер губернатору бекиткен, болуштун жанында катчы-жазар (писер) жүргөн, ал орус, же орусча билген, сабаттуу киши болгон. Болуштар чек талаш, жер талаш, уруу чабыштары, кимди каматуу-коюу сыяктуу аймагына тиешелүү бүт маселени чече алган. Бирок орус төбөлдөрүнө отчёттуу болуп, алар менен чоң маселелерди кеңешүүгө милдеттүү эле. Ошол эле кезде Орусиянын чиновниктери да маал-маал келип, элдин абалын сураштырып турчу экен. Ж.Самагановдун маалыматы боюнча
 мына ошондой максат менен 1895-жылы Кетмен-Төбөгө ак падышанын төрөлөрү келет, алардын башында Бушан деген улуту боюнча австриялык немис найып (поручик) жандарым турган. Ошол келүү, менимче, шайлоо алдындагы электораттын ырабдайын билүү максатында болгон сыяктанат. 

Башка бир маалыматта
 Н.Бушен жазалоочу отряддын командири, Наманган уездинин начальнигинин жардамчысы, подполковник. Ал 1898-жылы «...10-июнда түш ченде Суусамыр болуштугунун чегине келет. Ал жерден Бактыяр Рыскулбеков старчындары жана элүү башчылары баш болгон 20-25 жигити менен тосуп алышат да, келген «конокторду» «Шадыбектин «шайкасы» жашынган жайга алып жөнөшөт. Жолдо катар эч нерседен бейкапар, дыйканчылык менен алек болуп жүрүшкөн адамдарды Бактияр коркунучтуу душман катары камакка алдырта баштаган. Андан аркы адамдарды жана Токтогулду кантип камакка алганын жазалоочу отряддын башчысы Бушендин жазганы жакшы ырастайт. «Март ашуусуна келип (Б.Рыскулбековдон – М. К.), Шадыбек өзүнүн «шайкалары» менен айылында жатканы тууралуу кабар алдым. Жолдо бара жатып, Карабаш кыштоосундагы Жоон-Сөгөт деген жерден эгинчилик кылып жаткан алты кыргызды, болуш Шадыбектин шайкалары деп көрсөткөнүнөн улам камакка алдым... Кечке жуук саат 8дерде Узун-Акматтын жээгиндеги Шадыбектин кыштоосу Уулкан-Камышты көздөй жылып, ал жерге 10-июндан 11-июнга караган түнкү саат экиде келдим. Кыштоого тинтүү жүргүзгөндө, андан эки адам, намангандык сарт Молдо Төрөхан Арипбай Агалыков менен кыргыз Даулет Акимбаевдер табылып колго түшүрүлдү. Алардын бирөөсүнүн кроватынын алдынан кагаздар менен бирге миң-төбөлүк эшендин Шадыбекке багыштап жазган чакырык каты табылды. Бул кагаздарга жана болуштун түшүндүрмөсүнө караганда Төрөхан Шадыбектин катчысы жана мырзасы көрүнөт. Саат үчтөрдө колго түшкөндөрдү алып Ири-Суу (Ийри-Суу – М. К.) жайлоосун көздөй жөнөдүк. Маалыматтарга караганда Шадыбек негизги шайкалары менен ошол жерде экендиги белгилүү болду. Ири-Сууга чыгыш тарабынан келип, айылды курчоого алдык. Бул бири-биринен анчалык алыс эмес жайгашкан үч чакан айылдан Шадыбек калпаны, анын жакын кызматкери, биринчи айылдын бийи – Төрө бий Бешкемпировду жана болуш көрсөткөн 15 адамды камакка алдым. Алар мен күткөндөй эч каршылык көрсөтүшпөдү. Айылдагы бардык үйлөрдү тинткенде, атылуучу курал турмак жөнөкөй курал да табылбады. Камакка алуу эртең мененки саат алтыда эле аяктап, андан соң отрядга эс алууга буйрук бердим. 11-июнда отряд менен Ири-Сууда эс алган соң, 12-июнда алыскы айылдардагы болуш айткан Шадыбектин шайкаларын камоого көрсөтмө бердим да, өзүмө жүктөлгөн иш соңуна чыкты деп, Наманганды көздөй жол тарттым. Карабаш деген жерде отряд түнөп, ал жерге алыскы айылдардан камакка алынган алты адам жеткирилди. 13-июнда Карабаштан камакка алынган 29 адамды айдап жолго чыктым. Март, Сары-Чычагай ашуулары, Афлатун, Караван өрөөндөрү жана Заркент аркылуу 17-июнда Наманганга келдим» (19-ф., 5579-д, 164 - 165-6.).
Бул пикирди М.Өсөров комментарийлеп берет
.

Дегинкиси Бушан менен Н.Бушен экөө бир кишиби, же экөө эки башка кишилерби? Кетмен-Төбөгө 1898-жылы жайында көтөрүлүшчүлөрдү кармап кетүүгө келгени дайын, ал эми 1895-жылдагысычы? Китептерде Токтогулдарды кармоо үчүн келген жазалоочу отряддын офицерине карай Токтогулдун ырдаганы деп «Токтогулдун төрөлөргө ырдаганы» деген ыры берилип жүрөт. Эгер 1895-жылы төрөлөр келген болсо бул ыр мына ошондо ырдалган болушу да толук мүмкүн. Токтогул:

Калаадан келген чоңдорум,

Билесиң иштин болжолун, - деп баштап, «Букаранын оокатын үшүрү деп алдашкан» деп келип:

Улук болсоң, сыначы,
Ишенбесең өзүмө,
Башкалардан сурачы!
Калаадан келген күнадыр1, - деп айтып, жергиликтүү бийликти сынга алат:

Адилет болсоң текшерчи,

 Кедейди байлар урганын, 
Дүң букара көрбөдү 
Дүнүйөнүн жыргалын

Күнадыр, келдиң айылга,
Күн тийбес тоого жайында,
Улук болсоң көз салчы
Бекеринче «чыгым» деп,
Байлап алат бий, болуш
Кедейдин жалгыз улагын,
Сен билбесең, ким билет
Зарлаган элдин убалын?
Көйнөгү жок кедейди
Балапанча басып жеп
Керимбай көрдү убайын.
Жарды-жалчы, кедейлер
Жаралганбы кем болуп?
Күн-түнү түшпөйт үстүнөн
Куур тону тер болуп,
Куураган кедей жүрөгү
Кайгы басып чер болуп,
Жүдөп жүрөт букара
Кузгундарга жем болуп,
Жүрө албады шордуулар
Бай-манапка тең болуп.
«Чыгым» деп алат малдарын,
Айрансыз коёт балдарын,
Алсыз кедей амал жок,
Көтөрөт байдын салганын.
Улук болсоң, алып бер
Кедейден байлар алганын.
Улуктун ишин билбесең,
Байдын сөзүн сүйлөсөң,
Сен да тартып алып кет
Букаранын калганын!..
Эгер бул ырды да «жасап» эле коюшпаса, ырдын маанисине караганда ушинтип Токтогул эл тарапта болот, жалпы элдин көйгөйүн айтат. Бирок аны уккан киши жок. Кайра «айткандын оозу жаман» абалда калат...
Ошентип эл абалы болуштарга байланыштуу болгон заманда Токтогул акын катары өз сөзүн айтууга милдеттүү болот.

Суусамыр болуштугундагы «кызыл тебетей» талаш боюнча дагы башка адабияттарда башкача айтылат. 1896-жылы ал кезде Орусияга караган Наманган жана Анжиан аймагына караган бүт жерлерде шайлоолор өтөт. Жогорудагы аймакта эки жаат – биринчиси Рыскулбектин тукуму, экинчиси Садык бийдин тукуму болуштук үчүн бийлик талашат. 

Рыскулбектин атасы Нарбото, анын атасы Арзамат, анын атасы Кочконок. Рыскулбек Нарбото уулу 1851-жылы көзү өткөн соң, анын ордуна болуштук милдетти уулу Дыйканбай алат
. Ошол кезде Кашкат (азыркы Кара-Суу) айылында 1835-жылы туулган. Ал атасынын ордуна болуш болот деп жазылат адабияттарда. Ушул туурабы? Он алты жашында болуш болдубу? Дыйканбай да 1885-жылы каза болот. Анан ким болуш болгону такталбады, айтор, 1888-жылы болуштукка Рыскулбек тукумунан Атакандын уулу Керимбай (1870 – 1933) келет
. Бул жерде кайсыл факты туура: Керимбайдын он сегиз жашында 1888-жылы болуштукка келгениби, же Ш.Абдыраманов айткан 1905-жылы, (арасы 1-2 жыл эмес, дээрлик 17 жыл болуп атпайбы) 35 жашында, болуштукка келгениби? Же ал башка мөөнөтпү? Тактоону талап кылат...

Менимче, Токтогул Кетмен-Төбөнүн журтбашылары Рыскулбектин балдары менен өтө дале өч болгон эместей. Алай тараптан барган сарттарга Кетмен-Төбөнү жердеген саяктар жер, жайыт берип, кыз алышып, кыз беришип, аябай эле ассимиляция болгондой. А түгүл Токтогул акын болгон соң далай жолу Рыскулбектин балдарын ээрчип ырдаган да болуу керек. Бир мисал, «Туулган жерим» деген ыры бар. 1940-жылы чыккан китебине басылган, Шекербек Шеркуловдун маалыматына караганда ал ыр 1931-жылы Таласта Алымбек деген кишинин үйүндө ырдалган экен. Акындын милдетин, тагдырын «Сайраган булбул акындар, калдайган топко чабылат» деп таамай белгилейт. Демек, акынсыңбы, акын болуп туулдуңбу – элдин ичинде, саясый күрөштүн майданында жүрүүгө тийишсиң. Жанагы Керимбай акын Токону Анжиан көтөрүлүшүнө катыштың, оруска каршы чыктың деп жалган жалаа менен айдатып жатпайбы. Кызык жана карама-каршы факт. Дал ошол Анжиан көтөрүлүшүнө Керимбай да, Токтогул да катышкан экен. Жогорудагы эки саптан кийинки саптарды акыл калчап окуп көрөлү:

Чакырыптыр Керимбай

«Миң-Дөбөгө келсин» деп,

Касиеттүү эшен бар,

Кадырлап ырдап берсин деп,

Ажысы бар ак курдуу

Алардын пейлин көрсүн деп

Аттанып бардым айлына.

Токтогулдун ырын «тазалагандар» бул саптарды эмне байкабай өткөрүп ийгенби? Карабайсызбы, Керимбай өзү Токтогулду чакырып атат, Миң-Дөбөгө – Мадали эшендин резиденциясына, көтөрүлүштүн штабына чакырып атат. Т.Касымбеков да «Келкелде» Токтогул менен Төрө Алайдын Жошолусуна Курманжан даткага бара жатканда Миң-Дөбө аркылуу барганын, эшенге жолугуп, анан даткага барганын айтат. К.Мифтаков 1923-жылы жазып алган Токтогул менен Алымкулдун айтышында «Манапка жагып сайраган булбул Токоң мен элем» деген сабы болгон экен, кийин түшүрүлүп салыптыр.

Дагы караңыз, 1898-жылдагы көтөрүлүштү карапайым эл эмес, жайлоосун, эгин талаасын, мандикер күчтөрүн, динин тарттырып ийген бийлик өкүлдөрү жасады, алардын ичинде мурдагы Кокон хандыгынын иш башкаруучусу Зийабидин максым, Алибек датка, Өмүрбек датка, Чыйбыл болуш, Баатыр миң башы, Гайыпназар болуш, Арзыкул паңсат, Мухаммад Ибраим токсобо паңсат, бир нече казылар, аминдер, мырзалар болуп жатпайбы. Суусамыр болушу Керимбай анан ушул каршылык акциясынан четте калмак беле? Анан өзү Токтогулду ырдап бер деп Миң-Дөбөгө чакырып жатса, «касиеттүү эшен», «ак курдуу ажы» деп Ийикчи эшенге симпатия менен карап жатса, анан кантип кийин сен ошол көтөрүлүшкө катышкансың деп каматып жиберет? Же Токтогул Миң-Дөбөгө барбай койдубу, Керимбайдын сөзүн укпай койдубу дейин десең барганын айтып атат («Аттанып бардым айлына»). Демек, Токтогул Миң-Дөбөгө эшендин ханаканасына барган. А Миң-Дөбөгө барган киши Анжиан көтөрүлүшүнө катышкан деп эсептелет. Дал ушул Сибирге айдалгандардын ичинде эң биринчи Керимбай болушу керек эле. Мен бир канча эмгектеримде
 1898-жылдагы Анжиан көтөрүлүшү падышалык Орусиянын оторчулук саясатына жана башка динге каршы чыккан жана анын борбордук бөлүгүндө элеттик кыргыздар, алардын эл башылары турган орус колониализмин ооздуктоодо эбегейсиз чоң роль ойногон окуя деп жазып келе жатамын. Эгерде ошондо Анжианга сырттагы элеттик кыргыздар кирип, аскер бөлүктөрүнө кол сала баштаганда убадалашкан боюнча эски шаардагы калк да, негизинен соодагер сарттар, көтөрүлүп чыкканда тарыхтын ташы башка жакка оошу мүмкүн эле. Анан ошол окуяга Токтогулдун катышуусу – бул акындын кадыр-баркын ашкере көкөлөтө турган фактылардан. Ошол эле окуяга катышкан Кетмен-Төбөнүн башка бир бийлөөчүлөрү Төрө бий Бешкемпиров жана Токтогулдун досу
 Маки (Моке) Бешкемпировдор болгон. Алар колунда бар, Рыскулбектин балдары менен бийлик талашып жүргөн кадыр-барктуу кишилер экен. Анжиан көтөрүлүшүнүн катышуучуларын табуу жана жазалоо негизинен элет жерлерине жиберилген көтөрүлүшкө үндөгөн каттар аркылуу жүргүзүлгөн. Бул каттарды сыягы элет жакшыларына Ноокаттын Жүлгө айлында туулуп, кийин Кокон хандыгында катчы болуп жүргөн, хандыктын тарыхын жазган, зоболосу зор Молдо Зийабидин шакирттери менен жазган сыяктанат. Ал каттар Ошко Курманжан датка менен анын уулу Камчыбекке, Жакып акун аалымга, Анжианга жаамы мечитинин башчысы Мухаммед Али бай Калмырза бай уулуна, мударистер башчысы Самийге жана Калыкберди дамбылдага, Маргаланга Мухаммед Жусуп эшен менен Сайид Акмат кожого, Наманганга Йака хан төрө менен Кадыр кожо ажыга, дагы-дагы башка зобололуу кишилерге жиберилди. Катта мындай деп жазылган: «Мусулмандардын эч бири бул залимдердин эзүүсүндө калууну каалабастыр. Шаарлар өзбектерге тар болгондой, тоолор кыргыздарга, элетияга тар болду, балким Түркстан мусулмандарга тарлык кылды. Эмне кылабыз, ылаажыбыз жок. Колубузда эч нерсе жок. Жетээрлик жарак жана казына жок. Эмнеси болсо да иштин акыбетин ойлоп, бей-бечаралардын тилегин аткаруучуларды колдойбуз» деп мискин жана карып Махмудали». Дал ошол Ийикчи эшендин (Махмудали, Мадали эшен) каты адегенде Кетмен-Төбөгө Рыскулбектин баласы Акматка келип атат. Анан неге жазаланган 64 (айрым маалыматтарда 62) кишинин ичинде Рыскулбектин балдары жок болуп чыкты?  Логикага ылайык Сибирге Рыскулбектин балдары Акмат, Керимбай айдалыш керек болчу. Бирок түшүнүксүз...

Токтогул менен Рыскулбектин балдарынын каршылыгы ушул жерде болуп жүрбөсүн? Көтөрүлүшкө катышкан, элди, анын ичинде Токтогулду ошол инцидентке аралаштырган Керимбай кандайдыр бир түшүнүксүз жол менен «оюндан» чыгып кетип жатпайбы?..

Шадыбек калпа Мадали эшендин катын көтөрүлүшчүлөр Анжианга чабуул коёрдон жарым ай мурда алгандыгын кийин суракта моюндайт
. Буга караганда кат колго тийген жана Кетмен-Төбө эли, анын башында журт жакшылары көтөрүлүшкө активдүү катышкан. 

Эми кайра тигил экөөнө келсек. Токтогул менен Керимбай кийин дале душмандашып кетпептир. Атууга өкүм болорун күтүп Наманган түрмөсүндө камерада жатканда Керимбай барып атайын акынга жолуккан экен, азат кылып аламын деп айткан экен
. Муну «Келкелден» да окуйбуз. Акын сүргүндөн келгенде К.Даутовдун тактоосу боюнча 1904-жылы Керимбай апасы Сайкалга аш берип, ашка Токтогул да катышкан
. Барпыны биринчи ошол жерден көрүп, айтышкан. А түгүл Эсенгул Малгараевдин эскерүүсүндө
 1916-жылы Төрөгелди деген киши аш берип, ошол аштагы ат жарышта Керимбайдын Жайдак деген күлүгү чыгып келгенде, Токтогул аны аябай мактап ырдаган. Анан Токтогулдун Керимбай менен сөөк өчтү душман болгонуна шектенип кетесиң...

Токтогулдун ырларынын өзгөрүп кеткендиги дагы башка фактор менен байланышат. Мисалы, Токтогул Сибирден келгенде Эшмамбет менен учурашып ырдашат эмеспи. Бир вариантта ал ырды Калык Акиев жаздырат жана Токтогулдун чыгармалары басылган эң алгачкы китепке кирет
, ал 986 сап, экинчиси латынча 1940-жылы чыккан китепте
 берилет, баары 270 сап, мында Эшмамбет бир жолу, Токтогул бир жолу гана ырдайт (алым-сабак кылып отурушпайт). Үчүнчү вариант Алымкул Үсөнбаевден 1940-жылы жазылып алынат, баары 437 сап. Алымкул бул ыр Токтогул Шиберден келгенде 1910-жылы Кетмен-Төбөдөн Таластагы Талбай дегендин ашына келген Токтогулга Эшмамбет тарабынан ырдалган деп айткан жери бар. Төртүнчү вариант Кудайберген Карымбаев жаздырганы, ал 1964-жылы «Ала-Тоо» журналынын №8 санына чыккан. Булардан башка ушул эле ырды Коргол да айтып калчу экен. КР УИА Кол жазмалар корунда Т.Сырдыбаев жаздырган дагы бир учурашуу бар, ал 190 сап
. Биз окуп жүргөн варианттарда Токтогул Сибирден келгенде учурашкан Эшмамбетке акын «балам өлсө барбапсың, үй-бүлөмдөн кабар албапсың» деп атпайбы, соңку сөз кылган варианттар андай эмес эле, Эшмамбет Токонун үй-бүлөсүндөгү бардык жакшылык-жамандык менен кабардар болуп жүрөт, анын баласынын өлгөнүн «туйгунуңду качырдык, кулунуңду жашырдык, карчыгаңды качырдык» деп өз оозу менен угузат.

Мындай айырмачылыктар эмнеден улам келип чыгат жана Токтогулдун чыгармалары ким тарабынан мынчалык «түзөтүлгөн», акырында кайсыл вариант туура деп эсептелинет деген суроо туулбай койбойт.

Ушуга окшогон оңдоолорду айтып отурсак дагы аз эмес. Алардын бири тууралуу тексттологдор
 мындай мисалды келтирет. 1938-жылы чыккан китепте:

Отуз миң солдат мен жалгыз,

Он ооз тилин билбедим.

Омбудагы орустун

Ортосунда зилдедим.

Албетте, 30 – 40-жылдардын саясый аба ырайы акынды абакта болсо да «орустун ортосунда зилдетүүгө» болбойт эле, анан 1940-жылдагы китепте «орустун» деген сөзү «түрмөнүн» болуп калат. Ал гана эмес, саясаттан такыр алыс:

Беш көкүл чачың кулпунат

Бээжинден келген кундуздай.

Кыл чачыңыз кулпунат

Кытайдан келген кундуздай, - деген ырлардагы «Бээжин» – «Меркитке», «Кытай» – «Кыпчакка» айланып чыга келет
.

Т.Сатылгановдун ырлары кандай жолдор менен өзгөрүүгө учурады экен деген ой менен анын 1940-жылы чыккан латынча жазылган китебин
 бир сыйра карадым. Менин колума бир окумуштуунунбу, же басма кызматкерининби колдонуп жүргөн китеби тийген экен. Ал белгисиз адам китептин 39-бетиндеги «Бура тарткан ала аркан» деген саптын «ала» деген сөзү жакпай калганбы, сыя менен «ала» деген сөздүн үстүнө эле «кыл» деп жазып таштаптыр. Кийинки жыйнактарына ошентип «кыл» аркан болуп кирип калган. Ушул эле ырдагы 7 – 8 саптары («Тобуңдан кетсем, аман бол, толгон кыргыз жергеси»), аягынан мурдагы бир куплети («Боздоп ыйлап, түрмөдө, жаткандагы кербезим, боз тоголок бүргөлөр чаккандагы кербезим») 1940-жылдагы жыйнагында жок, демек, кийин эле бирөө кошуп жибериши мүмкүн.

Ошол эле менин «оңдогучум» китептин 128-бетиндеги «Балам жок» деген ырдан «Амалсыздан өтүптүр» деген сапты «А дүйнөгө кетиптир» деп түзөткөн, «Кантейин жалгыз чырагым» деген саптан кийин «Каралдымдан айрылып, караңгы күндө турамын» деп оңдоп таштаган. «Эзилдим шумдук заманда» деген ырдын алгачкы төрт сабы («Кармалып кеттим Сибирге, каруу-күчүм толгондо, карыптан мендей миллион, камалып калган коргонго») деген саптар тегерекчеге алынган да, «мусапыр» деген сөз жакпай калганбы, «капалуу» деп оңдолгон. Китептин тексттери ошол кезде кыргыздар колдонгон латын арибинде болсо, түзөтүүлөр криллчеде жасалган.

Саясаттын күчүн караңыз, Токтогулдун:

Сексеңдеген ит орус

Айдаган Токоң мен элем

...........................................

Гүлдүрөгөн ит орус

Айдаган Токоң мен элем.

.........................................

Он сан элге салбасын,

Орустан көргөн күнүмдү.

............................................

Калкка бир кудай салбасын,

Мен капырдан көргөн күнүмдү, - дегендей 1923-жылы жазылып алынган саптары өзүнөн-өзү эле «жок болуп» кетет.

Дагы бир мисал – Калык өзү жаздырып, 1938-жылы чыккан биринчи китепке – «Токтогулдун ырлары» деген жыйнакка кирген, Токтогул менен Калыктын айтышы өзүнчө эле экиге бөлүнүп, 1956-жылы чыккан Токтогулдун топтомунда «Күлүк элем талбаган» жана «Куулуп жүрдүм көп жылы» деген аттар менен эки ыр болуп басылып калган. Айтышты мындай бөлүп салууга кимдин гана колу барды экен дейсиң?..

Токтогулдун ырларын көп адамдар жазган, атайын мамлекеттик тапшырма менен келип жазышкан. Мисалы, Т.Сатылгановдун 80 жылдык мааракесинин алдында ошондой экспедицияга Узакбай Абдукаимов да катышып калган экен. Көп ырларды жазып кетет, бирок алары китепке чыкпайт. Эл нааразы болуп Абдукаимовго, Бөкөнбаевге кат жазышат. Албетте, жооп ала алышпайт. Кийин Абдрасул Токтомушев, Саткын Сасыкбаев да келип Сузак районунун Көк-Арт, Кара-Алма, Кыз-Көл айылдарынан акындын ырларын жыйнап кетет. Бул чөлкөмдө Токтогул менен кошо сүргүн болгон Чыйбыл болуш, Болот Жыртаков жашаган эмеспи. Бирок ал материалдар да жарыяланбайт
.

Эмне үчүн? Жогорудагы кишилердин жазуучулук кадыр-баркы, басма сөздө иштеген тажрыйбалары Токтогулду таратууга жарабадыбы? Анын бир катар ырлары Ж.Таштемиров тарабынан «сүрсүп кеткенде», 1957 – 1970-жылдарда гана Кетмен-Төбө, Талас, Аксы, Ноокен жерлеринен жазылып алынды.

Жогоруда кеп кылгандай Токтогулду «реформалаган», «артык кылабыз деп, тыртык кылган» жерлерди көп эле кездештиребиз. Кеп алардын баарын орду-ордуна коюп чыгууда турат. Өзгөчө Токтогулдун Совет өкмөтү тууралуу ырлары, колхозго үгүттөгөн саптары, басмачыларга каршы ырлары акындын деңгээлинде эмес, алар кандайдыр бир ырлардын үзүлүп алынган саптар сыяктанат, алардан акындын «үнүн» таануу кыйын. Деги эле совет учурунда акындын чыгармачылыгы кризиске кабылган өңдөнөт.

Арзымат деген болгонбу?

Токтогулдун акын катары таанылышында анын Арзымат менен айтышуусу өзгөчө белгиленип келет. Соңку учурда бул адамды да болгон эмес, жөн гана Токтогулдун образын түзүү үчүн ойдон чыгарылган каарман болсо керек деген пикирлер айтылып жүрөт. Интернет желелери аркылуу таралган бир пикир: «Социализм идеологиянын түрдүүчө саясий компанияларына, өзгөчө тап күрөшүнүн талабына жараша акынды революциялык күрөшкө жакындатыш үчүн, башка ырларына оңдоолор киргизишкендей эле, айтыштарын да жасалмалаган жерлери кездешет. Мисалга, ал реалдуу турмушта «Беш каман» деген ыр жаратпаган сыяктуу эле, «Арзымат менен айтышы» да таптакыр болбоптур»
. 

Экинчи пикир обончу Асанкалай Керимбаевдики: «Адабиятыбызда Керимбайдын ырчысы Арзымат тууралуу тап​такыр маалымат жок.​Арзымат ойлоп табылган ырчы. Менин чоң энем Разакан Керимбайдын 3-аялы, 1980​-жылы каза болду. Ошол чоң апам көп нерселерди айтып берер эле… Арзымат деген ырчы болгон эмес. Бул Жоомарт Бөкөнбаевдин ойлоп тапкандары. Болбосо, эл оозунда бирин​-экин ырлары калат эле го…Арзымат Токтогулга карама​-каршы ойдон чыгарылган образ. Мен сураштырсам, Токтогулдун Сибирге айдалышына Керимбайдын эч бир тиешеси жок экен. Токтогулга саясый айып тагыш керек эле, Ж.Бөкөнбаев караштырса «эзүүчү» таптын өкүлү Керимбай бар. Ошентип, ортодон саясый душман кылышты да, коюшту»
.
Бул пикирге назар салыңыз. Муну эми ким айтып жатат деңиз? Керимбайдын урпагы, совет өкмөтү аны Наманган тарапка журт которуп ийгенде чөлдө кой кайтарып, балалыгы ызага толгон кийин атактуу обончу, аткаруучу болгон Керимбайдын урпагы айтып жатат дейли. 

Ушундай эле пикирди кетмен-төбөлүк атактуу акын Алик Акималиев да кандайдыр бир деңгээлде бышыктап отурат: «Эгер Арзыматтын өзүнө токтоло турган болсок, тарыхта мындай киши болгон эмес. Арзымат деген уруу болгон. Аны Жоомарт Бөкөнбаев Токтогулдун образын ачып бериш үчүн эле ойлоп тапкан»
. Ишенбейин десем, бул Алик мырза мага Токтогул шаарчасында жолуккан, ошондо ал Т.Сатылгановдун Чолпон-Атадагы музейинде директор болуп иштеймин деп өз оозу менен айткан жайы бар. Дагы макул дейли, ал эми Алик деп коюңуздар. 

Анан өмүр бою акындар чыгармачылыгын изилдеп келе жаткан, КР УИАнын Кол жазмалар корунда «түнөп» чыккан, фольклор жана ырчылар чыгармачылыгын жыйнап, кыргыздар бар деген жердин баарын кыдырган Батма Кебекова: «...Совет бийлиги мезгилинде чыгармачыл өнөрканасына «оңдоо» киргизүү, анын таптык сезимин ашыра курчутуу, атеисттик көз карашын арттыруу сыяктуу тенденция орун алгандыгын айрым фактылар ачык далилдеп турат. Алсак, Кетмен-Төбө өрөөнүндө, же башка аймакта дегеле Арзымат аттуу ырчы жашабаптыр. Бул анын көркөм кыялдын туундусу катарында Токтогулдун чыгармачылыгына киргендигинин күбөсү, - деп жазып, Кетмен​-Төбө өрөөнүндө, же башка аймакта дегеле Арзымат аттуу ырчы болбоптур деп атпайбы
.

Бул пикирлерди талыкпас токтогултаануучу журналист Мамат Өсөров тактоо үчүн далай түйшүк тартыптыр, ал минтип жазат: «Өткөн жылы Батма Кебекованын бул маселе боюнча, башкача айтканда, Арзыматты жокко чыгарган материалын газетадан окуган соң, эл акыны Тууганбай Абдиев агайга анын чын-төгүнүн сурап кайрылсам: «Ал туура эмес, Арзымат болгон, анын небереси Мөкүш аксакал ушул эле Бишкекте жашайт деп жооп берди. Ушул маселени тактоо максатында мен үстүбүздөгү жылдын (сөз 2008-жыл тууралуу баратат – М.А.) июнь айында Кетмен​-Төбөгө барып, Торкен айылынан бул ырчынын өмүр таржымалын ошол жерде жашаган 85 жаштагы Төлөгөн карыядан жана Токтогул шаарчасында жашап жаткан Арзыматтын небере келини 1929​-жылы туулган Дилдекан эжеден акындын чынында эле Кетмен​-Төбөнүн Торкениндеги Жаныш деген жерде жашап өткөнүн, азыр да анын таш короосу сакталып турганын, андан канча бала, небере, чебере тарап, кайсыл жерлерде турганын тактап кайттым. Дилдекан эже Арзыматтын небереси Момундун байбичеси болот. Эмесе, Токтогул менен айтышкан чоң болуштун чоң ырчысы Арзыматтын өмүр баянына токтолсок: ал бир кездерде Талас тараптан кандайдыр себептер менен ооп келип жашап калыптыр. Арзыматтан Өмүрбек, Бообек, Жолой, Курмушу аттуу 4 уул жана 6 кыз болгон. Өмүрбектен ​ Айгырчан, Айгырчандан ​ Жаныбек, Тыныбек, Роза, Мариса. Жолойдон ​ Сулайман, Тууганбай, Кыпчакбай, Тургунаалы. Тургунаалыдан ​ кызы Сагын Таласта жашайт. Сулаймандан ​ Момун, Эркин, Мөкүш, Рая, Эмилис. Момундан ​ Дамир. Дамирден Сыргак, Илияз, Динара, Алымбек, Назира. Бообектен ​ Үтүр. Үтүрдөн ​ Байкабас. Төртүнчү уулу Курмушудан перзент жок. ...мен жогоруда жазып кеткен Үтүр уулу Байкабас Токтогул райондук элге билим берүү бөлүмүндө кароол болуп иштейт, Мөкүш болсо, Бишкекте эмес, Сокулукта жашайт экен»
. 

Арзымат тууралуу дагы башкача ойдогулардын пикирин окуп чыгалы: «1882-жылы Токтогул Дыйканбай манаптын ырчысы Арзымат менен беттешип, аны жеңет»
. Профессор Е.Озмитель 1889-жылы эле Готовцев аттуу этнограф «О киргизских и сартских песнях»деген макала жазып, Токтогулдун Арзымат менен айтышуусу тууралуу кеп кылгандыгын жазат
. Бул факт эгер ырас болсо, Токтогулдун чыгармачылыгы жөнүндө айтылган алгачкы пикир гана эмес, айтылуу айтыштын болуп өткөндүгүн талашсыз тастыктоочу табылгыс материал. Бирок Готовцев деген ким, анын эмгеги кайда жарыяланган, мен биле албадым, мындай фамилиялар сахаларда учурай турганын гана биле алдым.

Дагы бир токтогултаануучу Ж.Таштемиров Кетмен-Төбөнүн Куччу-Суу айылынын тургуну Сагынбек Сапаровдон улуу акындын «Ынтымакка кол кармаш», Арзымат менен айтышынан үзүндү, «Бакты кыз», «Кызды узатканда», «Кетмен-Төбөнү көргөндө», «Жээрде ат», «Ормонкул», «Байгени бербейт бөлөккө», акын Сибирге айдалып кеткенде баласы Топчубайдын атасы Токтогулду жоктоп ырдаган ыры жазылып алынганын, ал киши «кат билбестигин», «көкүрөгү даана адам экендигин», «Токтогулдун ырларын жаш күнүндө үйрөнүп калганын» айтып келип, ал кишиден жазылып алынган ырлар «күмүштөй тунук, алтындай таза чыгармалар» деп кепилдик берип, «буларда эч кандай кошмо жок» дейт
. Караңыз, адабиятчы Арзымат менен айтышынан үзүндүнү жаздырган кезде Сагынбек Сапаров ал ырды кийин Токтогул элдин суроосу боюнча эстеп кайра айтып бергенде жаттап алганын айканын, «мында эч кандай кошмо жок», «ыр акын тарабынан кандай айтылса, ошол бойдон тунук калыбында бизге жетти» деп атпайбы?

Арзымат темасында бир кыйла кызыктуу кеп салган Токтогул районунун Чоң-Арык айылынын тургуну Замидин Мадалбеков болду
. Ал Албандын уулу Арзыматтын болжолу 1825-жыл менен 1835-жыл ортосунда Таластын же Калба, же Кырк-Казык айылдарынын биринде туулганын, уругу колпоч, уруусу саруунун ак кийизи болорун, Эшманбет экөө туугансып жүргөнүн, турмуш шарттын айынан 1855 – 1860-жылдар арасында Кетмен-Төбөнүн Торкенине келип отурукташып калганын жазат. Айтуудан анын 3 уул, 7 кызы болуптур, ар биринин аты-жөнүн келтирет жогорудагы макаланын автору, а түгүл бирөөсүнө (Жолойдун уулу Тургуналыга) Жоомарт Бөкөнбаев жолугуп, аны мейман кылып, ат мингизип, чоң атаңды жамандап койдум деп кечирим сураган экен дейт. Дагы эле ошол информатордун билдирүүсүндө Ак-Чийдин Таке-Таш деген жеринде Дыйканбай той берип чоң ат чабыш болуп, анда Дыйканбайдын өзүнүн аты байге алганда Арзымат ошону мактап ырдаган экен, Дыйканбай акынга ат мингизип, өзүнө ырчы кылып алыптыр, макалада Байбала деген ырчы менен айтышкан текстин берет. Ырлары жакшы, тили бир кыйла өткүр болгонсуйт. Токтогул менен айтышкандан кийин Арзымат ал өнөрүн таштаган экен, Наманган жакка мал айдап барып жүрүп, саруу тууганы Жеңижок акындыкында кыштап да калыптыр. Бирок бир шек туудурган нерсе – Арзыматтын Токтогул менен айтышкандан кийин эле ырчылыгын таштап коюшу. Себеби акындар бири-бири менен айтышта бир жолу жеңет, бир жолу жеңилет, миң таланттуу болсо да кээде илхам келбей калышы ыктымал, же тема анча болбой калат. Ошого карап Арзымат кийин ырдабай калган дегенге кошулуу кыйын, дагы бир нерсе – неге ырдабай калса Аксыдагы Жеңижокко барып, аны менен кыштап туугансып жүрөт. Кыскасы, буларды да тактоо керек...

Экинчи бир нерсе – Арзымат менен айтышуу биринчи вариантта бизге жетпеди, кийин-кийин Токтогул баягы ырыңызды ырдабайсызбы дегенде ырдап койчу экен, буга карап акын тексттин сынчыл сөздөрүн кийин бир топ күчөтүп жибергенби деп да ойлоого мүмкүн. Ж.Бөкөнбаев «Токтогулдун өмүрү» аттуу эссесинде «Жеңиш» деген темада Токтогул менен Арзыматтын айтышын көркөм баяндап берет. Ал жерде айткан боюнча сарттар уруусунун жакшыларынын бири Сопу бий атасы Керимкулга аш берет. Кызмат кылуу, албетте, уруулаштарына жүктөлөт, он сегиздеги Токтогулга төрт өгүз отун алып келүү милдеттендирилет. Алып келгенде Дыйканбай чакырып жатат дешет. Барат. Сопу бий (Токтогулдун уруулашы болуп атпайбы), Дыйканбай, Жаркынбай ырчы дегендер отурган. Айтыш атайын уюштурулат. Адегенде «Аргымак көркү жалында, алманын көркү шагында» дегендей эле кадимки санат ыры ырдалат. Кийин айып Арзыматтан кетеби, айтор, жаш, курч Токтогул күүлөнүп кетип, «кара карга кейптенген, каркылдаган урганым», «манапты ээрчип эт жеген мадырайган соргогум» дегендей кемсинтүүлөргө өтөт. Ушул токтогулдук саптар Арзымат менен айтышууда болгонбу, же кийин кошулганбы деген суроо коюлат. Дыйканбайга ырчы болуп Арзымат өзү барбаптыр, манап анын талантын сыйлап, өзү чакырып алыптыр. Бул – биринчиси. Экинчиси – Токтогул ал кезде жаш болгон, курч болгон, анан калса жанында уруулашы Сопу бий турган, ага таянган болушу мүмкүн да ушинтип эле катуу сындап ырдап салышы дале ыктымал. Ошол эле кезде отундан келген томояк жигит өзүнөн кырк жыштай улуу кишиге мындай саптар менен каяша кылышы да кыйын, ишене албай да кетесиң. Бирок, үчүнчүсү, бул сынчыл, куйкум саптарды кийин Жоомарт (же башка бирөө) кошуп салган болушу да мүмкүн, болбосо неге Жоомарт кийин Арзыматтын урпактарынан кечирим сурап жатат (эгер ошол кечирим сурап, ат мингизген факт ырас болсо).

Кыскасы, ошентип Арзымат темасынын да ачылбаган жактары көп турат.

Кайдан чыкты «Кандай аял тууду экен, Лениндей уулду?»
Б.Кебекованын мындай деп жазганы бар: «Совет бийлиги учурунда Токтогулду көтөрүү үчүн аны орус революционерлеринин алкагында саясый көз карашы калыптанып, замана-заңдын өзгөрүшүн кыргыздарга ала келген революционер, орустар менен достошуу идеясын жайылткан инсан, өз доорунун жол-жобосунан, салттык эрежелеринен кол үзүп, ашта, тойдо ырдабаган, бай-манаптар, журт бийлөөчүлөрү менен алака түзбөгөн ашкере демократ, мусулманчылыкты түп-тамыры менен четке каккан атеист акын катарында мүнөздөө зарыл болгон. Өз учурунун идеологиясы акындын жеке турмушуна чейин өңүт алып, алган жары Тотуя да башкача жагдайда баяндалып келген»
. 30 – 40-жылдарда мына ушул нерсе – Токтогулду көтөрүү, аны башкача бир деңгээлге алып чыгаруу аябай керек болгон. Мунун пайдасын да көрдүк – Токтогул жарыяланды, изилденди, окутулду, зыяны да болду – акындын эң мыкты философиялык жана динди жактырган чыгармалары, элдик дастандары, инсандарды мактаган ода сыяктуу ырлары жазылып алынган жок. Алардын ордуна Кеңеш бийлигин даңазалаган, «басмачыларды» басынткан, колхозго үндөгөн саясатташкан, «жасалма» ырлары пайда болду. Мисалы, жалпы калк олку-солку болуп, «ким – кимди» деген заман учурунда Токтогул дароо эле Совет бийлигин кабыл алып жатпайбы. Же Барпы менен айтышында «аракет кылган бирөө бар» деп атпайбы. Ал айтышуу 1915-жылы болуп атат (бул датаны 1904-жыл деген пикир да кездешет): «Мен улуу акындын үстүнө капыстан кирип баруудан тартындым. Жүрөгүм даай алган жок. Анын ырларын, наамын Эшмамбеттен уккан болучумун. Мени менен Кетмен-Төбөгө ээрчишип барган Далбай «мына бул Токтогул» деп көрсөттү. Анан ошондо Барпы «Болжолдоп чыктым Бостондон, насибим сага кошкондон» деп ырдап атпайбы, анан Токо өзүнөн жыйырма жашка жашыраак, отуздан ооп калган Барпыны сынап, ар кандай формаларда ырдап келатып эле:

Оңолор заман биздики
Оодарылып кылымдан.
Кутуларбыз жарк этип,
Куруттай эзген зулумдан.
Жаркырап бизге таң атар
Жамандар бизден адашар.
Кабарын уккам, түшүнөм,

Аракет кылган бирөө бар.

Айтайын десем ашкере,

Чыгарбайт азыр турмуш тар, - деп саясатташып кетип жатпайбы. «Аракет кылган бирөө» ким? Ошол 1915-жылы «бирөө» бар беле? Бирөө эмес, аракет кылган миң эмес беле, а түгүл 1917-жылдын өзүндө эле эки революция (Февраль, Октябрь) болуп кетпедиби? Бул сап кийин В.И.Ленин жеңип чыккандан кийин кошулган болуу керек. «Абаңдын айткан ырларын, алтындай сактап түйүп ал..., айланып элге айта жүр агаңдан уккан сөзүңдү» деп атпайбы Токобуз жасалма сүйлөп. Бул ырдын жогорудагы саптары жасалмабы? Болушу мүмкүн. Ал ырды Барпынын өз оозунан жазып алышкан. Андай болсо Барпы кошуп жатабы, эгер кошулса. Кызыгы бир эле ырды Барпы өзү эки вариантта Т.Байзаковго айтып берген экен. Кошулса, ошондо кошулушу мүмкүн.Жок дейт барпытаануучу К.Даутов бир катар адистердин (Т.Үмөталиев, Ж.Таштемиров, С.Закиров, М.Борбугулов, Ш.Абдыраманов ж.б.) Барпы менен Токтогул 1915-жылы учурашкан деген пикирин (анын ичинде өзүнүн да ошентип жазганы бар) жокко чыгарып жана М.Богданованын 1946-жылы 11-августта Барпынын өз оозунан жазып алгандарына таянып, Керимбай болуштун энеси Сайкалдын ашында (а бул аш 1904-жылы болгон дейт) биринчи жолу кезиккендигин белгилейт. Ырдын башы «Эшиктен келди бир бала» деп башталып атпайбы, 1915-жылы Барпы кайдагы бала болсун?
. 

Андай болсо 1904-жылы андан бетери «аракет кылган киши» тууралуу айтпашы, билбеши мүмкүн.

Ушундай эле ыр «Кандай аял тууду экен, Лениндей уулду». Көп жерде сөз кылып келе жатпайбызбы, Ж.Бөкөнбаевдин «Токтогулдун өмүрү» деген очерки жөнүндө, дал ушул ыр тууралуу кеп кылуу менен ал чыгарма финалына жетет. Бирок бул ыр качан, кандайча ырдалгандыгы Жоомарттын ошол жазганында учурабайт, ырды жалпысынан жогору баалап, «улуу жол башчыга арналып ырдалган дүйнөдөгү эң сонун ырлардын катарына кирет»
 деп айтат. Ошол дүйнөдөгү лениниана темасындагы эң алгачкы «эң сонун ырды» ким жараткан: Токтогулбу, Жоомартпы, же Токтогул – Жоомарт тандемиби? Катаал, бирок керектүү суроо. Жок эле дегенде кийинки муундар алдында жүзүбүздү жарык кылып алуучу суроо. Мындайларды бизге чейин эле байкашкан, айтып келишкен. Болгондо да Аалы Токомбаевге окшогон акындын мурасын жыйноо ишине түздөн-түз катышкан, ал гана эмес жетекчилик кылган адамдар айткан. Токтогул Сатылгановдун өмүр таржымалына, адабий бейнесине калпыс кошумчалар, аны «тазалоо», фактыларды жаап-жашыруу, бай-манаптарга таза эле каршы турганы, атеистиги ж.б. сапаттары жасалма болгондугун ал киши өткөн кылым ортосунда эле жазып чыккан
. Ошого удаа эле бул ойго дагы бир интеллегент жазуучу К.Маликов кошулуп, басма сөздө «Улуу акындын мурастары туура жыйналсын» деген ураан менен чыккан
.

Эгер «...Лениндей уулду» ырдалган болсо, качан ырдалды экен? Тарыхка бир назар: 1919-жылы Кетмен-Төбөнү Калкожонун 700дөй жигиттери басып алат, ошондо Олуя-Атадан (азыркы Тараз, мурдараак Жамбыл) Литвинов командалык кылган 200 кызыл аскер келип, үч күн катуу уруш болот да, кызылдар жеңишке жетишип, Кеңеш бийлиги орнойт. Мамыт Ботбаевдин айтуусу боюнча Литвинов жергиликтүүлөргө жардам берген экен жана Муз-Төр болуштугунун элин жыйып, Ак-Жар деген жерде жыйын өткөрүп Керимбайды болуштуктан алып, ордуна чычкандык батырак Исмаил Чаловду, катчы кылып Мамыт Ботбаевди дайындап кетет. Кийинирээк Керимбай камалып, Олуя-Атага айдалыптыр. Ошол жыйында ырчы Токтогул да жүргөн экен
. Ыр ошондо ырдалдыбы? Бирок Мамыт Ботбаев неге ал тууралуу айтпады экен дейсиң?

К.Бобулов бул ыр 1918-жылы ырдалганын белгилейт
, бирок оюн тарыхый материалдар менен коштобойт. Башка эмгекте
 1919-жылы деп айтылат.

П.Кушнердин 1929-жылы Москвадан чыккан «Горная Киргизия» деген китебинде Кетмен-Төбө саяктарынан чыккан, бир кезде болуш да болгон Керимбай Атахановдун сүрөтүн берет. Аябай эткээл киши экендиги көрүнүп турат. П.Кушнер ошол киши 1918-жылы же 1919-жылы Суусамырда балдарына арнап чоң той бергендигин, ага деп калайык калктан каражат чогултканын адабиятчы М.Рудов жазып чыгат
. Ага караганда 1918-жылы дале, 1919-жылы дале Керимбайдын дөөлөтү кетпептир, советтер аны толук «жеңе албаптыр», анан «Кандай аял тууду экен...» качан ырдалып жатат?.. 

Токтогул жана Анжиан козголоңу

 Советтик мезгилдеги токтогуловеддер (Ж.Бөкөнбаев, М.Богданова, Ж.Таштемиров, Ш.Үмөталиев, Р.З.Кыдырбаева ж.б.) тие албаган дагы бир нерсе бар, ал акындын Анжиан көтөрүлүшүнө катыштыгы. Аны «ак жеринен» камылды деп жүрөбүз. 

Чын эле ал окуяда Токтогул «ак» беле, же «кара» беле? 

Анда 1898-жылдагы Анжиан көтөрүлүшүнүн чыгуу себептерин карап көрөлү. 1895-жылдарда Түркстанга дин бузар Остроумов аттуу «миссионердин» ойлору таратылат, ал киши жаннат аймакты орусташтыруу ниетинде орус-тузем мектептерин ойлоп таап, мечит-медреселерге катуу сокку урат, жаамы мечиттерде жума намазындагы кутбаларда орус падышасына жана анын авладдарына атап тилебат кылууну талап этет, Курандагы «вал мушрикни» деген жердеги «мушрикни» деген сөздү кошпой окугула деп, «каапыр» деген сөздү такыр жолотпогула деп чыгат. Ажы зыяратына барууга тыюу салынат. Шаардыктарды келгиндер кемсинтип, салам айтпадың менен тепкиге алса, элеттиктердин жерлерин оторчулар ээлеп, жаңы поселкаларды куруп, аларды, мисалы Көк-Арт өрөөнүндө эски аттарын өчүрүп, Михайловка, Благовешенск, Димитровка, Николаевка, Гавриловка, Архангельск, Спасовка деп, Аксыда Успеновка деп аташып, ал жердегилерди тоого сүрүп, «туяк пулу», «чөп пулу», «ооз пулу», «кан пулу» дегендей ондогон алымдарды алып, мужуктар мурда мал жайылып жүргөн жерлерди ээлешип, ал жерге бал аарылардын жашыктарын коюп, кокус көнгөнү боюнча жергиликтүүлөрдүн малдары кирип барса, «штраф» дегенин чыгарышты. Келгиндер колбала арагын (самогон) чыгарып, мас болушуп, аял-эркеги чогуу дасторконго отуруп, таң атканча ырдап-бийлеп, улуу-кичүүнү барк албай, жарым жылаңач ылдый жактан эл иче турган суунун башына түшүп, пара дегенди үйрөтүп, кыргыздардын эшен, калпа, манап дегендерин да тоготпой... 
Жалпы Фергана өрөөнү эки катмардан турган: биринчилер отурукташкан, б.а. кыштактарда жана шаарларда жашаган жумушчулар, дыйкандар, аларды сарттар дешкен, экинчилери тоо жакта, дале болсо көчүп-конуп жүргөн илетийалар (элеттиктер). Жогорудагыдай кыйноолордон улам акыры азап чегинен ашып, 1896-жылы Көк-Артта элетиянын элдери топтолуп, маселени толук чече албай Ийикчи эшенге бармак болушат. Арасында манаптар жана манапзаадалар болуп, бир гана талабы – мужуктардын эзүүсүнө каршы экендигин айтып даттанышкан. Ошол жерде Шадыкан баатырдын небересин өздөрүнө башчы кылып да алат. Жыйырма беш өкүл Миң-Дөбөгө эшендин астына келип, мужуктардын поселкаларына кирип, баарын ат менен бастырып кетебиз, биздин жаныбызга тийди, биз ээн-эркин жүргөн элбиз, эгер кечээ эле келип төрүбүздү талашкандар болсо алар менен кашык каныбыз калганча кармашабыз, сиз гана казатка уруксат бериңиз дешет. 

Ийикчи (Дукчу) эшен ойлонду. Көпкө ойлонду. Намыстуу жигиттер бар экенине, тоолуктардын дымагынын күчтүүлүгүнө, жүрөктөрүнүн өлбөгөнүнө ыраазы болду. Бирок бул да кооптуу болчу. Орусия деген кылкылдап жаткан улуу дөөлөт, артында куралданган аскери бар экенин бу бир ууч атчандар ойлошмок беле. Андыктан да бир аз сабыр кылгыла, азыр убагы келе элек, баары бир Николай зулумунун кордугунан суурулуп чыгабыз, Алла ишибизди колдосо силер эле эмес шаардыктарды да үгүттөп бүт баарыбыз бирдей чыгабыз, газаватты бир убакта, бардык жерде бирдей баштайбыз дегендей насааттарын айтып жигиттерди тоолоруна кайтарды. 

Сүрөттө: Мадали (Ийикчи эшен)
Бир жыл өтүп Кетмен-Төбө жана Көк-Арт өрөөнүнүн кыргыздары бир ашта миңдей жигит топтолуп, мужуктарга чабуул кылабыз деп Чыйбыл болуш менен казы найыбы Молдо Рахматилланын тегерегине баш кошуп, болгон куралын, союлдарын алып, буйрук күтүп даяр турушту. Каапырларга каршы казатта өлгөндөр шейит болуп, түз эле жаннатка түшөт деп молдолор айтса, акындар элди эркиндик үчүн күрөшкө үндөп жүрдү. Демек көтөрүлүштүн руханий лидерлери Мадали, же Ийикчи эшен болсо артынан, Алибек датка, Өмүрбек датка, Чыйбыл болуш, Баатыр миң башы Нармат уулу, Молдо Гайыпназар Артык уулу сыяктуу болуштар (волость башчылары), Арзыкул паңсат, Мухаммад Ибраим токсобо паңсат, казы Акмат молдо наиб Мырза уулу, Айтпай токсобо, айыл башы Молдо Касым амин, Сатыбай мырза ж.б. ири ишмерлер, кадыр-барктуу кишилер турган. Анын активдүү катышуучусу Кокон хандыгында иш башкаруучу, өзгөчө кадырлуу Зыйабидин максым болгон. Демек мына ушундай масштабдуу иш-чарадан Токтогулдун оолак калышы мүмкүн эмес эле. Ал гана эмес жалпы калайык калк каржылык жана аскердик жардам берип турган. Ошол кездеги Фергана өрөөнүнүн бийлик башчылары Токтогул сыяктуу өнөр адамдарын атайын өздөрү алып жүргөн.

Анан калса Наманган шаарынын төрагасы генерал-майор Лобавский болгон Убактылуу аскер сотунун 1898-жылдын 3-августундагы жабык отурумунун өкүмүнө негиз болгон күбөлөр Бактыяр 3-июнь күнү 20 чакты кыргыздардын ичинде Шадыбек калпанын жанында орустарга каршы кутумчулук уюштуруу үчүн акын Токтогул да болгон деп атса, Керимбай Атаханов, Чынаалы Беков да ал пикирди тастыктайт. Демек ошол учурдагы сөз менен айтканда кутумчулукка (заговор), азыркы сөз менен айтканда эркиндик үчүн күрөшкө Т.Сатылганов катышкан...

Бул окуя тууралуу О.Сооронов жазып атат: «Кетмен-Төбөдөн, Суусамырдан жигит даярдаганы келген Мадалы эшендин кишилери эң биринчи Токтогулга жолугушкан экен. Токтогул өзү минтип эскерет: «Мен жүгөрү сугарып атат элем. Анан бир жигит келип, Шадыбек калпа (сарттар уруусунан) (бир тактоо: сүргүн болгондордун документинде Шадыбекъ Хальфа Шир Газиев, киргиз, рода багышъ, 70 лет деп жазылат – М.А) чакырып атат деди. Үйүнө барсам, үч киши бар экен. Бири ооган, бири өзбек, дагы бири ирандык окшойт. Мени бөлүп, бир боз үйгө киргизишти да жаңы кийим кийгизишти. Кийим мага өлчөп тигилгендей чак келди. Өмүрүмдө биринчи жолу өзүмө ылайык кийимди кийишим. Боз үйдүн жанында бир жакшы ат турган экен, ошого мингизишип, жанагы үч киши менен Алексеевкага, дүкөн иштеткен намангандык өзбектин үйүнө келдик. Түн бир оокумга чейин биздин жерлерди орустар басып алгандыгы, аларды кантип кууп чыгыш керектиги жөнүндө сөз болду. Палоо желип бүткөндөн кийин колума комузумду алып, ырдамакчы болдум эле, жанагы үч кишинин бири «ырды коё туралы, бул жерде өтө олуттуу маселе талкууланып атат» деди.

Тиги үч кишиде ар кандай китептер, баракчалар бар экен. Ошолорду «кантип таратабыз» деген маселе коюлат. Бири «Токтогул таратсын» дегенде Шадыбек калпа: «жок, сен тарат, бул жерде көп киши менен аралашып жүрөсүң, көбүн тааныйсың» дейт дүкөнү бар өзбекке. Анан жума намаздарда, эл көп чогулган жерлерде жанагындай сөздөр айтыла баштайт да. Токтогул «Акмат, Дыйкан алдамчы, Атакан, Миңбай жалганчы» деп ырга кошкон «Беш камандын» бири Атакан ошол жерде болуш экен. Атакандын жигиттери «Токтогул да көтөрүлүшчүлөрдүн арасында жүрөт» деп айтып келишет. Токтогул көтөрүлүшкө түздөн-түз катышкан эмес, аякка жеткен да эмес. Биздин колдогу документтердин биринде да анын көтөрүлүшкө катышканы тууралуу маалымат жок. Сүргүнгө баары болуп 64 адам айдалат. Ошолордун ичинен эң көбү багыш, сарыбагыш, анан сарттар»
.

Сүрөттө: Көтөрүлүштүн катышуучулары

[image: image5.jpg]



Сүрөттө: Анжиандагы дарга асуу

О.Ибраимовдун жазганы мындай: «Совет заманындагы тарых илими Токтогулдун биографиясындагы айрым маанилүү фактыларды абдан эле бурмалаптыр. Биринчиден, улуу ырчыны «Заман агымы» деп аталган Молдо Нияз, Нурмолдо, Молдо Кылычтардан жасалма түрдө бөлүп карап жүрүппүз. Жок, нака заманист, орус оторчулугуна каршы сөзү менен эле эмес, иши менен каршы чыккан, 1898-жылкы Анжиан көтөрүлүшү деген көтөрүлүшкө түздөн-түз катышкан ырчы Токтогул Сатылганов экен. Ага катышуусунун негизги себеби – орус бийлигинин кыргыз калкына көрсөткөн чектен тыш залимдиги, ачыктан-ачык кордогону жана жергиликтүү бай-манаптардын кош бийлиги болуптур. Бала чагынан бай-манаптарды, «эл жегенге жардамчы» эшен-калпаларды, төбөлдөрдү жек көргөн Токтогул Анжиан көтөрүлүшүнө чын ишеними менен катышканын өзү да  Н.С.Ладушев деген орус интеллигенти менен сыр чечишкен убагында, 1928-жылы ачык айтып бериптир. Бул тууралуу документ Кыргыз Улуттук Илимдер Академиясынын кол жазма фондусунан жакында табылып отурат»
. 

Демек, пикирлер ар түрдүү, маселе дагы да көп нерселерди тактоону талап кылат. Бирок бир чындык бар – Токтогул эл турмушун, орус оторчулугун айтып ырдаган, ошонун өзү калкты күрөшкө чыгууга шыкак берген. «1928-жыл 28-ноябрь Жалал-Абад кантону, Кетмен-Төбө волосту, село Алексеевка» деген дата жана дарек турган Токтогулдун өзүнөн Кыргыз ССРинин Мамлекеттик планынын адис-агроному Н.С.Ладушев жазып алып, О.Сооронов жарыя кылган дептерде айтылган боюнча Кетмен-Төбөдө Намангандан келген соодагер Төрөхан Арифбай Агалаковдун дүкөн-үйү болгон экен. Токтогул ошол үйдө биринчи жолу 1897-жылы аердин ээси менен таанышып, Фергана өрөөнүндө көтөрүлүш чыгарып, бай-манаптардын жана падыша чиновниктеринин бийлигин тартып алып, ири, күчтүү мусулман мамлекетин (калыйпалык) кура тургандыгыбызды уктум жана ошол үйдөгү жолугушуу менин өмүрүмдө бурулуш жасады деп айтып атат. Кетмен-Төбөдөгү көтөрүлүштү даярдоо тобуна төрт киши кирет: алардын бири Төрө Бешкемпиров, бири жогорудагы сарт (өзбек) Төрө болгон, демек, эки окшош ысымдагы адам тууралуу айтылат Токтогулдун 30 жылдан кийинки эскерүүсүндө. Аларга ооган, фарсий, өзбек улутунун өкүлдөрү да келип турган. Сөз жок, алар көтөрүлүштүн жарчылары, Мадали эшендин өкүлдөрү болуп атпайбы. Андан ары О.Соороновдун жогорудагы акындын эскерүүсүн интерпретациялаган текстине назар салалы: «Мадали эшендин өкүлү болгон өзбек адамы кебин дагы улантып келип, араб тилинде кырмызы кагаздагы жазууну окуганын, ал абдан узак экенин, бирок башталышы менен аяк жагы аликүнчө эсинде калганын айтат Токтогул». 

Баш жагы мындай экен: «Ааламдын жана бардык жакшылыктардын ээси Аллага жана анын жердеги элчиси Мухамметке, үй-бүлөсүнө, бардык максатташтарына мактоолор болсун!», - деп башталып, андан соң эшендик (свяшенное приемство) Азирети Мухаметтен Азирети Сыдыкка өткөнүн, андан султанга өтүп, ал Касымга бергенин, андан Сыдыкка, Баязитке, Хасанга, Алиге, Юсупка, Жахан кожого, андан ары гомодонго, хоженттикке (гуджанскому), калпа Мухаммед-Али миң-төбөлүккө келди (Мадали эшен – М.А.)». Өкүл акыркы ысымды кайра-кайра айтып токтолот да, баракты ороп, терең дем алып, отургандарды кыдырата карап чыгып, «Ушундан кийин Мадали хандын Түрк султанынын Ферганадагы орун басары экенине, ыйыктыгына, тапшырмаларына, буйруктарына күмөн саноого болобу?», - деген суроону коёт. 

Ушундан соң мейман туруш болуп, он-он беш мүнөттөн кийин меймандарга бешбармак тартылат. Түн бир оокум болуп баратса дагы тамактан кийин Кетмен-Төбө менен байланыш, Кетмен-Төбөдөн кимдер көтөрүлүшкө катыша алат, кимдерден этият болуу керек, жергиликтүү жана падышалык администрациялардан бул жерде кимдер жана качан болушат, кимдер менен кандайча байланышат ж.б. маселелер туурасында өтө этияттыкта сөз жүрөт.

Андан ары Ферганада турмуш-ахвал өтө начарлап баратканын, менчик жерлер тартылып алынып, пахта аянты көбөйтүлгөн менен баасы арзандап, сырттан келчү дандын баасы арзандап, дыйкандар итке минип калгандыгы жөнүндө, Алланын үйү болгон мечиттерди тартып алып, соодагерлерге сатып, ажыга барууну да тыя баштаганы жөнүндө узак жана ачуу сөздөр ортого салынат»
.

Эми ушул Токтогулдун эскерүүлөрүнө дыкат назар салып көрсөк: 

Биринчиси, Кетмен-Төбөдө ооган, фарсий, өзбек улутунан келген үгүтчүлөр, Мадали эшендин өкүлү болочок көтөрүлүш тууралуу кеңеш курганда элге баарын ашкере кылбашы, бул иш жашыруун, айрым гана өтө ишеничтүү адамдардын катышуусунда жүрүшү мүмкүн. Демек, ал жыйынга Токтогул концерт коюу үчүн барган жок, ал болочок көтөрүлүштү уюштуруучулардын бири катары тандалган. 

Экинчиси, Токтогул 30 жылдан кийин ошол 1897-жылы Төрөнүн дүкөн-үйүндө болгон сөздөрдү, азыркы тилибиз менен айтканда үтүр-чекитине чейин кайталап айтып жатпайбы, демек, ал ошол сөздөрдү сөөгүнө сиңдирген, кийин ал кептерди үгүтчү катары айтып-деп, элге жайылтып жүргөн болуу керек.

Үчүнчүсү, Токтогулдун жогорудагы сөзүндө Мадали эшендин ишин айыптабайт, тескерисинче, алардын узак тарыхый жолун, эл аралык маанисин жогору баалаганы байкалып турат.

Төртүнчүсү, 1897-жылы Төрөнүн дүкөн-үйүндө болгон жолугушуу өз өмүрүндө бурулуш окуя болгондугун баса белгилейт.

Ал кайсыл бурулуш болушу ыктымал, акын кайда бурулду экен? «...ошол 1897-жылдын июнь, июль айларынан көтөрүлүш чыккан 1898-жылдын жаз-жай айларына чейинки мезгилдердеги, көтөрүлүш учурундагы Токтогулдун патриоттук ар кандай кыймыл-аракеттерин жокко чыгарууга болбойт. Токтогулдун өмүр баянын такташ үчүн ошол мезгилди тереңдете изилдөө талап этилет» (О.Сооронов)
. 

Менимче, дал ушул мезгилде Токтогулдун үгүт ырлары кеңири ырдалган болушу керек. Алар дин мусулманчылыкты ыйык тутуу, калыйпалыкты орнотуунун зарылдыгы, бай-манаптарга, падышалык бийликтерге каршылык ж.б. Мына ошол мезгилде ал аябай эл-журтту кыдырган. Мисалы, Көк-Арт өрөөнүн аралап көрүп, жаны күйгөн Токтогул мындай деп ырдаганын Жалал, Калдар деген комузчулардан жазуучу Ш.Абдыраманов кагазга түшүрүп алган экен:

Алладан болсо бир парман,

Чак түштө урат чагылган.

Ташкенден «жарым паашанын»
Жарлыгы келди жазылган.

Аралап өтүп Ак-Башты,

Азапка салдым как башты.

Көргөндө Кара-Кынаны,

Көңүлгө кайгы ынады.

Карасам төшкү Көлмөнү,

Көзүмдүн жашы көлдөдү.

Кадырдан достун бири жок,

Калдайган айыл түрү жок.

Доңуздар жүрөт коркулдап,

Мас мужук сөктү корсулдап.

Канакей Кара-Чологуң,

Канакей Таран-Базарың,

Канакей жайлоо, тунук суу,

Канакей көңүл жазарың,

Аш-тойлор берип дүңгүрөп,

Кайсы жер күлүк чабарың,

Жолдоруң неге тосулду,

Угулбай түзүк кабарың.

Ак селде салган сопунун

Укпадам саар азанын
.

Ырдын мазмунуна караганда Токтогул бул өрөөнгө мурда да келип жүргөн («Көңүл айтуу» деген дагы бир ыры бар, ал ырдан маанисине караганда Токтогул түрмөдөн келген соң жалгыз кызы каза болгон Көк-Артта жашаган досу Кадыркул менен аяшы Анарга атайын бата кылуу үчүн жалгыз келет эмеспи), ал жердин табиятын жана адамдарын эң жакшы билген, анан эле ошол жерге Ташкенден буйрук келип баары  чакчелекей түшүп калды, Ак-Баш, Кара-Кына, Көлмө, Кара-Чолок, Таран-Базар – эми башкача болуп калган, калдайган айыл, кадырдан дос жок, коркулдап доңуз, корсулдап мас мужук жүрөт, аларды көрүп мекенчил акын көзүнө жаш алат, көңүлүнө кайгы ынанат. Жайлоо, таза суу, күлүк чапчу жер, мал жүрчү жол жок – баары тосулган, а түгүл дин кыскарып, азанчы сопу жок ж.б. Мына ушундай өзгөрүүлөрдү ырдоо менен акын элди тымызын күрөшкө үндөп жаткан жокпу? Үндөп жатат! Ал идея менен акын Кетмен-Төбөдөгү Төрө өзбектин дүкөн-үйүндө отурганда куралданып атпайбы.

1898-жылдагы Анжиан тополоңунун чордону да ошол үчүн ушул акын бир басып өткөн Көк-Арт өрөөнү болуп атпайбы, көтөрүлүштүн кыймылдаткыч күчтөрү да Абдылда бийдин уулдары Чыйбыл болуш, Галча, неберелери Нусуптун баласы Муратали, Чыйбылдын баласы Төрөкелди ж.б. атактуу эл башкаруучунун тукумдары болуп атпайбы. А ошол көтөрүлүштүн башчысы, идеологу жана башкалар ээрчиген адамы Мадали эшен болуп атат. Ырас, бул жерде дагы бир нерсе бар бул орустар маселеси. Түштүк Кыргызстандан Рыскулбек баш болуп орустарга биринчи өткөн Суусамыр, Кетмен-Төбө болгон, алар башка Түштүк аймактарынын Орус падышачылыгына киришине бир чети жол ачкан, экинчи жагы ортомчулук, көпүрөчүлүк рол аткарган. Бирок эмнегедир орустар Кетмен-Төбө жеринде кечирээк келет (Көк-Арт өрөөнүнө салыштырмалуу), алар 1908-1909-жылдары Воронеж жана Харьков губернияларынан 53 үй-бүлө келип, Узун-Акматтын Нарынга куйган чатында Алексеевка (Ивано-Алексеевка – Шевченко) деген орус кыштагын негиздешет, алардын ичинде 4 тегирменчи, 4 уста, 4 мерген, 2 теричи жана темир уста, өтүкчү, фельдшер келген, үч жыл өтпөй 200 кожолукка жетет, базар-учат ачылат. Булар Кетмен-Төбөгө биринчи келген орустар эле, демек, 1898-жылы бул өрөөндө орустар болгон эмес, ал эми дал ушул мезгилде Көк-Артта, Жалал-Абаддын ары жак-бери жагында орус айылдары болуп, көтөрүлүшчүлөрдүн планы боюнча Анжиан аскер горнизонуна кол салганга чейин эле алар Шадыкан баатырдын небересинин жана Чыйбыл болуштун башчылыгында ошол Михайловка, Благовешенск, Димитровка, Николоевка, Гавриловка, Архангельск, Спасовка деген орус айылдарынын күлүн көккө сапырмак. Мына ушинтип орус посёлкаларына барышса, куралданып алган, буктурмаларды коюп алган орустар атчан союл көтөргөн кыргыздарда жакын жолотпой коёт. Ал эми орус посёлкалары жок кетмен-төбөлүктөр орус мужуктарын өлтүрүүгө катышкан эмес, чамасы, Анжиан аскер горнизонуна кол салууга да алар жетишпей калганбы дейм.

Токтогул «Күңгүрөнө күү чалдым» деген ырында «Калпалар кылган жаңжалда, каргаша чыгып кетти деп», «Жерди көргөндө» деген ырда «Эшендер кылган жаңжалдан, туткун болуп кармалып», «Калпалар калбаа кылганда, кара жол Сибирь айдалып» деп атат. Коргол ырчынын да баласынын өлгөнүн угузганда «Эшендер кылган жаңжалда, ак жеринен кармалып, айдоого кетти дечү эле», «Калпалар кылган жаңжалда, караланып кармалып, калкынан кетти дечү эле, калганың кайгы жечү эле» деген сөздөрдү айтканы бар. Алымкул биринчи жолугушуусунда айтат: «Эшендин кесир зарпынан кармап кетти дечү эле», - деп. Токтогул Сибирден келгенде Бууракандын белинде Эшмамбет менен учурашууда Эшмамбет ырчы да мындай дейт: «Эшендин кесир зарпынан...эсен-аман кутулуп, келипсиң, Токо, зындандан».

Жогорудагы мисалдарды, анын кармалышы, айдалышы туурадан-туура Анжиан тополоңу, анын уюштуруучусу Мадали эшен менен байланыштырылат.

Эң кызыгы Токтогул 1928-жылы 28-ноябрда Кетмен-Төбө волостунун Алексеевка селосунда Н.С.Ладушевге Анжиан көтөрүлүшү тууралуу айтып берип, он күндөн кийин 1897-жылы Кетмен-Төбөгө Мадали эшенден келген азыр эми упурап айрыла баштаган катты алып келип бериптир. Анан ошол кат келгендеги окуяны баяндап берет. Анда «өмүрдү дин исламга арноого», «газы» болууга, эгер керектелсе, шейит кетүүнү сунуштайт жана куранга колду коюп, ант берүү керектигин, ал анттан кайткан болсо, эки дүйнө бети кара болуп өтөөрүн эскертет. Ошол расымдардан кийин Шадыбек калпа катты коюп, баары үстүнө колун таштайт. Чамасы алар куранга касам ичишкен болуу керек. Жанагы Токтогул ар кандай сурактарда «күнөөсүн мойнуна алган эмес», «жалган жалаа менен камалган» дегенибиз калп болуп чыгат. Ал Анжиан көтөрүлүшүнө катышкан, куранга ант берген, ошон үчүн ал ар кандай сурактарда актанган эмес, курандын антынан корккон жана кандай жаза болсо аткарууга ыкрар кылган. Анан ушул кишини 80 жылдан бери атеист кылып, динге каршы ырдаган киши кылып, кудай алдында күнөөгө батып жүрбөдүкпү?

Жогорудагы Н.С.Ладушевге 1928-жылдын 8-декабрында көрсөткөн кат көтөрүлүшкө Коңур-Өгүз айылы боюнча жооптуу Карталы Салбановге берилиши керек экен, бирок ал келбей, берилбей калыптыр. Дагы кызык, ошол катты ким, кайда сактап жүрдү? Отуз жыл бою суракта, сүргүндө, ар кыл айылдарда жүргөн Токтогул неге бул катты жоготподу? Менимче, бул Токтогулдун ошол каттагы сөздөрдү ыйык туткандыгы, алардагы жазылгандарга аябай ишенгендиги менен байланыштуу болсо керек.

Анжиан көтөрүлүшүнө катышкандардын ичинен Токтогул менен бирге айдалгандардын бир тобун акын Эшмамбет менен жолугушканда айтып өтөт. Алардын бири Анжианда кара дарга асылды деген Чыйбыл болуш
, көрсө асылбаптыр, ал да 25 жылга каторгага айдалыптыр.

Көрүп жүрдүк өлгөнчө,
Көк-Арттан барган Чыйбылды
Айдалып кетип баратып,
Жолдо калды өлгөндө,
Жору, кузгун жеди окшойт,
Адам чыкпай көмгөнгө.

Чыйбыл болуш Абдылла бий уулу чоң кадыр-барктуу адам эле. Атасы Кокон хандыгы убагында азыркыча айтканда Тогуз-Торо, Сузактын бийи болгон, жалпы басыздар гана эмес, бул аймактары башка уруулар да булардын сөзүн эки дебей угушкан. Андан ары Эшмамбетке мындай деп отчёт берет:

Адигине Өмүрбек
Сексен бир жашка барыптыр,
Сакалында кара жок,
Куудай болуп калыптыр.
Карыны жаштай кыйыктап,
Падыша залим тарыптыр.
Алты жашар баладай
Акылынан таныптыр.
Анын да сөөгү көмүлбөй,
Ара жолдо калыптыр.

Сөз Өмүрбек Бекмурат уулу тууралуу баратат, ал да жөн киши эмес, Тилеке бийдин урпагы, адигиненин баргысынан болот, кезинде Кокон хандыгынын Каратегин жергесиндеги наместниги болгон, лашкер башы мансабында турган, көтөрүлүшкө чакырган мөөрдү баскан он эки кишинин бири. Алай, Кичи-Алай, Ноокат тарапка сөзү өтүмдүү эле, убагында болуш да болгон. Ошол Анжиан көтөрүлүшү кезинде ал Оштогу орус аскерлерине кол салуу үчүн даярданып азыр эми Ноокатка караган Ак-Терек деген жерде үч жүздөй адам менен буйрукту гана күтүп турган. «Жебеген самсага пул төлөп» ал киши өмүр бою сүргүнгө айдалган, сексен бирдеги кишинин кайсыл өмүрү калды дейсиз?..

Айдалгандардын дагы бири – Сары уста. Ж.Бөкөнбаев Ийри-Суу деген жайлоодон Токтогул менен бирге Сары устанын кармалганын, анын атагы чыккан уста экендигин жазат
.  Акындын айтыштагы маалыматы боюнча Андаштын уулу Сары колунан көөрү төгүлгөн киши экен, ага тагылган айып «чоюн башты кудай» деши, «найзалык жыгач кыйгандыгы». Кептин баары ушунда жатат, мындай ойлоп көрсөк, Сары уста көтөрүлүшчүлөргө курал-жарак жасап берген экен, анын таланттуулугун эске алсак, ал жасаган куралдар жөн эле биз жазып-айтып келгендей таяк болбосо керек.

Токтогулдун ырында Сапарбай, Кыпчакбай, Кутубай, Бакай, Качканак, Муратаалы, Мурзабек, Кулданбай, Молдосан, Карабап,  Айдараалы, Курама, Мамыр, Баратаалы, Салбан, Кыдыраалы балбан деген кишилердин аты аталат. Булардын ичинен Айдараалы деген өзү ырдабаганы менен дайыма Токтогулду коштоп жүрчү экен, анын атасы Наманган шаарынын чыккан өзбек, апасы түбү кетмен-төбөлүк көпөс болушкан, эжеси Камбү кадимки Токо «Кулукедей уста бол, кыргыз элдин ичинде өлбөй турган нуска бол» деп ырдаган Кулуке устанын жубайы болгон. Ушуга караганда да Токтогулдар бул «кылмыш ишине» «групповой» тартылгандай. Аларда кармоо үчүн пристав Бушенов Жети-Суу, Олуя-Ата шаарларынан мергенчилерди жана казак отрядын алып келген. Мындай даярдык менен комузун колуна алып турган адамдарга келбейт да, сөзсүз аларга куралдуу топ каршы турган, ошолордун ичинде Токтогул да жүрбөйбү? Алардын ичинде Шадыбек калпа, анын мырзасы жана катчысы намангандык өзбек Молдо Төрөхан Арипбай Агалыков менен кыргыз Даулет Акимбаев, айылдын бийи Төрө бий Бешкемпиров жүрбөйбү. Алардын жаткан жеринен Мадали эшендин Шадыбекке багыштап жазган чакырык каты табылып атпайбы. Жылда Арымга жайлоолоп чыгып кеткен Токтогул бул жылы бир нерсе болорун боолгологондой Ийри-Сууда эле калып калып атпайбы? 

Анан ал кантип «жалган жалаа» менен колго түшсүн да, «ак жеринен» айдалсын? 

Советтик мезгилдеги адабияттарда Токтогул «Беш каман» деген ырды ырдап, Рыскулбектин беш баласы Дыйканбай, Акмат, Атакан, Миңбай, Мырзакан менен өчөгүшүп калат да, ошолор аны Анжиан көтөрүлүшүнүн шылтоосу менен кармап беришет дейт. Кармап берген Керимбай деп айтылып, жазылып келет, айтуудан Рыскулбектин бир уулу Керимбайдын таланттуу обончу небереси Асанкалый Токтогулдун айдалышында атасынын күнөөсү жок экендигин зар какшап айтып өтүп кетти. Рыскулбектин балдары Токтогулду Анжиан көтөрүлүшүнө катышкандарга ырдап берүүгө, элди үгүттөөгө өздөрү чакырып атпайбы. Мындан улам кетмен-төбөлүк Шадыбек калпа (Шадыбек Шергазы уулу) баш болгон жана жогоруда биз айткан Фергана өрөөнүнүн авторитеттеринин арасында Анжиан козголоңуна катышкандардын ичинде Рыскулбектин балдарынын өздөрү болуп калышы жана алардын мындан кутулуп кетиши гана Токтогул сыяктуу 64 абакчынын кыжырын кайнаткан болушу керек. Токтогулдун Керимбайларды жаман көрүп калышы эң алды менен ушуга байланыштуу го деп ойлоймун. 

Токтогул «жазыксыз кеттим», «жалган жалаа менен кеттим» деп атпайбы, ал анын эркиндик үчүн, оторчулукка каршы күрөшкөнүм үчүн, ислам динин сактоого аракет кылганым үчүн – бул айыптоого, камоого, сүргүн кылууга эмес, кайра эл тарабынан мактоого, сый-ургал алууга, Алла Тааланын алдында мусурманчылык парызымды аткаргандыгым деп түшүнгөн. Чынында туура түшүнгөн. Бул жагынан ал айыпсыз болгон. Көтөрүлүштө жазаланган бардык 777 (айрым маалыматтарда 546) адам ошол ойдо дарга асылганы – асылып, камалганы – камалып кетти.

Мына ушундай аспектилерден Т.Сатылганов тууралуу кезегинде 10 миң нуска менен 1958-жылы чыккан А.Чукубаевдин «Токтогул. Эпоха, жизнь и творчество» деген китеби
, акындын философиялык жана атеисттик көз караштарын изилдеген А.А.Алтымышбаевдин
, Б.Аманалиевдин
, музыкалык жагын талдаган В.Виноградовдун
, М.Абдраев менен Б.Алагушевдин
 эмгектери дагы да дыкат карап чыгууну талап кылат.

Токтогул жана анын абак жылдары
Токтогул Сатылгановдун Сибирь сүргүнү окуу китептеринде, хрестоматияларда, а түгүл адабий, тарыхый изилдөөлөрдө негизинен жалпы сөздөр менен коштолуп келет. Ырас, соңку учурдагы адабиятчы О.Соороновдун бир катар макалалары
 бул багытта жаңы маалыматтарды берет. Анын тапканы боюнча Кетмен-Төбөнүн Мазар-Сай жагына барган өкмөттүк комиссиянын башчысы Николай Ладушев акынды 1927-жылдан 1931-жылга чейин котормочу катары алып жүрүп «веселчак и комик, музыкант, певец, прекрасный и толковый переводчик» деп баалаган. Композитор А.И.Власов да Токтогул орус тилинде дурус сүйлөп, комузда орус обондорун ойнойт дейт. Бир катар маалыматтарга ишенгенде ал орустардын «Барыня», татарлардын «Урал күйү», «Макаржа», «Каз канаты», өзбектердин «Йар-Йар», «Фергана» ж.б. күүлөрүн комузда жана балалайкада катыра чертчү экен. 

Бул эми кийин, ал эми түрмөгө барганда айрым маалыматчылардын пикиринче «Тутулуп келип болуштан, тууганды таптым орустан, айдалып келип болуштан, ага-ини таптым орустан» деп ырдаган эмес экен, «Тутулуп келип болуштан, тозокту таптым орустан, айдалып келип болуштан, азапты көрдүм орустан» деген экен
. Неге мындай деп атат, чын эле бул саптар бузулганбы – ал дагы изилдөөнү талап кылат деңизчи.

Э.Малгараевдин эскерүүсүнө караганда
 Сибирге сүргүн болгондор айдалып чыккандан жетинчи күндө деңиздин жээгине жетип параходго салынат, андан кийин поезд менен Саратовго барат, андан Москөөнүн түрмөсүнө камайт (Б.Жыртаковдун эскерүүсү боюнча алты ай). Ушул жерде бир да орусча билбегендерге орус тилин үйрөтөт, психологиялык жактан адаптациялоодон өткөрөт. Тоголок Молдо менен жолугушууда Токтогулдун «Булбул Токоң Маскөөдө, акыл эсин жыйнады», - деп айтканы ошондон. Москвадан соң Үркүт (Иркутск), Забайкал түрмөлөрү тил үйрөнүүсүн тереңдетет.[image: image6.jpg]=

Сүрөттө: Т.Сатылгановдун Сибирге сүргүнгө айдалган жолу

Акын негизинен 1873-жылы кылмышкерлердин, 1889-жылдан сүргүндөгүлөрдүн, 1903-жылдан саясый айыпкерлердин, 1918-1919-жылдарда адмирал Колчактын ак гвардиячыларынын концлагерине айланган, 1920-1950-жылдарда советтик түрмө болгон жерде жаткан, ал азыр да бар – жиндикана. Иркутск шаарынан 76 чакырым түндүк-батыш тараптагы Бохан районундагы Александровский деген кыштактагы Александровский централы деген абак жай. 1873-жылы падыша Александра IIнин жарлыгы менен ишке берилген бул жайда иркутскилик большевиктер М.К.Ветошкин, А.А.Ширямов, биринчи орус революционерлери (1905-1907), тарыхта «якут протести» деген ат менен калган окуянын айыпкерлери В.К.Курнатовский, А.А.Костюшко-Валюжанич (1904), Ф.Э.Дзержинский (1902), Ф.А.Артем (1910), М.В.Фрунзе (1914), Г.К.Орджоникидзе (1915-1916) ж.б. таанымал адамдар «отуруп» чыккан.

Сүрөттө: Александр централы 1886-жыл
Негизги корпусу эки кабат болуп, бир эле убакта миңдей арестант кармалган, аларды Иркутск жана Устькут туз кайнатуучу жана Николаев темир зоотуна иштеткен. Айлыктарын кадимки жумушчулардай эле берген. Абактын өзүндө эмерек жасашкан, кийим, шейшеп, жууркан тигүү цехтери болгон. Эң негизгиси абакка түшкөндөрдү тарбиялайбыз деп көп аракет кылынган. Үйлөмө аспаптар оркестри, өздүк-көркөм чыгармачылыгы иштептир, китепканасы бар экен, кол өнөрчүлүгү болуп, алардын Иркутскиде фирменный деп коёбузбу, айтор, өзүнчө дүкөнү ачылыптыр. Бул түрмө ошол кездеги Орусиядагы алдыңкы түрмөлөрдүн бири катары эсептелчү экен. Демек, мына ушулардын баары орус тилинде жүргүзүлгөн да. Төкмөлөр куйма кулак, эс тутуму бышык болот эмеспи, Токтогул тилди да, маданиятты да тез эле үйрөнүп, орусча ырдап, сүйлөп калган. «Мен Сибирде көп жүрүп кыргыздын обондорун унутуп кеттим эле, ырдасам ногойчо (татарча) ырдачу элем. Айдоодон келип, Эшмамбет менен учурашканымда кадимки обонум, ырчылардын үнү эсиме түштү» деп а түгүл кыргызча унутуп калгандыгын айткан жайы бар экен
. Устатын эң жакшы билген Калык ырчы болсо анын өзбекче, казакча, дунганча, татарча, орусча ырдап, күүлөрүн черткенин белгилейт
.

Токтогулдун абак жылдарында анын ырларынан Семён, Харитон деген эки ысымды (же фамилиябы) учуратабыз. Ал эми О.Сооронов макаласында
 келтирген Ж.Жылкыбаевдин эскерүүлөрүндө башка дагы бир катар ысымдар тууралуу айтылат. Ишенбешке негиз жок. Дегеним, Жумай Жылкыбаев кыйла сабаттуу киши болгон, 1930-жылы февралда Ош округдук компартиясынын токтомуна ылайык Кетмен-Төбөгө партиянын биринчи катчысы болуп дайындалып, ошол эле жазда Мазар-Сай айлында канал казылып, ошол канал казуу ашарына элди ыр менен чакырып жүргөндө биринчи жолу Токтогулду көргөн, кийин да канал казуу, пахта өстүрүү, совет бийлигине элди үндөө ж.б. иштерге ал кишини үгүтчү катары пайдаланган жана акын менен кеңири сүйлөшүүгө мүмкүнчүлүк тапкан. Ошол Ж.Жылкыбаев Токтогулдун өз оозунан Рудзутак, Киселев, Ярославский дегендер тууралуу укканын эскерет. Акындын көз карашынын калыптанышына Рудзутак, Киселев, Ярославский ж.б. орустар, тагыраагы, орус тилдүү революционерлери катуу таасир эткен сыяктанат. Эми булардын ичинен бирин карап көрөлү. Мен интернеттен аңтарып отуруп ал балким Ян Эрнестович Рудзутак болуп жүрбөсүн дедим. Ал киши латыш революционери, 1887-жылы туулган. 14 жашында айылда чабан болгон, 1898-жылдан бийликке каршы Либава жана Рига шаарында латыш жумушчуларынын массалык чыгууларына катышкан (Токтогул менен салыштырыңыз). Кийин «Ежемесячник», «Денас Лапа» сыяктуу басылмаларга оппозициялык макалаларды жаза баштайт, марксизм-ленинизм окуусу менен жакын таанышат, кыскасы, акыры «өлүм» статьясы коюлуп, бирок 15 жылга сүргүнгө айдалып, анысы 10 жылга кыскарат (дагы биздин акын менен салыштырыңыз). Абакта Амур темир жолунун курулушунда иштейт, француз, немис, англис тилдерин үйрөнүптүр, камалгандардын укугун талашып, бир нече жолу жетекчилер менен кер-мур айтышыптыр, пикет, ачкачылык жасап ийиптир. 

Токтогулдун жогорудагы райондун биринчи катчысына айтып берген маалыматында
 мындай сүйлөмдөр учурайт: «Орустар: ак орус (падыша жактагылар, чиновниктер), кара орус (карапайым калк, эзилген букаралар) болуп экиге бөлүнөт экен. Кара орустардын баштыгынын бири ошол Рудзутак экен дечү эле. Рудзутак, анын жолдоштору падышанын өкмөтү башынан-аягына чейин (бүткүл системасы) элге зыяндуу экенин ачык айтышчу дээр эле. Рудзутак деген чарчы бойлуу, кара тору киши болчу дечү экен Током. Алар тыш менен (эркин) кенен байланышып, тигиндей-мындай окуялар болуп жатканын түрмөчүлөргө (түрмөдөгүлөргө го) айтып берип тура турган; бөтөнчө (мусулмандардан барган) тил билбегендерге жан тартып, бизди полициялар уруп, ызгаар көрсөткөндө болуша кетип, тигилер менен уруша турган эле; өзүлөрү дайыма биздин арыздарыбызды жазып берип, жумшак мамиле кыла турган, илбериңки эл эле, - дей турган Током»
.

Мына ошол киши чын эле Я.Э.Рудзутак болсо, кийин-соңу ал киши  1-7-чакырылышта СССР БАКтын мүчөсү, ВКП (б) БКнын мүчөсү (1920-1937), ВКП (б) БКнын саясый бюросунун мүчөсү (1926-1932) ж.б. болуп, сталиндик репрессияда атылып кеткен. Аны 1955-жылы С.Н.Хрущев өзү актап чыккан. Биздин Токтогул айткан чын эле мына ушул киши болсо, анда анын таасири аябай эле чоң болот. Балким Барпы менен жолугушуудагы «аракет кылган бирөө бар» дегени ушул Ян Эрнестович Рудзутак болуп жүрбөсүн дейсиң.

Дагы бир адам – казак жигити оролдук Осмон. Ал адам тууралуу Токтогул мындай ырдайт:

«...Казак элдин кулуну

Оёз менен кармашып,

Он жылга келген кесилип.

Оруста окуп, тил билген,

Окумуштуу жан эди

Орусча каты бар эди.

...Орустар менен сүйлөшүп

Оңолот, Токо заман дейт.

Бул адам уезд башчысына каршы чыккан, сабаттуу, орусча билген, саясый жактан жетик киши болгон экен, абакта падышалык бийликке каршы үгүт жүргүзгөндүгү үчүн көзөмөлдөөчүлөр өлтүрүп коёт, мына ошол окуя да Токтогулга катуу таасир этет
.

Негедир биз Т.Сатылгановдун өмүр баяны менен таанышканда аны учак менен эле Иркутскиге жетип баргандай кабылдап келебиз. Ага жеткенге чейин 2 жылдай убакыт кетиптир, араба менен, поезд менен, кеме менен жүрүшүптүр (Самара – Москва – Иркутск), анан Александровский централда төрт жылдай гана болуп, Омскиге которуптур, ал жер кыйла эркинирээк болгон бейм, сыра (пиво) чыгаруучу зоотто төрт жыл иштептир (айрым маалыматтар боюнча). Бул жерде мусулмандар: татарлар, казактар кыйла көп иштешкен сыяктанат. Демек, ырдоого жакшы аудитория болгон сыяктанат. Өзү да: 

Омбудагы түрмөнүн

Ортосунда зилдедим («Туткун ыры»), - деп айткан жайы бар.

Бирок бул жерде чаташуулар аябай эле көп өңдөнөт. Биз бири-бирине дал келбеген бир топ маалыматтар менен кездешебиз.

Т.Сатылганов абакта кайсыл жерде, канча жыл отурган?

Акын 1898-жылы камалганы дайын. Ал жерде талаш жок. К.Молдокасымовдун тактоосу боюнча ал 1898 – 1899-жылдары Москва, 1899 – 1900-жылдары Тобольск, 1900 – 1901-жылдары Тюмень, Иркутск, 1904-жылы Көйтүн (Куйтун) түрмөлөрүндө болуп, 1905-жылы Сибирден качып чыгат
. Демек, түрмөдө жети жылы болот. Эшмамбеттин «Жети жылы пияда баскан Током келген бейм» дегени туура чыгып атат.1898-жылы 18-августта берилген даргага асуу 7 жылдык мөнөткө сүргүнгө айдалуу менен алмашат. Акыркы жерде Балаганск уездинин Яндинск волостуна караштуу Көйтүн (Куйтун) кыштагында 1904-жылдын 26-августунан 1905-жылдын майына чейин болот. Жалпысы жети жыл болуп атат.

Тобольск түрмөсү тарыхта Тобольск замогу деген ат менен белгилүү, Тюмень облусунда, 1838-жылы негизделген да, 1855-жылдан камактагыларды кабыл ала баштаган. Ошондон кийин Михаил Михайлов, Владимир Короленко, Николай Чернышевский, Федор Достоевский сыяктуу орус ойчулдары, жазуучулары ушул жерден саясый айыптарын «жууп» чыккан.

Куйтун түрмөсү да Иркутск областында жайгашкан. Андай болсо жогоруда биз О.Сооронов тактаган маалыматтардагы Омбу (Омск) абагы кайда калат?

Омбу абагы 1843-жылы Батыш Сибирь князы генерал-губернатор П.Д.Горчаковдун барманы менен ачылган, 1859-жылы Тобольской (азыркы Орджоникидзе) көчөсүндөгү 4 кабат имаратка которулган. Ал имарат азыр да бар. 1904-жылдан областтык түрмө деп аталган. Орусиянын ошол кездеги мыйзамы боюнча 3-категориядагы абак аталган. 1850-жылдарда С.Ф.Дуров жана Ф.М.Достоевский Тобольск түрмөсүнөн ушул жерге которулуп келген жана төрт жыл жаткан, ал абактын аянычтуу абалы тууралуу жазуучу «Записках из мертвого дома» аттуу каттарында келиштире жазган. 1905-жылдан революционерлер В.В.Куйбышев, К.А.Попов, В.Л.Шанцер ж.б. саясый айыпкерлер «кызмат кылган». Түрмө тарыхында эң катаал тартип 1908– 1913-жылдарда болсо, 1905 – 1906-жылдарда тартип бир аз бошоңдогон.

«1905-жылдын жаз айынан Сибирден качып чыгып Омбу, казак жергесинде, 1909-жылдын декабрына чейин өзүн жашырып качып жүрөт. 20-декабрда, Алматыга келет. 1910-жылы Сырдарыя валейтине Хазрат генерал-губернаторуна арыз жазат. Ал Түркстан генерал-губарнаторлугуна Наманган уездик начальникке жиберилет. Экинчи жолу Токтогул арызын Фергана вилайетинин аскер губернаторуна жолдойт. Ал Наманган уездинин начальнигине жана Фергана вилайетинин башкармасына жиберилет. Акыры 1910-жылы Токтогулдун качкын экени аныкталып, экинчи жолу камакка алынат. Беш айдан кийин азаттыкка чыгат» (К.Молдокасымов)
. Бул фактыга караганда Токтогул 4 жыл Омбу жеринде, казак талааларында жүрүп калабы? Же ушул мезгил ичинде качып чыгып (1905, жаз), анан кармалып, Омбуга абакка түшөбү?» «Омбудагы түрмөдө камап жатты отуз ай» деп ырдаганы бар («Казак жериндеги ыр»). Отуз ай дегени 2,5 жыл болуп атпайбы.

«Жерди көргөндө» деген ырында:

Көйтүндө жүрүп Токтогул,
Көп тарттым залим азабын.

Астында аккан балы бар,
Үстүндө салган тамы бар,
Күндүзгүдөй түнүндө
Күйүп турган шамы бар.
Алты миң төөгө жүктөсө,
Аяктай жери оюлбас,
Оодарма тунук салы бар, - деп ырдаган.

Көйтүндө (Куйтун) – Иркутскиден 72 чакырым жердеги айыл болуп, чамасы акын «оодарма тунук салды» Байкал көлүндө же Анкара дайрасында көргөн сыяктанат. «Казак жериндеги ырында» мындай саптар бар: «Байкал көлү жанында,  тордо жаттым, Токтогул».

Токтогул түрмөдөн эки жолу качканын, бирок кармалып калып, мөөнөтү 12 жылга чейин узартылганын, акыры 1910-жылы 3-жолу гана качып чыкканын, Кетмен-Төбөгө 2 жылда жөө араң келгендигин, кийин 1913-жылы дагы бир жолу кармалганын К.Бобулов жазат
. Адабиятчы К.Бобулов кайсыл фактыга таянып жатат. Анын айтуусуна караганда Т.Сатылганов биринчи жолкусу Сибирь сүргүнүндө он эки жыл жатып атпайбы. Анын жолдо эки жыл. Өзү да бир ырында «Ат жетпеген алысты, эки жыл басып жол кылдым» («Көчөдө өлчү күнүмбү?») дегени бар. Ысмайыл Борончу уулу болсо «Камакта жүрүп жети жыл, кайрылып басып эки жыл, тогуз жылда көрүптүр, туулуп өскөн туурду» («Токтогулга эстелик») деп ырдап атат
. Коргол болсо «жыйырмага жык толгондо, жыйган таштай нык болгондо» айдоого кеткен Токтогул келе жатат деп угуп, Топчубайды угузат
. Эгер Коргол акындын 1882-жылы туулгандыгын эске алсак, анын 20 жашы 1902-жылы эле болуп атпайбы? Бул фактыны кандай дейбиз? Анда Токтогул Сибирь айдоосунан 4-5 жылда эле келип жатат.

Сүрөттө: Токтогул сүргүндө болгон Куйтун шаары. Кийин Братск ГЭСи үчүн Анкара дарыясы тосулуп. Ал эми сызык Током курушкан темир жол. 

Дагы ошол Коргол айтып жүрчү Тер-Жайлактагы тамашалуу айтышта Токону абдан жакшы билип, ээрчип жүргөн, бука минген, калтыр баш Кулуке ырчы айтып атат: «Алты жыл Шыбыр барганда, алла кудай дегенсиң, апта күн ачка калганда, аюунун этин жегенсиң»
. Мында алты жыл болуп калды.

Калык акын «Токтогулга» деген ырында акынга карата Забайкал, Көйтүн, Сибирь арасында жүргөнүн айтып, «Сибирде он жыл жүрүп аман келдиң, сырдашып бир өткөнгө салам бердиң»
 деп айтса, «Токтогулга эстелик» деген башка бир ырында «Тогуз жылда Сибирден, тобуна Током келди эле»
 деп ырдайт. Неге бир эле акын, болгондо да Токтогулдун эң жакын шакирти, аны ээрчип жүргөн акын ушинтип бир жыл айырма менен Токтогулдун абак жылдарын чаташтырып жатат?

Дагы эле ошол Калык мындай жазат, бир жолу Чынаалы деген карыяга Токтогул бу Калык менен мен Сибирден келгенден кийинки жылында Үч-Терек элине барып Ничке-Сайда Жанаалы деген теңтушумдукунда биринчи жолу таанышып, мага учурашып ырдаган, ошондон кийин чогуу жүргөнбүз дейт
. Ал эми Калык улуу акын менен биринчи жолугушуусу тууралуу «Оокаттын жайын беле элек, он төрт жашар баламын» деп атат
. Токтогулдун да ыры бар:

Былтыр келдим жаңыдан,
Түндүк Сибирь жагынан.
Забайкал, Үркүт, Көйтүндөн. 

Ошондо акындын былтыры эгер Калык акындын 1883-жылы туулганын эске алсак, анын 14 жашы кайра-кайра эсептесек да 1897-жыл болуп атпайбы. Анда Сибирге кете элек да... Сибирге кете электе жолукту десек, жогорудагы жер аттары кайдан чыгат?

Ошол эле Калык менен Карымшак деген бозо тарткан гаргардын үйүнө барганда шакирти ага Анжиан зилзаласы тууралуу ырдап берет жана отургандан аны сиз Сибирде жүргөндө ырдаган деп айтышат. Тарыхта ал алаамат 1902-жылы 2 (16) декабрда болуп өткөн, биринчи жолу саат 10дордо 8-9, экинчиси 1-1,5 мүнөт өтүп 9-9,5, үчүнчүсү жарым сааттан кийин 8 балл күчү бар жер силкинүү болуп, эскиден 11 миң, жаңы «европалык» типтеги 161 имарат кыйрап, шаардык православ чиркөөсү, абак жана банк гана урабай калган. Ошол кездеги эсеп боюнча 12 миллион рубль зыян келип, 4602 киши набыт болуп, шаар калкы 9 пайызга кыскарган.
Жогорудагы Кармышактын үйүндө эл айтканга караганда бул ыр 1902-жылдан кийин чыккан, анын Калык ырдап жүргөнүнө караганда дагы бир топ убакыт өтүп калган. Зилзала 1902-жылдын эң этегинде болуп жатса, ыр элге тараган болсо Токтогул Сибирден ал жылга (Анжиан зилзаласына) караганда кыйла кийин келген болуп чыгат.

Дагы эле ошол акын Калык келте менен катуу ооруп жатып өткөн өмүрүн эске түшүрүп ырдаган кезде Токтогулга карата «Түрмөдө тогуз жыл жүргөн» деген саптарды кошот
, ал Токтогулду тосуп алганда «Он жылда келдиң Токтогул, Түндүк Чыгыш Сибирден» деп ырдайт
. К.Бобулов: «Ырларына караганда Токтогул алды менен Омбу түрмөсүнө түшкөн экен, андан соң Иркутскинин жака-белиндеги жайгашкан атактуу Александровский централга которулуптур» деп айтып, 1972-жылы Монголиядан келе жатып, ошол «өлүк үйгө» тийип өттүм деп, акын жети жыл кырчын өмүрүн абакта өткөргөнүн белгилейт жана өз үйүнө 1910-жылы гана кайтып келгенин айтат
.

Барпыны изилдеп жатып, анын Токтогул менен биринчи жолугушуусу мурда айтылгандай 1915-жылы эмес, 1904-жылы болгон, Керимбай болуштун энеси Сайкалдын ашы ошондо өткөн деп, К.Даутов акын сүргүндөн 1903-жылы кышка жуук келгенин кеп кылат. Ал бул айткандарын М.Богданованын Барпынын өз оозунан жазып алган дептерлердеги материалдарга таянат
.

М.Богданова акын 1910-жылы качып келип, 1916-жылга чейин «жил нелегально» деп айтат
. Акын «Казак жериндеги ыр» деген чыгармасында «он жылы жатып түрмөдө,
канымдын баарын сордурдум» дейт. «Жерди көргөндө» деген ырында «Так он жылы өткөндө, олтурдум конуш ордума» дегени бар. Буларга караганда акын Ата конушуна 1908-жылы келип атат.

Ж.Таштемиров акын 1903-1904-жылдарда келген, бир жарым жылдан кийин экинчи жубайына үйлөнгөн, бул 1906-жылы эле, экинчи жолу 1910-жылы камалган, анда үч баласы болгон, тилекке каршы, ал балдары кийин чарчап калган дейт
. Акын 2-жолу 1909-жылы качып, ага Харитон, Семён жардам берип, жерине 1910-жылы келген деген да пикир бар
. Эмне Токтогул Сибирге камакка эки жолу барганбы? 

Токтогул «Келгендеги кербезим» деген ырында «Жети жылы мээнетти, тарткандагы кербезим» деген саптарды айтат.

Ж.Жылкыбаевдин эскермесине
 караганда Токтогул Анжиан түрмөсүнөн жөнөйт, көп жерде жөө жүрөт, арабага түшөт, параходго минет, акырында Москвага поезд менен жетип, Москва түрмөсүндө эки жыл жатат, анан Александр централы, анда 3 жыл жатат, андан Омск түрмөсү 4 жыл. 4 жыл толук тургандан кийин эки кыргыз, тогуз казак болуп качып чыгып, тогуз айдын жүзү болгондо Таласка келет. Жалпы суммалап чыксак, түрмөдө 2+3+4=9 жыл+1жылдай жол болуп, 10 жыл болуп атат, анда 1908-жыл келип калат. Бул маалыматты Токтогул райкомдун катчысы Жумай Жылкыбаевге айтып бериптир. Токо райондун борборуна барганда ал кишиникине жатып да калчу экен, 1931-жылы Тастар-Төбөдө басмачылар чыкканы жатат деп айтып келип, аларга каршы добротрядды даярдоого жардам бериптир.

Көптөгөн булактарда жана өзгөчө эмоция менен айтылган баяндамаларда Токтогулду Сибирге сүргүн кылынган биринчи кыргыз, оюн-тамаша менен Сибирден жөө качып келген «спортсмен» деп айтып калабыз. Бирок тарыхты тике карашыбыз керек. Орусия кыргыз жерин каратып алып жатканда өз бийлигин бекемдөө үчүн Токтогулга чейин дале көп эле кыргыздарды Сибирге айдаган экен. Айрым маалыматтарда эки жүздөн ашык делет. Мисалы, 1878-жылы Токтогулдан 20 жыл мурда Молдо Калбек Сибирге сүргүндөлөт. 1893-жылы Алайда аткезчилик кылган жана орус чегарачыларына кол салган деген айып менен Курманжан датканын уулдары-неберелери Камчыбек, Мамытбек, Арстанбек, Мырзапаяз ж.б. жигиттер күнөөлөнүп, 1895-жылы 3-мартта Ошто Камчыбек менен Акбалбан жана дагы ушул ишке тиешеси бар деген бардыгы болуп 9 киши даргага асылып, бир тобу Сибирге сүргүндөлөт. Алар: Мамытбек Алымбеков, Арстанбек Камчибеков, Мырзапаяз Жаркынбаев (Абдылдабеков), Гаиб Молдошев, Кудайберди Бусурманов, Сактан Калышов, Султанбек Бийкулов. Ошондогу Мамытбек (Махмудбек) Алимбеков жана Арстанбек Камчибеков Токтогул катышкан Анжиан көтөрүлүшү чыгардан бир жыл мурда 1897-жылы Ак падышанын 27-марттагы мунапысы менен бошоп келет. Кийин Мурзапаяз да бошойт. Дал ошол адигине туугандары жаткан Көйтүн (Куйтун) түрмөсүнө Токтогул 7 жылдан соң (1904-жылы) барат.

Мен «Замандаш» журналында баш редактор кезимде Иркутск шаарында иштеп жүргөн эмгек мигранттары менен байланышып турганбыз. Алар тууралуу бизге Үркүттөн Ольга Липчинская деген журналист кыз макала да жазган
 жана К.Анашев, Б.Ашыралиев деген жигиттер шаар көчөлөрүнүн бирине акындын ысымын ыйгарабыз деп жүргөндүгү айтылган, Т.Сатылгановдун архивден табылган «Распредительный список» деген делосунун сүрөттөрүн бергенбиз. Кийин дагы бир макала жарыяланып, анда кабарчыбыз Талант Жороев Үркүттөгү кыргыз диаспорасынын лидери К.Анашев жана «Токтогул» фондусунун президенти Б.Ашыралиев менен маектешет. Алар «Токтогул баскан из менен» деген кино тартып жаткандыгын кабарлайт. Б.Ашыралиев Иркутскидеги «Александровский централ» түрмөсү азыр жок, ордунда оорукана бар дейт
.

Бул фактыларды бир топ жактан Амирбек Муратов бекемдейт. Ал өзү Ош шаарында ички иштер органдарында иштеп жүрүп, ал жумушун Иркутск шаарында улантып (азыр Красноярск шаарында турат), ошол жерде архивдик материалдардан Т.Сатылганов тууралуу маалыматтарды табат, аны тарыхчылар өз китебине
 пайдаланат. Баа жеткис материалдарды окуп көрөлү:

«Бөлүштүрүү тизмеси

Тюмень шаарындагы сүргүндө жүргөндөрдү Иркутск түрмө бөлүмүнүн карамагына каторгалык жумушка жөнөтүү жөнүндөгү 1901-жылдын 11-июнундагы буйругу.

Наманган уездик башкармасынын 1898-жылдын 10-августундагы статьялык тизмеси боюнча түзүлгөн

Аты-жөнү: Токтакуль Сатылганов – 34 жашта.

Мурунку абалы, кылмышы жана алган жазасы: кыргыз, Фергана областындагы Анжиан уездинин Наманган шаарындагы убактылуу аскердик сотунун өкүмү боюнча Суусамыр волостунан орус өкмөтүнө каршы көтөрүлүшкө катышкандыгы үчүн (асуу менен өлүм жазасына) бардык укугунан ажыратылып, өкүм чыгарылган. Бирок, Улуу урматтуунун боорукердиги менен өлүм жазасы 25-статьянын негизинде 7 жылдык сүргүнгө каторгалык жумушка алмаштырылган. Арестант 1899-жылдын 13-июлунан 1900-жылдын 17-мартына чейин Тобольск борбордук каторгалык түрмөсүнө жайгаштырылып кара жумушта өзүн жакшы көргөздү.

Белгилери: 

Боюнун узундугу – 2 аршин, 3 верш,

Чачы – кара,

Көзү – кой көз,

Мурду, оозу, ээги – кадимкидей,

Жүзү – тунук, нурдуу, өзгөчө белгилерге ээ эмес,

Ишеними – Магометан

Үй-бүлөсү – жалгыз бой

Бөлүштүрүү качан жүргүзүлгөн – 1901-жылдын 11-июну

Кандай устачылыкты билет – билбейт.

Буйрук чыгаруучунун колу

Бухгалтердин колу».

Ошол жылдын 30-июнундагы Иркутск губерниялык абакканасынын башкармалыгынын чечиминин негизинде ал 19-июлда Александровский централына которулат. Ал жерден 1904-жылдын 26-августунда Иркутск губерниялык абакканасынын башкармалыгынын 1904-жылдын 7-августундагы буйругуна ылайык Үркүттөн 293 чакырым алыстагы Яндинск волостунун Балаганск айылындагы абакка жиберилет.

Улан-Удэлик крайтаануучу, окумуштуу Е.А.Голубев Сибирди узун-туурасынан кыдырган киши, ал 80-жылдардын башында Токтогул тууралуу макала жазат
. Абдан так иштеген аалым экен. Ошол макаласы кыргызча да которулуптур
. Анда мындай деп айтылат: «Иркутскинин мамлекеттик архивинен түндүк-байкалдык алгачкы коммунист-мугалим А.П.Александрова тууралуу материал издеп жатып капысынан «Мамлекеттик кылмышкерлердин иши» деген папкаларга көзүм урунду. Анда 1898-жылдагы Анжиан көтөрүлүшүнө катышкандардын түрмөдөгү досьелери сакталган экен. Александров централь түрмөсүнүн туткундарынын тизмесинен кыргыздын атактуу акын-революционери Токтогул Сатылгановдун ысмын кезиктирдим...» Ошол кезектирген маалыматка караганда акын 1898-жылдын 1-июлунда каторгалык түрмөгө камалгандардын арасында 219 дыйкан, 87 мешан, 45 аскер чининдеги адамдар, 23 жат адам болгон. Ошолордун бири болгон Т.Сатылгановду 1900-жылы күзүндө Круго-Байкал темир жолунун курулушуна жөнөтүшөт. Ал ошол жерди пайдаланууга берген убакытка чейин иштеген.

Келиңиз, эми бул темир жолдун тарыхына келели. Бул жол – Падышалык Орусиянын жол куруу тарыхындагы эң чоң окуялардын жана оор жумуштардын бири. Байкалдын Түштүк жээги менен өткөн бул жерлер түнт токой, ээн жана изилденбеген участоктор болгон. Биринчи участок Иркутск – Байкал бөлүгү 72 чакырым, ал 1896-1898-жылдарда курулуп бүткөн, мында биздин каармандын тиешеси жок, экинчи участок – батыш участок Байкал станциясынан Күлтүк разъездине чейин 85 чакырым, ал 1899-1905-жылдарда курулат
. Үчүнчү участок Күлтүктөн Мыска чейин – 174 чакырым. 1901-1902-жылдарда магистралдын курулушунда 9 миң, 1903-1904-жылдарда 13,5 миң адам иштеген. 1-поезд  1904-жылы 18-сентябрь (1-октябрь) күнү келген. Расмий пайдаланууга берилиши 1905-жылдын 16 (29) октябры. Байкалдан Мыска чейинки темир жолдун узундугу 244 верст (260 чакырым). Орусиянын ошол кездеги эң мыкты делген И.В.Мушкетов, Б.У.Савримович, Л.Б.Красин, А.В.Ливеровский сыяктуу геологдору, инженерлери бул жолдун долбоорун иштешкен.
Жогорудагы Е.А.Голубев тапкан материалга караганда Токтогул жол пайдаланууга берилгенге чейин иштесе 1905-жылга чейин ошол жерде иштеп жүргөн болот. Бууракандын белинде Эшмамбетке минтип айтып атканы ошондон:

Кийдим кенеп чепкенин,

Чаалыгып жаным кыйналып,
Чаптым чоюн кетменин,
Көтөрдүм темир самбалын.

.................................................

Элсизде жүрдүм кайгырып.

Же Калыкка биринчи жолу Жанаалынын тегирменинде жолукканда мындай айтканы бар:

Алтымыш эки кишиден
Араң калдык он тогуз.
Тынчыбыз кетип кыйналып,
Тырмагы уу колдобуз.
Түндүк-Сибирь, күн тийбейт,
Жайы, кышы көпкөк муз.
Кол, бут катып темирге,
Өлдүк го деп коркобуз.
Дал мына ушул Айланма-Бай-Көл (Круго-Байкал) жолун өлүм жазасына өкүм кылынган арестанттар курушу керек болгон жана алардын өлүмү үчүн эч ким жаза тарткан эмес сыяктанат. Карабайсызбы, Кетмен-Төбөдөн кеткен 62 кишинин 43 кишиси Токтогул качканга чейин эле набыт болгон, дал ошол өлүм тоо булбулун да тооруп турган.
Экинчи божомол: Анжиан көтөрүлүшүнө катышкандарды Анжиан, Наманган шаарында эле атып салбай, же дарга аспай эмне үчүн сүргүнгө айдаганын эми аңдап билиңиз. Алар керек болгон, жанагы он үч жарым миң кишини ак падыша кайдан тапмак? Аларга шылтоо эле керек болгон. Шылтоого шыноо жанагы Анжиан окуясы. Жумушка жараган эркектердин баарын падыша ырайым кылып аттырбай, дарга астырбай койгону, бул жакта оор жумуш күтүп турат дегени болчу ак паашынын «атамандарынын».

Темир жол тарыхында 1902-жылы жазда башталган Слюданки менен Байкал станциясынын ортосу баарынын эсин оодарат: жалпысы 7 чакырым келген 39 тоннел тешилет, 16 галерея коюлат, ар бир чакырымга орточо бир вагондон жардыргыч жумшалат, кар күрткүсү, таш тынбай түшүп турган. Анан калса орус-жапон согушуна керектүү нерселер дал ушул жол менен ташылат деп, абдан шаштырышып, 1905-жылы биринчи аскерий эшалондор өтө баштайт.

Сүрөттөрдө: Круго-Байкал темир жолу 

Р.Кыдырбаеванын жазганы боюнча Токтогул 1910-жылы күзүндө 12 жылдан кийин кайрылып айылына келет
.

Токтогул менен бирге болгондордун ичинде Болот Жыртаковдун эскерүүсүндө Анжиан – Красноводск – Арстрахан – Москва – Омск болуп отуруп, бир жарым жыл болду дегенде Иркутскиге Александр централына жетет. Ошол Александр централына бара жаткан жолдо Токтогул качат. Эки айдан кийин гана кармап келип, үстүнө он жыл кошот, колуна зоолу салат, бутундагы кишенин үч жылдан кийин гана чечет да, Байкал темир жолун курууга жиберилет
. Ошол эле киши алар «жарым жылдык өмүрү Анжиан түрмөсүндө өткөнүн» белгилейт
.

Сибирь акынга кандай таасир эткен? Бул аймактын накта кулуну, жазуучу жана сибиряк-атуул В.Распутин төңкөрүш алдынан Октябрь революциясынын жетекчилеринин жарымына жакыны Иркутскиде сүргүндө болгондугун, француз революциясы да, а түгүл дүйнөлүк революцияларда ушул жерде жарыкка келгендигин жазат
. Айтмакчы, Токтогул жүргөн жерлерди түшүнүүдө бул китеп абдан баалуу материалдарды берет. Мына ошол В.Распутин айткан чөйрө Токтогулга көп нерсени үйрөттү. Ал эң негизгиси теңсиздик, карапайым калкты эзүү Кетмен-Төбөдө, Фергана өрөөнүндө гана эмес, жалпы падышалык Орусияда экендигин, системалуу көрүнүш болуп жаткандыгын, аны үчүн бүтүндөй түзүлүштү өзгөртүү зарылдыгын түшүнөт жана аларды ырларында чагылдырат.

Бирок, аттиң ошол ырлары жазылбай калды, айтылбай калды...

Токтогул абактан качканбы же бошотулганбы?

Бул маселе көптөгөн изилдөөчүлөрдүн башын катырып келет, 1988-жылы Ж.Таштемиров «Током Сибирден качан качкан» деген макаласын жазат
.

«Баскан жол» деген эскерүүсүндө Калык Акиев Тытты-Сай деген жердеги Ыса болуштун үйүндө Токтогулдун:
Капыстан чыкса душманым,

Кабынан таят жүрөгүм.

Бул коркунуч башымда,

Бүтпөй келгем сүрөгүм, - ырдаганын айтат
. Демек, акын качып келгени ырастай. 

Ал кантип качкан, аны ким качырган?

О.Сооронов макаласында
 мисал кылган Ж.Жылкыбаевдин эскерүүсүндө Токтогул менен бирге он бир киши качып чыгат, жолдо тогуз казак өздөрү бара турган жакка бөлүнүп, Токтогул дагы бир жолдошу менен гана калат. Жолдо жамгырда калып, бир орустукуна келип, анын кызы комуз чертип бер деп, кечинде кыздын атасы менен сүйлөшкөнүн, ал киши Орто Азияда иштеп кеткенин, документи жок буларга поездге билет сатылбагандан улам тааныштарына айтып билет алып бергендигин, алардын акчасы бар экендигин, ошол поезд менен чоюн жол түгөнгөнгө чейин келгенин, анан зым карагайлар менен жүрүп отуруп, Алма-Атага, анан Олуя-Атага, анан акыры Таластагы Шатманалыныкына келгенин, алар бир нече күн эс алдырып, акынды жолдошу менен эки атка мингизип, киши кошуп берип Кетмен-Төбөгө узатканын айтып бериптир. Айрым эскерүүлөрдө Таласка Түлөкабыл дегендикине түшөт (С.Сапаров), айрымдардыкы боюнча Миңбайдыкына түшөт (М.Токтоназаров), кээ бирлеринен айтуусунда Төрө Бешкемпировдун өлгөнүн угузуу үчүн анын жан досу Эчкилүү тоонун этегинде жайгашкан Арал айылындагы Ширгээлиникине түшүп, жамандыкты угузуп, акбай-бабыр журтунда бир айдай жүрүп, алар аттап, тондоп Беш-Таш ашырып келет (А.Үсөнбаев, С.Көчөрбаев
). 
Дагы бир маалыматта (К.Кыпчакбаев) Токтогул тогуз киши болуп качат, айылына келгенде арасында алайлык бир узун бойлуу, сары жигит кошо келип, кыштап кеткен, ал жигит Токтогул баспай калганда көтөрүп алчу экен.

Токтогул качып келе жатканда кайсыл жол менен келген деген суроо туулат. Булактарга караганда үч айрылыш жол менен кездешебиз: биринчиси – азыркы Кытай аркылуу, экинчиси – Оренбург, Жамбыл аркылуу, үчүнчүсү Омбу, Алматы аркылуу. Булардын кайсынысы туура болушу мүмкүн, же ушундай айланып жүргөнбү?
Бул жагынан акындын биографиясын үйрөнүүдө анын үч ырына токтололу. Биринчиси – «Эриктим эки ай жол жүрүп». Анда эки айдан бери пияда келе жатканда Жоламай деген адамга жолугат. Ага «Комузумду колго алдым, шаңкылдатып күү чалдым» дейт, ошондо жарылган таманы бүткөнчө үч ай жатат. Жоламайдын элинде итке чана чегет, иттери кой кайтарат, бугуга чана чегет, ак коюн ити кайтарат, тилдери акын үчүн түшүнүксүз. Буга караганда ал Сибирь жеринде суук жакта жүргөн сыяктанат. Экинчи ыры «Казак балдарына» деп аталат, ал балдарга насаат түрүндө айтылган ыр, бирок ошол ырда Кызыл-Жар, Семей жери, Жайсаң, Жусаң жери тууралуу айтылат, б.а. ыр ошол жердин балдарына арналат.

Жогорудагы «Эриктим эки ай жол жүрүп» деген ырдагы Жоламай менен коштошкондо качып чыкканга үч ай, үч күн болот, дагы алты күнү жол жүрүп эл табасың деп узатат. Жыйырма төрт күндө казак жерине жетет. Андан ары акындын ырынан Оролдогу (Уралбы?) ормондуу тоодо, Байкал көлдүн жанында тордо, жалпысы он жыл болгонун айтканын угабыз. Бул ыр казак байы Сулаймандын тоюнда ырдалган. Той башчысы Довран бий. Ошол жерде Токтогул мындай маалыматтарды билдирет:

Жыйырма беш жылга кесилгем.
................................

Аягөз, Семей калаасы,
.................................

Омбудан бери жөө келем
Орус жерин аралап

.........................
Байкалда сексен тешкен тоо,
Басып өтүп келатам.

..........................


Токойлуу жерди аралап
Тогуз ай болду качканым.

.......................................

Анан анын кандайча качкандыгын сурап жаткан Жаке (Жамантай) менен Сулайманга мындайча айтып берет:

Мойнумдагы чынжырды
Семёнум бурап сындырды.
Кусейин ыйлап бышактап,
Харитон өптү көзүмдөн

............................................

Айланайын Семёнум:
Айлыңа аман кайткын деп,
Айлыңа барып айткын деп,
Аманат сөз тапшырды.
Кайыкчыга кат жазып.
«Тез жөнө!» деп шаштырды.
Алты күн жүрүп акмалай,
Кайыкка келдим кат алып.
Кайыкчы орус жигити
Окуп көрдү бат алып.
Дарыядан өткөрдү
Кайык менен түн катып.

Демек, Токтогул чоң дайралардын биринен өткөн.Ошол казак тоюнда Сулаймандын үйүндө үч, Жамантайдын үйүндө үч күн жатканын, Сарсенбай, Узакбай, Эсентай деген адамдардын аттарын угабыз, тойдон кийин да 15 күн айыл аралап ырдай бергендигин ыр менен таанышкан соң билебиз. Анан ушул эле жерде Абдылда деген адамдын үйүндө олтуруп, Авитай жана Ахмат деген адамдар менен таанышат. Алар:  

Козу союп, эт берди,

Алдыма чобур ат берди.

Азык кылып кеткин деп,

Актаган таруу сөк берди.

Ээрчитип келип Авитай

Көпүрөдөн өткөрдү.

Ушул жерде ыр бузулганбы деймин. Анткени ошол Абдылдага барууну, анын айылы Бейсейитке барууну Авитай айтып атат. Кантип Абдылданын үйүндө отуруп Абдылдага бар деп айтсын. Байсейит бул жерде башка айыл болушу мүмкүн. Ал жерде башка туугандары, же башка киши болушу ыктымал.

Акын ошентип жол жүрүп отурган. 

Аягөз, арка Семейден,

Караганда, Соркөлдөн

Караңгыда өтөйүн, - деген жерине караганда Караганда, Соркөл менен келет. Алар шаарлар болгон жана мындай жерлерден түн киргизе өтөт. Аттуу болот. Жанындагы адамдары тууралуу ал ырларда айтылбайт.

Семей – 2007-жылга чейин Семипалатинск деп аталган шаар. Чыгыш Казакстанда, Ыртыш дайрасынын эки жээгинде. Токтогул бул шаарда Аягөзгө чейин болот. Ал Орусия менен чектешип турган аймакта. Казак жерине өткөндө эле Семейге келет. Токтогул качкан мезгилде эле кыйла өнүккөн шаар болуп калган. Дал ошол 1903-жылдын 23-сентябрынан ушул калаада Мухтар Ауэзов жана Каныш Сатпаев мугалимдер семинариясында окуй баштаган.

Караганда – Казакстандагы шаар. Картага караганда Токтогул Семейден Батыш-Түштүккө карап жүрүп отурган, анан ушул аймакка келген. Караган көп өскөндүктөн ушундайча аталып калган жерден 1833-жылы койчу бала Аппак Байжан уулу «күйө турган таш» таап алып, Токтогул өтүп келе жаткан жылдарда адегенде орус көпөстөрү, анан француздар, анан англичандар көмүр казып ала баштаган кез болчу. Демек, Токтогул үчүн бул жерден өтүү да кооптуу болгон.

Аягөз – Чыгыш Казакстан облусунда, Сары-Арканын оң түштүк-чыгышында, Сибирь жактан келе жатканда Балхаш көлүнө жетпейт. Азыр тогуз жолдун тоому: Түркстан – Сибирь магистралы, Алматы – Өскемен даңгыр жолу өтөт, Сары-Арканын оң түштүк-чыгышында. Айтылуу Козу Көпөш-Баян Сулуунун жери деп аталат. 1860-жылы эле ал жерде Семей облусу, кейин Жетису облусу Лепси уезди Сергиополь бекети (станциясы) аталган. Көрүнүп тургандай, Токтогул бул жерден сөзсүз өтүшү керек, болбосо бир жагы кирсе чыккыс Сары-Арка, бир жагы Кытай болуп калмак.

Соркөл – Жем алабындағы көл. Актөбе (Актюбинск) областынан 

HYPERLINK "http://kk.wikipedia.org/wiki/%D0%91%D0%B0%D0%B9%D2%93%D0%B0%D0%BD%D0%B8%D0%BD_%D0%B0%D1%83%D0%B4%D0%B0%D0%BD%D1%8B" \o "Байғанин ауданы"Байганин районунун Астаусалды деп аталган тоосунун оң түштүк-батышка карай 18 км жерде. Аянты13,3 км², суу жыйымынан алабы 1020 км². Эми кызык болду. Токтогул Балхаш жак менен келсе кыргыз жери бир топ жакын болмок. Ал дээрлик Казакстандын аймагын адамдын белиндеги кур сыяктуу ортосунан аралап, Батышка – Каспий деңизи тарапка кетип калды. Эмнеге? Адаштыбы? Качтыбы? Же ыр саптары бузулганбы?... Түшүнүксүз...

Андан кийин Байсейит айылы. 

Байсейит – Казакстандын азыркы Алма-Ата облусунун Енбекшиказак районуна карайт. Соркөлдөн миңдеген чакырым Чыгышка жол жүрүп, Есикке келүү керек, андан да 76 чакырым жол жүрүү зарыл. Бул ортодо Токтогул Аягөздөн Кетмен-Төбөгө он жолу келип кетмек. Чын эле ушул жерге келгенби? Казакстандын картасынан мен башка ушул аттагы айылды таппадым. Ушул эле го деп болжолдодум. Анан калса Авитай:

Ашуусу бийик тар жолду,

Туздуу эчен көлдөрдү,

Жолдогу кургак чөлдөрдү.

Жакын казак эл деди.

Жатсаң шибер жер деди, - деп жолдун узактыгын айтып атпайбы.

Бул деген биздин Каркыранын этеги. Ысык-Көлдүн жели келип турган жер. 

Жогорудагы ырдагы айтылгандарга караганда Токтогул Казакстанды аябай эле кыдырган сыяктанат. Буга бир-эки, үч... жыл убакыт жетпесе керек...

Башка факты: Акын Токо качып келе жатып Орунбордо конгонун, ал жерде татар киши коноктогонун, койду шериги Айдаралы «шыбырчы» («Сибирчи») сойгондугун айтканын Э.Малгараев эстеп Т.Абдиевге кеп салып берген
. Орунборго (Оренбургга) келгенине караганда акын жана аны менен кошо качкандар поезд менен келгенби деген ой жаралат. Анан Орунбордон казак жерине өткөн болуу керек. Акыры азыркы Олуя-Атанын тоо этектерине келип, Жамбыл акын менен бир топ күнүн чогуу өткөргөн сыяктанат.

1912-жылы күздө Кеминде Шабдандын даңазалуу ашы өтөт эмеспи. Ошондо казактан Жамбыл (1846-1945) акын да келет. Сый көрүп отурганда ашка кечигип келген Токтогулду да Жамбылдар отурган жерге киргизишет. Ошондо Токтогулдан он сегиз жаш улуу Жамбыл ордунан тура калып, кучакташып учурашып, оң жагынан жай берет жана өзүнө жапкан тонду Токтогулга жабат. Экинчи жолкусунда 1922-жылы Токмок тарапта Булан деген кишинин үйүндө учурашат. Ошондо Токтогул айткан экен, сиз мен Сибирден келе жатканда айылыңызда сый көрсөттүңүз эле, алдыма ат тарттыңыз эле, эми мен сизге ушул тартуумду берейин деп 500 сом берет экен. Жамбыл кыргыз акынынын колун суутпай, 100 сомун алып, калганын кайтып бериптир.

Жогорудагы биринчи жолугушууда (1912-жылы) Жамбыл менен кошо анын шакирти Кенен ырчы (Кенен Азербаев 1884-жылы Курдайдын Маты-Булак айылында туулган, акын жана жырау, аткаруучу жана композитор) да келген экен. Анын «Булбул», «16-жыл», «Базар Назар», «Али баатыр» деген чыгармаларынын катарында «Кыргызбай» поэмасы да бар. Ошол кишинин айтуусунда ал ашта Токтогул, Калмырза, Өмүрзак, Кенжекара, Аркабай ж.б. өнөрпоздор болгон. 

Орус этнографы С.Е.Дмитровдун жазганы боюнча ал ашка кыргыз, казак, өзбек, каракалпактан кырк миңдей киши келиптир
. Анан ошондой калың журт чогулган жерде Жамбыл Жабаев менен Токтогул Сатылгановдун жогорудагыдай учурашуусу жөн жеринен чыкпайт, бири-бири менен өтө кадырлуу, сыйлуу экендигин көрсөтүүчү окуялардан.

Бир катар адабияттарда
 Жамбыл кыргыздар арасында тез-тез болуп,Тыныбектин «Манасын», Токтогулдун «Беш каман», «Чоң кербез», «Ой, булбул», Муратаалынын «Камбаркан», «Ботонун зары» ж.б. күүлөрүн үйрөнгөн экен
.

Мындай пикирлерди белгилүү күү изилдөөчү Асан Кайбылда уулу да тастыктайт
.

Токтогул Сибирден качып келе жатканда казак акындары Тилемис, Жамбыл менен жолугушкандыгы, алар менен ырдашып, айтышканга катышкандыгы Б.Кебекованын «Кыргыз-казак акындарынын чыгармачылык байланышы» аттуу китебинде
 кыргыз-казак акындар чыгармачылыгынын алкагында бир кыйла кеңири талдоого алынат. Дагы бир изилдөөчү Н.Төрөкулов акын 1910-жылы түрмөдөн качып келе жатып, казак акыны Жамбыл менен жолугушканын, алардын кездешүүсү Каракесте деген жерден башталып, андан соң Курдай, Каскелең, Май-Төбө, Узун-Агаш аймактарын бирге кыдырышкандыгын айтат
. Эстеңиз, 1910-жылы.

Жогорудагылардан улам айта турган нерсе – Токтогул Сибирден келе жатканда казак жеринде көп эле мезгил болгонсуйт, ал жердеги акындардын таасирин алып, өзү да аларга таасирин жакшы эле тийгизген окшойт жана анысы үчүн алардын сыйына татыган сыяктанат.

Алымкул менен жолугушуусунда айтат:

Алты ай бүтүн жөө басып,

Айланып келдим Сибирден.

Ж.Бөкөнбаевдин жазганы боюнча он жыл болгондо кеч күздө качып чыгат, жалаң жөө жүрөт, базарларга келип кайыр сурайт, орусча бий күүсүн чертет. Кыш ичи жөө жүрүп жаз чыкканда Омскиге келип, казактарды көрөт, аларга ырдап берет, кечинде бир казак абышка төөгө мингизип айылына алып кетет. Алар оокат, кийим берет. Эки күн турат. Жаз кетип, жай келди, жай кетип, күз келди (бир жыл өттүбү?). Кыш келди. Жаз келди, жаздын толук убагында Таласка берендерге келди (бир жарым жыл). Берендер Баш-Ташты ашырып коюшту
.

Сүрөттө: Казак Республикасынын азыркы картасы. Ырларына караганда акындын жолу  Семипалатинск – Аягуз – Караганда – Актюбинск – Алма-Ата болуп жатат.

А.Чоробаев акындын абдан көп чыгармаларын жаздырган, ал киши өзү да көркөм сөзгө кунту жогору, оозеки чыгармаларды жыйноонун теориясын да, практикасын да жакшы билген киши болгон, андыктан да аны Тоголок Молдого жардамчы-катчы кылып иштетишкен болсо керек. Ошол киши Токтогул Сибирден качып келгенден кийин Кетмен-Төбөнүн Шамшыкал мазарында жашырынып жүргөндүгүн, анан ал жактан атайын Куйручукту жиберишип Жумгал, Тогуз-Торо жакка алдырып алышканын жазат
.

М.Өсөров жазып алган Эсенгул Малгараевдин Тууганбай акынга айтып берген эскерүүсү боюнча
 Токтогулдун Сибирден качуусу дагы башкача. Токтогул түрмөдө аябай кыйналат, кен казганга жарабай калат, ошондо төрөнүн атын бактырат, ал киши олчойгон чоң, аракты көп ичкен киши экен, төрт кызы бар экен. Токо атын багып жүрүп, күү чертип, ырдап, айтор, ошол үй-бүлөнүн ишенимине кириптир, бир жолу төрө кыйнап туруп бирди ичирип да ийген экен. Ошентип төрө анын кандай кармалып, кандай кесилгенин угат, өзү шарт түзүп качып кетүүгө кам көрөт, жолуна акча, кийим-кече берет.

Токтогул айлына келгенден кийин да из жашырып жүрөт. Балким ошол кезде кытай кыргыздарына кеткен болушу да мүмкүн. Ал мезгил тууралуу мындай айтылат: «Жети старчын эл – жети биргабор жазышты. «Токтогул Сатылган уулун эл ичине биротоло актап алабыз!» Парага бере турган акчаны ошо жерден эле чогултуп жиберишти. Ошол түнү көпчүлүктүн күчү менен ыстарчын, элүү башылар мөөрлөрүн басты. Үйөзгө, тилмечке пара берип, бир болуш эл биргаборду Токтогулдун Сибирде – сүргүндө турган жериндеги улугуна жөнөттүрдүк. Көпчүлүктүн жиберген биргаборуна макулдук колу коюлуп келгенче Токтогул Наманган түрмөсүндө алты ай жатып калды...» (К.Акиев «Баскан жол»)
. Демек, Токтогулдун качып келгенин билгендер, анын ичинде ыстарчын, элүү башылар өздөрү кошо кат жазышкан экен. Ал катты кайда, кимге жиберүүнү Токтогул өзү айткан болуу керек. Биздин дагы бир милдетибиз ошол Калык акын айтып аткан жети старчын элдин жети биргаборун архивдерден таап чыгууда турат.

Токтогулдун динге мамилеси, же акынды кантип атеист кылышкан?

Токтогул тууралуу советтик идеологиянын дагы бир ойлоп тапканы аны атеист кылып көрсөтүү. Токтогулдун атеизми окуу китептерине чейин кирип, мектеп окуучуларынын кулагына кумдай куюлуп, анын «Үч кожо», «Эшендерге карата», «Эшен-калпа», «Токтогул менен Эшмамбеттин эшенге ырдаганы», «Чакырбай сүткор», «Үйчүлүк эшен», «Муратбек», «Папы калпа» ж.б. бир катар ырлары акындын ислам динине каршы турганын тастыктайт деген идея менен талданган. Чынында бул ырлардын бир тобу ойлоп табылган, же болбосо Токтогулдуку болгон күндө да аларда антидиний көз караш жок, аларда динге жамынып жаман жоруктарын көрсөткөн дин кызматкерлеринин (эшен, сопу, кожо, молдо) жеке инсандык сапаттары сынга алынган. Буга чейинки бир канча адабияттарда көрсөтүлүп келгендей Т.Сатылганов динден чыккан, мусулманчылыкты тааныбаган каапыр болуп кеткен эмес. Абактагы анкетасында анын диний ишеними – Мухаммед пайгамбардын жолунда экендиги жазылат. Анын эң жакын кишиси жана айтканынан чыкпай жүргөн адамы Кетмен-Төбөнүн калпасы Шадыбек болгон. Шадыбек калпа болсо өз кезегинде Мадали эшендин мүрүтү эсептелген. Мадали же Мухаммадали (Мухаммадали калпа Мухаммад Сабыр уулу) атасы менен кошо Букара, Чоржуо, Самаркан шаарларында жүрүп, ошол жактан каары болуп, он сегиз жашында сопучулукка өтүп, кыраатын ачып, көп эл-жер көрүп, акыры жыйырмага толгондо Миң-Дөбөгө кайтып келет. Келет да, ошол кезде кыштагына гана эмес, Араван менен Асакеге аты дайын Султан хан төрөнүн кызматына өтөт. Жыйырма эки жашынан тамак-ашын тартып, талкан чайып гана суюктук ичип калат, Кулкожо Акматтын, Сулайман Бакырганийдин, Мавляна Жалилиддиндин жолуна түшүп, актыкка ооп, жыйырма тогуз жашында түшүндө пайгамбарды жана анын төрт халифин көрөт, алар Мадалиге тон жана башына сопулардын кулахын кийгизип кетет. Мүрүттөрүнө ыйык адам (муршүт) болуу даражасына көтөрүлөт. Отуз жашында Индияга барып, Бомбейден кемеге түшүп Меккеге кетет. Кабатуллада Арафат тоосуна көтөрүлөрдө бир түш көрөт, түшүндө пайгамбар чарыярлары менен келип, алтын чөмүч берип, халиф наамын тартуулайт. Меке-Мединеде ал үч жылдай өмүр кечирет, диний билимин мыктылайт. Кийин жолдо Ыстамбулда болуп, Осмон дөөлөтүнүн султаны менен акылдашкан, анын зыяпатында отуруп, соң Кашкарда зыяратта болуп, Асхабат, Бакы, Одес, Кырым, Өфө, Севестопул, Ташкен, Узун-Ата сыяктуу шаарларды кыдырып келип, кадыр-барк жана турмуштук тажрыйба топтойт. Дервиштик жашоо кечирип, бул дүйнөнүн ырахатын унутуп, ак уруп жүрүп, адамдарга сооп кылуу, адамдарды кордуктан куткаруу анын инсандык вазийпасына айланат. 

Анан ал Араван менен Асакенин орто чениндеги Шааркан суусунан көзө менен суу алып чыгып, ээн талаадан өткөн кербендерге жана жолоочуларга суу берип, чаңкоосун кандырып, алардын батасын алат, бул сооп издеген адамга өз ыкласы менен кайыр, садага, адия, назир, битир, зекет бергендер улам-улам артып отурат. Ал гана эмес, ийик жасап, ийик тартуулап, оңу келсе аларды сатып, «Ийикчи эшен» (өзбекче «Дукчу эшен») аталат. Ээн жерге бекет кылып, абатташтырып, «суу кудайы» кылган бул жигит бара-бара өткөн-кеткендер тарабынан оозго алынып, Көк-Арт, Кетмен-Төбө, Алай, Ноокат кыргыздары ал кишини ыйык көрүп, эшен дешип, зыярат кыла баштайт. Ооган табыптан үйрөнгөнү боюнча кеселдерди эмдөө да жүргүзөт, далай кишилерди ажалдан арачалап да калат. 

1895-жылы Курманжан датка да баласынын азасы үстүндө Миң-Дөбөгө келип эшенге кол берип, экөөлөп көпкө эл келечегин сүйлөшөт. Колунан келген элет кыргыздары Миң-Дөбөдөн жай салып берип, тамын бүтүрүшүп, Ийикчи эшендин зоболосу артып, ага кол берип, мүрүт болушат. Жер-жерлерге, өзгөчө элетия кыргыздарынын арасына өз калыйпаларын койгон. Жалпы ага кол берип, мүрүт болгондордун саны акыры келип жыйырма миңге жетет. Алардын ичинен калыйпалар, казылар, манаптар чыгат, кыйласы жолун жолдоп шакирттикке өтөт. Кыргыз айылдарына өз каражаты менен мечиттерди, медреселерди салып берет, ал гана эмес Оштун базарына ашкана куруп, ал жерде намаз жума күндөрү бей-бечараларга бекер тамаш-аш таратып турат. 

Эшен жазган «Ибрат ал – гофилин», «Макамат» деген китептер колдон колго көчүрүлүп таратылган, анын ханаканасында китепкана болуп, анда көптөгөн китептер боло турган, аларга Зыйабидин максым өзү карап, өзүнүн Кокон хандыгынын тарыхы тууралуу окуянаамаларын да койгон, Молло Ныйаз баш болгон кыпчактардын улуу даанышман акындары келип, жазгандарын кол китепке түшүрүп, мында коюп, мындагы китептерди айылындагы медресесине кол китеп кылып көчүрүп кетип турган, Түркия султаны Хамид халиб өз колу менен берген адиялар жана анын мөөрү басылган Мадалини пайгамбардын халифи деп тастыктаган күбөнаама да ушул жерде болор эле. 

Анан ошол кишиге Кетмен-Төбөдөн Керимбай болуш да, Шадыбек калпа да, Токтогул да барып атпайбы, баргандан кийин «кол берет», эшенге «кол берүү» деген ага мүрүт болуу дегендик, а бул дин жолуна түшүү, беш маал намазын, отуз күн орозосун үзбөө, бу аманат дүйнөдө ак жашоо, оо жакты – акыреттик дүйнөнү ойлоо дегендик. 

Кол берген эшен пирибиз

Кайтмакпыз андан кимибиз...

Кааба ташка сыйынып

Келиптир сурап билдик биз

Ишеничи ичтен зор экен,

Колдойт деп ислам динибиз.

Мусулман бүткүл калкына

Жетет дейт калыс үнүбүз.

Жакындап келип калды дейт

Тагдырды чечер күнүбүз
, - деп атпайбы эшенге кол берген Токтогул Түркстан жергесинде мусулманабаддын орношуна тилектеш экендигин жана ошондой күндүн келишин кудайдан тилеп.

Акынды ээрчитип жүргөн Шадыбек калпа атактуу дин адамы болгон. Ал жетимишке келип калган, Мадали эшенге чейин эле Маргалаң уездинде жашоочу Искендер эшенден окуп, калпа деген күбөлүк-наам алган. Диний сабаты жогору бул адамдын жанында жүргөн Токтогул анан кантип эле атеист болуп чыга келсин? Анан калса, большевиктер бийлиги кыргыз жерине келгенге чейин туташ дин жолунда болуп, динге каршы чыккандар дээрлик учурабаган заман эле.

Молдо Багыш менен экинчи жолу жолугушууда Токтогул мындай деп атпайбы:

Жашыңдан болдуң илимдүү,

Жараткан эгем бергенби?

Дем салсаң оору-сыркоого

Демденип алсыз тердеди.

Ырдай гой акын Багышым.

Муну атеист адам айта койбостур. Же молдо киши Багыш алдындагы «атеист Токтогулга» минтип мактанмак беле:

Окуп мен Асан молдодон

Олуяны көп билгем.

Байгамбар, сааба, олуя,
Окугам далай, эс кирген.
Наманган окуп, дарс окуп,
Курандын сөзүн жат билгем.

Акыл сөз күтүп Алладан,

Ар түрдүү дуба үйрөнгөм,

Байлама жинди сакайып,

Үй-бүлө күтүп, үйлөнгөн
.

Токтогулдун Алымкул менен айтышында мындай деген жери бар эмеспи:

Сайраган саакы тилимди

Сан пайгамбар олуя

Сакыт кылсын дилимди

Салам айтып көрүшкөн

Саруудагы инимди

Салбасын кудай калкыма

Сен солдаттан көргөн күнүмдү

Олуя ачсын дилимди

Ой, ага деп көрүшкөн

Ордума калган ишимби

Он сан элге салбасын

Мен орустан көргөн күнүмдү.

Какшаган булбул тилимби

Кадыр бир ачсын дилимди

Кан ага деп көрүшкөн

Калкымда калган инимби

Калкка бир кудай салбасын

Мен капырдан көргөн күнүмдү
.

Мына ушул сөздөрү биз жалган образын түзүп алган атеист Токтогул кантип айтат эле?

Алымкул айтып атпайбы: «Ак кагаз көрбөй окуган, молдом Током, эсенби, көрбөй кагаз, сөз айткан, молдом Током, эсенби?» Демек, Токтогулду жаш Алымкул бекер жерден «молдо» деген сөз менен сыпаттап жаткан жок да.

«Эшен калпа» деген ырында мындай саптар учурайт: 

Эл ичинде кыдырган

Эшен болот дечү эле,

Элден алдап албаса,

Кесел болот дечү эле.

Эшен менен энчилеш

Калпа болот дечү эле.

Аркасында асынган

Калта болот дечү эле.

Ажалга бербей байларды

Калка болот дечү эле.
Бул жерде дин жөнүндө бир ооз сөз жок, акынды динбезер кылып көрсөтүүчү подтекст да учурабайт. Анда ал адамдардын алдамчылыгын, ачкөздүгүн айтып атат, мейли ал дин кызматкериби, башкабы, мындай мүнөздөмөлөр айтыла бериши мүмкүн.

Эшмамбет менен учурашуусунда акын мындай деп атат:

Ак кепиндеп, аруу жууп,

Айпооч салып, белин бууп,

Көмгөнүм жок, Эшмамбет.

Муну ким айтат? Мусулманча өлүк көмүү зыйнатында, анын эрежелерин жакшы билген жана ошол салтка катышып жүргөн гана адам айтат. Андай сөздөрдү атеист айтпайт.

Замандаштарынын бири Сражиддин Бурханов өзү жакшы билген Токтогулдун намаз окуй турганына күбө өтөт
. Мына ошондой эле ойду Омор Сооронов да бекемдеп, «...өмүрүнүн аягына чейин намаз окуп, ислам тарыхынан кабары бар» экендигин тастыктайт
. Карымшактыкында ырдаган ырында «Бозо менен аракты оозума алган эмесмин» деген ал шайтандын тамактарынан да оолак болуп, өзүн пакиза кармаган. Бул да динге берилген кишинин жолу.
Демек, Токтогулду динге каршы болгон, атеист акын эле деген ойлорду токтотушубуз керек.

Курманжан датка Токтогулду бошотуп алганбы?

Токтогул Сатылганов менен Курманжан датканын байланышы да бир катар адабияттарда, көркөм чыгармаларда чагылдырылып келет. Алардын орчундуусу жана кыйла талаштуусу Т.Касымбековдун «Келкел» романы. Албетте, ал көркөм чыгарма деңизчи. Бирок анын кандайдыр бир даражада болсо да тарыхый негизи болушу да керек. Ошол чыгармада Токтогул досу Төрө менен адегенде Миң-Дөбөгө (Мадали эшендин резиденциясы) барып, анан Алайга Курманжан даткага өтөт. Датка алардын эшен менен байланышына каршы болот. Анан мындай насаат сөзүн айтат: «Бул адам (сөз Мадали эшен тууралуу баратат – М.А.) мусулмандарды орус акимиятына көз көрүнөө каршы үгүттөп жүрөт. Мындан бир коога чыкпай койбойт. Кан төгүлөт. Өзү, мейли, эшен деп эле коёлу, бир жактан ооп келген келгин. Кимди аяйт?! Баягы бир «мусулман заманы» дегенге азгырып, элди чапкынга айдап, максатына жетсе «калыйфа» болуп кеткиси келип жүргөн селсаяк»
. Мына ушул насаат жазуучунун ою боюнча баарын муютуп, Токтогул менен Төрөнү эшен жолунан кайтууга түрткү болгондой пикир калтырат. Ырас, датканын айтканы туура, акылдуу сөз. Баарын түшүнгөн адамдын сөзү. Бирок ал сөздү токсон жылдан кийинки Төлөгөн Касымбековдун оозу менен айтып жаткансыйт. Тарыхый маалыматтарда миң-дөбөлүк Мадали эшен Курманжан датканын балдарына да козголоңго чыгууга үндөгөн таклиб-катын жиберет. Бирок алайлык кыргыздар бул көтөрүлүштө өздөрүн көрсөтпөйт. Айрым маалыматтарда бул көтөрүлүш тууралуу датканын уруктарынан бири Оштогу орус аскерлерине кабар жеткизип коюп, аны үчүн сыйлык алат. Мына ушуларга карап Курманжан датка Анжиан көтөрүлүшүн колдогон эмес деп айтууга болушу мүмкүн. Бирок чындыктын башка жагы да бар. Эгер датка бул көтөрүлүшкө ишенбеген болсо Алымбек датка менен уруулаш, аксакал баргы, ноокаттыктарды баштап жүргөн Өмүрбек датканын тизгинин тартып калбайт беле?

Курманжан датканын ал кезде орус бийлигине каршы каары кайнап турган, өзү кол койгон шартнаама Орусия падышачылыгы тарабынан аткарылбай жаткан. Ал шартнаама мындай эмес беле:

1. Орус аскерлерине каршы куралдуу көтөрүлүшкө катышкан элди жазадан бошотуу.

2. Туткунга түшкөн кыргыз жигиттерин азат кылуу.

3. Туткунга, түрмөгө, сүргүнгө кеткен аскерлердин туулган жерине келүүсүнө каршы чыкпоо.

4. Алардын мүлкүн, малын тартып албоо.

5. Согуш башына оор күндү салган элден алынуучу салыктардын, төлөмдөрдүн көлөмүн азайтуу.

6. Жергиликтүү элдин укуктарын тепсебөө.

7. Жергиликтүүлөрдүн динине асылбоо.

8. Диний жайларды: мечиттерди, медреселерди талкалабоо.

9. Жергиликтүүлөрдүн үрп-адаттарына кийлигишпөө.

Мына ушулар бузулуп, айрым бийлик өкүлдөрү, дин кызматкерлери Курманжан датканын алданганын табалап да, ачык айтып да, сындап да жаткан эле. Аны кыраакы эне түшүнүп, ичтен эзилип да, каны кайнап да турган. 

Бирок, бир бирогу бар эле.

Кокон хандыгынын эң таасирдүү инсаны, Анжиан, Ош аймагынын башкаруучусу болгон Алымбек датканын уул-урпактары Баатырбек, Мамытбек, Асанбек, Камчыбек ал кишинин көзү өткөндөн кийин Анжиандан Кашкарга чейинки азыркы Ноокат, Өзгөн, Кара-Кулжа, Чоң-Алай, Кара-Суу, Араван, Алай райондорунун, Ош шаарынын аймагында бийлик башчылары болуп келген. Алымбек датканын бир нече шаарларда 160тан ашык дүкөндөрү, Ошто Сулайман тактын этегинде 28 өжүрөлүү Фергана өрөөнүндөгү эң чоң медресеси болгон, анын кербендери Чыгыш менен Батышка тынымсыз каттап турган. Анан ошончо байлыкты жоготуу кыйынбы? Кокон хандыгын орустар басып ала баштаганда эң акыркы каршылыкты дал ушул Курманжан датканын балдары көрсөткөн. 1876-жылы аларды Гүлчөгө жакынкы Жаңы-Арыкта орус аскерлери жеңип чыккан соң тарых башка нукка өзгөрүп, Ак падыша менен тынчтык келишим түзүүгө Курманжан датка мажбур болот. Ал качат, орустардан качат. Адегенде Эркечтамдан Кашкарга ооп кетет, ал жактан дале коркунучтан арыла албайт, ошондо Ооганстандын Улуу Памирине өтүп кетмекчи болот, бирок аларды жолдон орус аскерлери кууп жетип колго түшүрөт да Чоң-Алайда жаткан М.Скобелевдин лагерине алып келишет. Датка ошол абалда орустар менен аргасыз «дос» болушу керек эле. Башка жол жок болчу.

Анан тез эле Орусия жер чегин тактап, чегара орнотот. Бул окуя тууралуу тарыхчы Турсунай Өмүрзакова мындай деп жазат: «Расмий Пекин 1894-жылдын апрелинде эле Памир-Алайдагы калыптанып калган орус-кытай чегин тааныган. Жетишилген келишим боюнча Борбордук Азия чөлкөмүндөгү, өзгөчө Алай жериндеги орус-кытай мамилелери жакшырып, кыргыз калкын манчжур-кытай бийликтеринин бул аймакка көз артуусунан сактаган. Алай кыргыздарынын жерин кайтаруу менен Түркстандагы орус администрациясы чегаранын Алай-Памир жериндеги абалына катуу көзөмөл жүргүзүүнү ишке ашырып турган. Бирок чегараларды чектөө көчмөн калкка социалдык-экономикалык жактан тескери таасирин тийгизген. Анткени чеги сызыгынын ар кайсы жагында калган кыргыздардын Кашкар менен болгон эркин соода жүргүзүү мүмкүнчүлүктөрү чектелип, жайкы жайыттарын толук пайдалана албай калышкан. Кыргыздардын кыйла катмары (диаспорасы) Кытай Республикасынын жарандары болуп калышты»
. Мына ошол чегарадан Курманжан датканын балдары ары-бери өткөрүп, мал (товар) сатып турган, алардын бир катар шаарларда мата, зер буюмдарын, эт-сүт азыктарын, аң терилерин сатуучу дүкөндөрү болгон. Анан алар чегара эки мамлекетти бөлүп койгонун, алардын бажыканасы ачылганын жакшы түшүнгөн эмес, же түшүнсө да маани бербеген. «1890-жылдарда Алай ханышасынын жана анын балдарынын тагдырына орус колонизаторлору тарабынан катуу сокку урулган. Өзбекстандын мамлекеттик архивинде Түркстан генерал-губернаторунун канцеляриясынын №1768 архивдик иш папкасы сакталып турат. Анда мындан бир кылым мурда болуп өткөн окуяга байланышкан орус аскердик төбөлдөрүнүн билдирүүлөрү, телеграммалары, отчёттору, иш кагаздары жана бейкүнөө балдарын канатына калкалап, карандай каралоодон актап калууга, мезгилсиз өлүмдөн сактап калууга аракет жасаган эненин падышалык бийлик төбөлдөрүнө жазган өтүнүч каттары сакталып калган. Андагы маалыматтар боюнча, 1883-жылы октябрь айынын акыркы күндөрүндө Кашкар жеринен төөгө буюм-тайым артып келаткан кербен Бүлөөлүнүн чатында Эркечтам бажыканачылары тарабынан токтотулат. Ал кербен Алымбек датка менен Курманжан датканын кенже баласы Камчыбектин зайыбы Асел айым артып келаткан жүк болгон. Бажыканачылар (алар төртөө эле, бири унтер-офицер Боровков, берки үчөө жергиликтүү тургундардан, т.а. «туземдер») кыргыздардан төөгө жүктөлүп таңылган таңгактарды чечүүнү жана сандыктарды ачып көрсөтүүнү талап кылышкан. Анткени бажыканачылардын алган маалыматына караганда, «чек арадан алып өтүүгө тыюу салынган контрабанда товарлары (шуру-берметтер) өтөт», - деген тымызын кабар бар эле.

«Бүлөөлүнүн чатында бажыканачылар кербенди токтотушуп, жүктү ачып көрсөтүүнү талап кылышкан. Жүк артып келе жаткан жигиттер «аткезчилердин» талабын аткаруудан баш тартышкан.

Асел айымды жана анын жүгүн артып келаткан кербендин башчысы Камчыбектин жайлоо чарбасын башкарган айтылуу Акпалван («Келкелде» Акбалбан) болгон. Сандыктарды ачуу үчүн бажыканачылар Асел айымдын чачпагы тагылган чачын кылыч менен кесе чаап, ачкычты алып сандыкты оодарышкан.

Бул окуяга аялдардын аралашкан себеби, Камчыбектин эркеси Асел айым жибек кездемелерди тандоо үчүн, адатта, Кашкарга (базарга) өзү барчу. Аны аялдар коштоп жүрчү. Жандооч аялдар аргасыздан окуянын күбөлөрү гана эмес, катышуучулары да болуп калышкан»
.

Натыйжада Ошто мейманкана куруп, Отуз-Адырда жерин карап жүргөн Камчыбек менен Акпалван энесинин жана элдин көзүнчө сыйыртмак дарга асылат, Мамытбек , Мырзапаяз, он экиге жаңы гана чыккан Арстанбек Сибирге айдалат. 1896-жылында Баатырбектен айрылат. Орус падышачылыгынан ушуну тапкан Курманжан датка кантип анан ошол падышачылыкты жок кылабыз дегендерди колдобой койсун? 

Башка маселе – төңкөрүштү баштай турган түркстандыктардын күчүнө ишенбеши мүмкүн. 

Анан датка Орусия падышачылыгын төбөлдөрү менен жакшы мамиле түзүмүш болуп туруп, балдарын эптеп бошотуп алган. Фергана облусунун губернатору Повало-Швыйковскийди ошого көндүргөн. Бирок ичтен:

Кылычы сынып дат басып,

Кын калганга күйөмүн.

Кызыгы кетип куу дүйнө

Чын калганга күйөмүн, - деген арманын кайта-кайта кайталап турган. Ушул учурда жанагы Анжиан көтөрүлүшү чыгып жатпайбы.

Ошол эле кезде Өмүрбек датка сыяктуу башында бийлөөчүлөр, манаптар, дин аалымдары турган көтөрүлүшчүлөр Курманжан датканын ак батасын албай туруп, мындай ишти баштабоосу да мүмкүн.

Бир катар адабияттарда, анын ичинде Т.Касымбековдун «Келкел» романында Курманжан датка Токтогулду абактан бошотуп алуу үчүн адегенде Керимбай болушту, андан соң Түркстан генерал-губернатору барон Вревскийди ортого салат. «...генерал-губернатор төрөнүн өзү менен оозмо-ооз сүйлөшмөкчү болуп, Фергана өрөөнүнүн бир четинен бир четине өтүп, Аңгерен ашуусун ашып, Курманжан алыскы Ташкенге барды»
. Ал жактан ал генерал-губернаторго оңой эле кирип, экөө өткөн жылы Курманжандын Вревскийге Ийикчи эшен, анын көтөрүлүшү күтүлүп жаткандыгы тууралуу жазган катын эске түшүрүшөт. Романда ушинтип сүрөттөлөт. 

Эки-үч жагдай менен бул окуянын ишенимсиздигин айтууга болот. Эң биринчиси – 1811-жылы туулган датка ал мезгилде, 1898-жылы, 87 жашта болчу, Алайдан Аңгерен ашып араба менен Ташкенге барышы кыйын, мүмкүн деле эмес. Экинчиси көтөрүлүштөн кийин (1898-жылдын майында болуп атпайбы ал окуя) Түркстан генерал-губернатору Т.Касымбеков жазгандай А.Б.Вревский эмес, башка киши болчу. Алар тууралуу мындай таблица берип көрөлү:

Түркстан аскер губернаторлору:

	Ф. И. О.
	Титул, чин, наамы
	Кызмат учуру

	Черняев Михаил Григорьевич
	генерал-майор
	13.02.1865 – 1866

	Головачёв Николай Никитич
	генерал-майор
	1866 – 14.07.1867


Түркстан генерал-губернаторлору:

	Ф. И. О.
	Титул, чин, наамы
	Кызмат учуру



	Кауфман Константин Петрович
	генерал-адъютант
	14.07.1867 – 04.05.1882

	Черняев Михаил Григорьевич
	генерал-лейтенант
	25.05.1882 – 01.02.1884

	Розенбах Николай Оттонович
	генерал-адъютант, генерал-лейтенант
	01.02.1884 – 28.10.1889

	Вревский Александр Борисович
	барон, инфантерия генералы
	28.10.1889 – 17.03.1898

	Духовской Сергей Михайлович
	инфантерия генералы
	28.03.1898 – 01.01.1901

	Иванов Николай Александрович
	генерал-лейтенант
	23.01.1901 – 15.04.1904

	Тевяшев Николай Николаевич
	кавалерия генералы
	22.06.1904 – 28.11.1905

	Субботич Деан Иванович
	генерал-лейтенант
	28.11.1905 – 1906

	Гродеков Николай Иванович
	инфантерия генералы
	декабрь 1906 –09.03.1908

	Мищенко Павел Иванович
	генерал-лейтенант
	02.05.1908 – 17.03.1909

	Самсонов Александр Васильевич
	генерал-лейтенант
	17.03.1909 – 1914

	Мартсон Фёдор Владимирович
	инфантерия генералы
	1914 – 1916

	Куропаткин Алексей Николаевич
	инфантерия генералы
	1916 – 1917


Булардан тышкары өзбек тарыхчысы Х.Зиёевдин жазганы боюнча 1914-1916-жылдар аралыгында Флуг, Мартсон, Ерофеев дегендер да аз-аз мезгил убактылуу жетекчилик кылган
.

Көрүнүп тургандай Вревский Александр Борисович 1898-жылы 17-мартта кызматтан кетип, 28-мартта Духовской Сергей Михайлович кызматка келип жатпайбы? Анан кантип Курманжан датка А.Б.Вревскийге жолугуп калсын?

Бирок башка бир тарыхый учур бар. И.П.Ювачев 1902-жылы 15-мартта Ош шаарына келет. Ал жерден датканын уулу Махмудбекке жана орус-тузем мектебинин окуучусу Жамшитбек Карабаевге жолугат. Ошол киши 1892-жылы Курманжан датка менен генерал-губернатор, барон Вревский жолукканын жазат. Бирок Ташкенде эмес, Орусиянын Гүлчөдөгү чебинде. Датка ат менен жайлоодон түшүп келет. Анын алдына отургуч коёт, ал аял парча менен тышталып, чеке-белине кундуз кармалган ичикчен болгон, жаш агып шоролонгон көздөрүн улам-улам аарчып отурат. Барон даткага парча чапан кийгизет. Бул тууралуу И.П.Ювачев «Курбан-Джан-Датха, кара-киргизская царица Алая» деген макала жазат
, ал материал кыргызча да жарыяланды
. Бирок бул кезде датканын балдары да дарга асылып, сүргүнгө айдала элек кез, али Анжиан көтөрүлүшүнөн да дайын жок учур эле. 

Ал эми генерал-губернаторго жолугушуу С.М.Духовский (1838-1901) менен болот. Ал киши Анжиан козголоңунан кийин Анжианга, анан Ошко келет. Максаты өз аймагынын эң четки шаарындагы аскерлерди кароодон өткөрүү жана жергиликтүү элдин (туземдер деп жазылат) депутациясын көрүү эле. Ошол окуяга С.М.Духовскийдин жубайы Варвара Духовская (1851 – 1931) да катышат, кала берсе ал аял кийин «Туркстанские воспоминание»  аттуу мемуарын жазат, ал китеп 1913-жылы чыгат. Ошондо китептин 45-бетинде жолугушууга 87 жаштагы «Алайская Царица» знаменитая «Курбань-Джан» эки уулу менен келди дейт. Варвара айым датканын акылынын зиректигине, парасаттуулугуна жогору баа берип, эзелки грек доорундагы гракхарттардын энеси Корнелияга
 салыштырат
. Муну ким айтып жатат? Ошол мезгилдеги орус аялдарынын эң билимдүүсү, окумалы, дүйнөнү чарк айланып чыкканы, болгондо да княз Фёдор Голицындын кызы Варвара Фёдоровна айтып жатат. Ошондо Ошто кытайдын кара көк кымкабын, элечегин кийип, уулу менен небересин ээрчите келген Курманжан датка менен Сергей Михайлович чын эле сүйлөшөт
. Бул кездешүүнү тарыхчы К.Молдокасымов да бекемдейт
. 

Балким мына ушул жерде Анжиан көтөрүлүшүнөн айыпка жыгылгандарды мунапыс кылуу маселесин сүйлөшкөн болушу толук мүмкүн. Себеби бул Курманжан датканын Орусия менен кол койгон шартнаамасында каралган болчу. Бирок көтөрүлүшчүлөр азат кылынган эмес. Бирок жогорудагы эскерүүсүндө В.Ф.Духовская күйөөсү Маргалан түрмөсүндө сурак берип жаткан 34 кишини азат кылганын жазып күйөөсүнүн кечиримдүүлүгүн мактап өтөт.

Дагы бир катар сырдын түйүнүн ачуучу нерсе – 1907-жылы 1-февралда Мадыда Курманжан датка көз жумганда, сөөгү Оштун Сармазарына коюлганда жаназага келгендердин ичинде, же ашы берилгенде Токтогул болду бекен, ошого карап, анын абактан келгендиги, же келе электиги, Кашкарда болгон-болбогону, өзүн эл ичинде кандай алып жүргөндүгү (качкын статусундабы, же азат адам катарыбы) болжолдонмок.

Алымкандан айланасындагы сөз, же Токтогул Кытайда болгонбу?

Токтогул Сатылгановдун азыр эми Кытай мамлекетине карап калган элдерде, жерлерде болгондугу тууралуу маалыматтар биз СССР деген улуу державада жашап турган мезгилде айтылган да, жазылган да эмес. Ага бир себеп эки өлкөнүн ортосундагы мамилелердин оош-кыйышына байланыштуу болушу да мүмкүн, саясатка байланыштуу болушу да мүмкүн, анткени ал кезде маалымат каражаттары тыкыр кароодон өтүп, «кытай» деген сөз болсо, ал материалдар чыкпай калчу. Же экинчиси, жөн гана ал маалыматтар биз үчүн белгисиздиктен, биз билбегенден келип чыккан болушу да ыктымал.

Жазуучу Ш.Абдыраманов «акын сүргүндөн качып келген соң, артынан издөө кагазы келип, биерде аягы сай таппай, кооптонуп, Кашкарга кетип, андагы кыргыздар арасында, кыязы, беш жылдай (балким андан да көбүрөөк мезгилгеби...)» жүрүп калгандыгын айтат жана анысын бир топ мисалдар менен бекемдейт. Анын бири 50-жылдардын орто ченинде Сузак районунда мектепте директор болуп жүргөндө Кытайдан көчүрүлүп келип, райондун борборундагы ашканада түнкү кароол болуп иштеген 65 – 70тер чамасындагы Касым деген кишиден уккандары. Ал киши Токтогулду өз айылында (Кытайда, каа-ап, аттиң, Касым абанын айылы тууралуу маркум жазуучу сурап калып, жазып койбоптур) көргөнүн айтып, анын ырларынан келтирип, «Алымкандын» башка вариантын, башка обон менен ырдап бериптир. Ш.Абдыраманов ошол «Алымкандын» он куплетин жазып да алыптыр, анысын 60-жылдарда Ошто иштеп жүргөндө (ал киши Ош радиосунда, «Ленин жолу» гезитинде, Жазуучулар союзунун облусттук бөлүмүндө иштеген) токтогулдук редактор Ажыбековго алып барса «Көчөдөн тапкан ырды басып, «Алымкан» аттуу улуу ырды бузуунун не кереги бар» деп гезитке жарыялабай коюштур. Дагы жанагы Касым абасы Шабданбай үкөсүнө «Токтогул ошол жакта жаш жана сулуу Алымкан аттуу аялды сүйүп калган... Аны менен жакын болуп жүрмөк турсун, үйлөнүп алган» деп ишендириптир. Андай болсо биринчи Алымканы – аксылык Субан бийдин кызы «жомок болуп» чыгабы?..

Жогорудагы Касым деген кытайчынын айтканына күмөнсүп жүргөн кезде дагы башка кеп-сөздөр болгонун Ш.Абдыраманов мындай жазат: «...Кытайдагы Кызыл-Суу кыргыздарынын атактуу манасчысы Жусуп Мамайдын билдирүүсү болду. Ал Токтогулдун Кашкарда жүрүп, андагы кыргыздарда болгондугунун ишенимдүү айтты. Ал муну жазуучулар менен жолугушуусунда билдирген. Андан кийин кытайлык акын жана окумуштуу Макелек Өмүрбай Токтогул Кашкарда болгон деп айтып жүргөндүгүн уктук. Эң акыркысы маркум акын Жолон Мамытов 80-жылдардын орто чендеринде Кызыл-Суу кыргыздарында болуп, алардан мурда Токтогулдун болгондугун угуп, анан келип, «Тегирментидеги 90 күн» аттуу драмасын ыр менен жазып жатып, бүтпөй көз жуумп кетти. Анда Токтогулдун дал ошол кызыл-суулук кыргыздарда болгондугу, андагы болгон сүйүүсү жөнүндө баяндалат. Демек, Токтогулдун Кашкарда болгондугун анык»
.

Жазуучу мына ушундай бүтүм чыгарат. Ал киши өмүр соңунда тарыхтын «актай барактарын» аңтарып, Полот хан, Алымбек датка, Курманжан датка, Чыйбыл болуш, Тиллебай корбашы, Анжиан көтөрүлүшү тууралуу тарыхый-документалдык изилдөөлөрүн жазды. Жаман жазган жок. Анан ошолордун ичинде Токтогулдун Кашкар жылдары тууралуу ой жүгүртүүлөрү да көңүл бурдурбай койбойт. 

Эми негизги маселеге келсек, эгер Токтогул азыр Шыңжан Уйгур автоном облусу деп аталган Кытай Эл Республикасында болгон болсо, качан, кандай жол менен барышы мүмкүн?

Биринчи божомол: Токтогул Омбудан Кытайга өтүп кетиши мүмкүн (анда казак жериндеги ырларын кандай кылабыз?).
Экинчи божомол: Качып келе жатканда Казакстандын эң батыш жагында жүргөндө Байсейит деген айылга баргын деп кеңеш айтып атышпайбы, ал эми Алма-Ата облусуна караган бул айыл Кытайга жакын. Андан ары Кытайдын аймагына өтүп кетип, андан Шыңжан аймагын бир кыдырып, Кашкар жакка ооп кетиши ыктымал.

Үчүнчү божомол: Кадимки эле Таластан ашып Арым жайлоосуна келип, Эшмамбет, Коргол менен айтыштарын айтышып, баласын, инисин, аялын угуп, апасын көрүп, «Эңсеген элим аманбыларын» ырдап, мурда издеп-издеп дайынын билбей жаткан атайын кызматтарга анын качып келгени билинип, кайра кармап кетүү коркунучу пайда болгондо Нарын, Ат-Башы, Чатыр-Көл менен Торугарт ашып Кашкарга түшүшү мүмкүн, же Өзгөн, Кара-Шоро аркылуу ал жолго түшүшү ыктымал, үчүнчүсү, жана мени бир кыйла ынандырганы Гүлчө, Сопу-Коргон, Турук,Терек дабаны аркылуу Кашкар тарапка кетиши ыктымалданат. Андай дегенге дагы бир негиз анын ата журту ушул жерлер болуп, ал жерлерде туугандары болгон болуу керек, алар кийиндирип, ичиндирип, ары Тегирментиге өткөрүп ийиши ыктымал. Бирок ал жактан келип-кетип жүргөн болушу да мүмкүн, ага бир негиз кадимки 1894-жылы туулган Бала ырчы (Сыдык Алайчиев): 

Сагын бийдин ашында,
Саналуу ырчы топтолду.
Ырдашыңды билип айт,
Ырчылар, санатта башың жоктолду.
Тургандардын баары ырчы.
Чогулуп келди бул жерге,
Чойкара, Барпы, Сары ырчы.
Токтогул менен Ботобай,
Токтонуп калган кары ырчы
Он сегизге чыга элек,
Мен боломун бала ырчы, – деп андан ары Токтогулдун акындыгын, акылынын тунуктугун, жаштарга насаатчы болуп жүргөнүн ырдап өтөт.

Ошондо 1912-жылдарда болуш керек. Сагын бай ашы Өзгөндүн Жазы суусунун башында өткөн. Балким ошол ашка Токтогул Кетмен-Төбө жактан эмес, Кашкар тараптан келген болушу мүмкүн, бул кыйла жакын жана жогорудагы ашта кетмен-төбөлүктөр (Эшмамбет, Коргол ж.б.) келгени айтылбай жатат, негизи көп ырчы катышкан, Барпыны Ботобай ырчы айтышта жеңген. Муну «Бала ырчы» (Сыдык Алайчиев) айтып атат.

Дагы бир нерсе – көп булактарга таянганда акын Сибирден 1905-жылы качат деп айтылат, анан 1913-жылы Наманганга кайра камалат. Ортодо бир катар жыл боштук жатат. Дал ушул мезгилде бир нече жыл казак жеринде, бир нече жыл кашкарлыктарда болгондугу күмөн туудурбайт.

Акын Жолон Мамытов Токтогул тууралуу драмасын жаза баштагандагы, аны «Тегирментидеги 90 күн» деп атаганы мени бир топ ойлонтуп жатат. Тегирменти – Кытайдын Шыңжан автоном республикасынын Кызыл-Суу облусунун Улуу-Чат ооданына караган айыл. Бул жер Кыргызстанга 30 эле чакырым турган, эң четтеги, бийик тоо арасындагы кыштак. Ал кезде гана эмес, азыр дале ал жакка баруу кыйын, ушул тапта да тегирментиликтер байыркы кыргыз салттарын: бүбү-бакшычылыкты, мүнүшкөрлүктү, манасчылыкты, тери иштетүүнү, аң уулоону катуу сакташат. Демек, ал жер жашырынууга абдан ыктуу келген, анча-мынчада балким Кашкарга түшүүгө да, Ошко келүүгө да ыңгайлуу болгон. Бирок Кашкар дале коркунучтуу болчу, ал жерде Орус падышачылыгынын вассалы орун алган. Ош андан бетери. Ошондуктан Тегирменти анын негизги турагы болушу ыктымал.

Ш.Абдыраманов «Алымкан» аттуу ырдын жаңы текстин сунуш кылат жана бул ыр анчалык тарабагандыктан аны сиздер да окуп чыгыңыздар:

Кашкардын тоосу кайрылыш,

Камыгып учат улуу куш.

Кайрылып сени көрөмбү,

Алымкан,

Карыпка болду кыйын иш...

Букардын тоосу бурулуш,

Буулугуп учат улуу куш

Бурулуп сени көрөмбү,

Алымкан,

Муңдууга болду кыйын иш...

Көк кештеп тиккен жоолугуң,

Көп санаа кылат жоругуң.

Көрүнбөй кетем аргасыз,

Алымкан,

Көнөөсү тагдыр жолумун...

Сары кештеп тиккен жоолугуң,

Сарсанаа кылар жоругуң.

Сабылам, кетем аргасыз,

Алымкан,

Запкысы тагдыр жолумун...

Көк алма жыттуу берекем,

Көкөгө датым жөнөтөм.

Катарлаш учуп кетүүгө,

Алымкан,

Коогада башым... канетем?

Ак алма жыттуу берекем,

Ай-күнгө датым жөнөтөм.

Абайлып учуп кетүүгө,

Алымкан,

Арсарда башым... канетем?

Күлүккө жапкан дилдейсиң,

Гүлдөгөн күлгүн гүлдөйсүң.

Күйүтүм, бугум ичимде,

Алымкан,

Көмүскө ыйлайм билбейсиң.

Ак шайы жоолук колго алып,

Артымдан булгап дөңдө кал.

Айдалып кетсем дайынсыз,

Алымкан,

Армандуу ыйлап, эске сал...

Көк шайы жоолук колго алып,

Көрүнөө булгап дөңдө кал.

Көрүнбөй кетсем түбөлүк,

Алымкан,

Көз жашың төгүп эске сал...

Жазуучу андан ары бул ырды Кашкар жакта ырдаганын далилдөөгө аракет кылат. Мындай карасак анда Кашкар мотиви, кызыл-суулуктардын этномаданий, лингводүйнөсү табылышы мүмкүн (Кашкардын тоосу кайрылыш экендиги; көк кештеп, сары кештеп тиккен жоолук; көк алма, ак алма; ак шайы, көк шайы), ошол эле кезде өзүнүн качкын катары психологиялык абалы да берилет (карып; муңдуу; күнөөсү тагдыр жолумун; запкысы тагдыр жолумун; башынын коогада экендиги; күйүтүнүн, бугунун ичинделиги; көмүскө ыйлашы; айдалып кетиши, көрүнбөй кетиши мүмкүн экендиги). Андай болсо «Алымкан» акындын жаштык кезинин эмес, кырктын тегерегиндеги сүйүүсүнүн ырыбы?..

Андан ары, мынча болду, Ш.Абдырамановду дагы окуп көрөлү: «Ырас, Алымкан деген кыз болгон экен, бирок ал жөнөкөй эле сулуу кыз эмес, байлык, бийлиги ташып, Аксынын бир өңүрүн чоюп, эл-журтун солкулдатып турган Субанкул болуштун кызы болгон экен. Зор мансаптуу болуш өз кызын күйөөгө берүүдө эсте каларлыктай шаан-шөкөт менен узатууну чечсе керек. Зор той өткөрүп, ырчы-комузчуларды чогулттурат. Ушул учурда Кетмен-Төбө тараптан Токтогул акын да келип калган экен дешет. Ошондо Субанкул болуш ага айтат:

· Токтогул, мен кызымды күйөөгө узатып жатам. Кайын журту, күйөөсү жана кайната-кайненеси алдында анын баркын көтөрүп, үн кошуп кой, - дейт.

Ошондо Токтогул төгүп ырдайт. Атасы Субанкул болуштун байлыгын, бийлигин, марттыгын кошуп ырдайт. Аксы жеринин кооздугун, сууларынын тунуктугун, тоолорунун бийиктигин кошуп төгөт. Эл муюп тыңшап турат. Бул окуя көптөрдүн эсинде калган. Баары унут болуп да кеткен.

Кийин, 1937-жылдарда, Токтогулдун 5-6 куплет ыры – Алымкан аттуу аялзатына арналган мыкты ыры табылып, ал акындын алгачкы томдугуна киргизилген... Бул ырга 40-жылдардын акыркы чендеринде абдан таланттуу комузчу-обончубуз Бектемир Эгинчиев укмуштай кооз обон чыгарган. Аны Мыскалдай арген үндүү ырчыбыз аткарып, эл ичине шамалдай тез тарап кеткен... Бул табылга окумуштуулар менен жазуучу-акындардын башына жаңы да, күтүүсүз да ойлор чакырган: «Ой бул Токтогул акындын укмуштай сүйүүсү бар турбайбы... бийик чыгарма жазууга да татыктуу экен го...» дешип, ар ким өз колунан келишинче жаза баштаган»
.

Т.Касымбеков сценарийин жазып, Б.Кайыпов бул темада кино тартканы 1962-жылы Аксыга барса, ал кезде Субанкул болуштун кызы (Ж.Бөкөнбаевде Осмонбек болуштун тууганы Кудайберди бийдин кызы – М.А.) Алымкан 82 жаштагы кемпир курагында экен, «Мен Токтогул деген ырчынын жүзүн да көргөн эмесмин, тоюмда ырдаганын кийин атамдан уккамын» деп айтып, балдары чогулуп келип, кинону ал жерден тарттыртпай коюптур
.

Мындай болду, Ш.Абдырамановдун оюнча, Токтогул менен Алымкан окуясы болгон эмес экен. Акын Алымкандын кыз узатуу тоюнда гана көпчүлүктүн бири катары ырдаптыр. Чынында Токтогул темасында ким гана эмне жазбасын Алымкан экөөнүн махабатын аттап кете албайт, анын «бир күн оору, бир күн соо» деген саптары эл арасында ылакапка айланып калган. Көркөм фильмдерде, драмаларда Токтогул – Алымкан махабаты Ремео менен Жульеттадай, Жусуп менен Зулайкадай, Фархад менен Шириндей, Онегин менен Татьянадай, Олжобай менен Кишимжандай, Мырза уул менен Ак Саткындай ыйык сезимдин символу катары айтылып келет. Эмне ошонун баары иллюзиябы, Токтогулдун образын түзүүнүн жасалма жолу болгонбу? Же жаш кездеги аксылык Алымкан да, кырктын кырынан өткөндөгү кашкарлык Алымкан да акындын тагдырында жолуккан реалдуу адамдарбы? Андай болсо эмнеге ыр саптарында кайталоолор, окшоштуктар болуп жатат? Эки кызга (экинчиси чын эле болгон болсо балким жубандыр) бир ырды ырдагыдай Токтогул эмне сөз таппай калды беле? Же чын эле биринчи чыгарма советтик идеологдор үчүн байдын кызын кедейдин баласы ала алган эмес деген сөз үчүн жакшы материал болуп, ошону күчөтүштүбү?

Алымкан менен Токтогул темасында кимдер гана жазбады? Ж.Бөкөнбаевдин «Токтогулдун өмүрү»
 очеркинин атайын бөлүмү,   П.И.Балтиндин «Советтик Кыргызстан» журналына жарыяланган «Токтогулдун Алымканы»
, С.Сүйөровдун Ош облусутук «Ленин жолу» газетасына чыккан «Алымкандын бозою»
 макалалары. Төлөгөн Касымбеков «4-курста окуп жатканда экинчи чыгармасы – «Алымканды» жазып баштаган. 1958-жылы Кыргызстанда биринчи жолу «Алымкан» тасмасы тартылып, ага ошол кездеги КТРдин директору Рабия Менсейитова жетекчилик кылат. Тасманын тартылышына удаа Төлөгөн Касымбековго «Алымканды» жазгандыгы үчүн Исхак Раззаков өз колу менен алтын саат белек кылган экен. Автордун «Алымкан» чыгармасы жогорку деңгээлде сүрөттөлүп жазылганына окурмандар биринен сала бири окуп ынанышат. Куюлушкан сөздөр, жорго тил менен Ниязалы комузчунун, Токтогулдун, Алымкандын сөздөрү өз ирээти менен жазылгандыгы чыгарманы бийик даражага көтөрүп, аны менен катар жазуучу катары Төлөгөн Касымбековдун да атын аңызга айланта баштайт»
.

Токтогул жана Алымкан темасында Уран Ботобековдун маеги
 менен Самсак Станалиевдин «Залкарлар сүйгөн сулуулар» деген китеби
 өзгөчө белгиленүүгө тийиш. «Алымкан деген болгон эмес, «Алымкан» деген ырды Жоомарт Бөкөнбаев жасап койгон» деген маалымат бир миң тогуз жүз сексен тогузунчу жылы «Вечерний Бишкек» гезитине кыргыз маданиятына эмгеги сиңген салабаттуу эле адамдар тарабынан чыккан болчу. Ошондон кийин ушул тагдыры татаал инсандардын махабатына кызыгып калдым. Алымкандын тагдыры татаал болгон экен. Ал үч жолу турмушка чыгып, үч күйөөсү тең каза болуп калат. Алардан таркаган балдар азыр Жалал-Абадда, Аксыда, Таш-Көмүрдө турушат. Ошолордун бири он бир жашына чейин Алымкандын колунда тарбияланган адам – кийин жогорку билимге ээ болгон тарыхчы, партиялык кызматтарда, мектепте директор болуп иштеген. Мына ошол адам мага Алымкан жөнүндө болгон чындыкты айтып берди», - деп жазуучу, адабиятчы С.Станалиев ошол армандуу баянын көркөм баяндап берет. Анын айтуусунда «Аксынын ак шайы сулуусу 1874-жылдын кеч күзүндө, Кой-Таш айылынын жогору жагындагы Бака-Улак кыштоосунда жарык дүйнөгө келиптир. Атасы Субан жайытына малы, төрүнө баскан байлыгы батпаган, тектүү жерден тээк издеп, жакшы жерден чыккандар менен теңирин сүйүп катташкан, өзгөлөрдөн өз кадырын өйдө койгон адам болуптур. Угуттуу саруу уруусунан таралган оготур уругуна таажылуу бий болуптур. Субан бийдин үч аялы болуптур. Үчүнчү аялы болгон маңдайы жарык Макмалдан Абдылда аттуу уул, Алымкан, Мээлкан, Уулкан деген чолпондой үч кыз көрөт. Кыздарынын арасынан Алымкан атасына жакын өсөт...

...Токтогул менен Алымкандын качан, каерден, кандай абалда кез келгенин эч ким биле албайт. Алымкан деп ойго батып, күйдүм чок болгондордун жараткан ырлары Токтогулга да жетип, ушундан улам акын Алымканды көрөйүн, шарты келсе жакындардан жөн-жайын сурайын деген болуу керек. Акыры ал тилеги аткарылат. Анысы бул окуя менен байланыштуу болушу мүмкүн.

Жеңилбес ырчы Жеңижок менен комуздун кылын сүйлөткөн Ныязалыга бир ирет барган кезде сөздөн-сөз чыгып олтуруп Токтогул өз тагдырын, жаш кездеги бир арманы болгон, көөнүнө жагып, көңүлү арбалып, бирок, көөдөндөн сыр чечишип бир боло албай калган Толгонайын айтат. Кеп учугу уланып «Аксылык жигиттердин ыры» аталган Алымкан жөнүндө сурап, кызыгы ойгонот. Жоомарт Бөкөнбаевдин жазганына караганда 1880-жылдары Кашка-Суу жайлоосундагы бир жыйында Токтогул атын угуп, акылына түйүп жүргөн Алымканына жолугат. Ал кезде Аксынын сулуусу Алымкан 16да, Токтогул 26ларда болот. Токобуз Алымканды алгач көргөндө анын жанда жок жароокерлигине, сүйгөн жандан кездешпес сүйкүмдүүлүгүнө таң калса керек да, анын кайсы бир жактарынан Толгонайды көрүп, ага назарын салып, жылдызы келишсе керек. Ушундай өкүнүч менен бүткөн сүйүүсүнүн арты менен тапкан арзуусу азыркыга чейин ырдалып келет. Жеңижок менен Ниязалы Токтогулга жардам кылышкан. Эки жаштын жолугушуп кол алышына, көңүлдүн сөзүн көңүлгө салышына шарт түзүшкөн. Алымкандын жеңеси Айбүш аркылуу сүйлөшүп, Айбүш аркылуу өзгө көзгө көрүнбөй жолугушуп турушкан экен. Ал кездин жолу ошондой болгон. Кошумчалай турган сөз, Алымкан ырчыны сынынан өткөзүп, жактырганы кандай экенин сурап, айтор, көкүрөгүнө жакын алып жүргөн жайы болгон имиш. Акыры эки ашык беришкен сөздөрүн бекемдеп, Алымканды жеңеси аркылуу чыгарып, Токо өз жерине алып кетмек болот». 

Тилекке каршы, андан ары окуя башкача өнүгүп, Субан бий сатыкей уруусу менен кудалашат. Алымкан атасынын акылы менен Токтосундун иниси Бекинин Осмонаалы деген уулуна баш кошмой болот. Айла канча, Алымкан ата салтын аттай албайт, ата сөзүн эки кылууга кудурети жетпейт, сатыкей менен саруу элинин ортосундагы очокту өчүргүсү келбейт, бактымдан көрөрмүн деген ойго алданып кала берет. Алымкан кийин да үч жолу нике жаңыртып, 1942-жылы Таш-Көмүргө келип, ошол аймактан каза табат жана сөөгү Таш-Көмүр шаарынын күн чыгышындагы көрүстөнгө коюлат. 

Алымкандын колунда өскөн небереси Жамшитбек Тазабеков жогорудагы ойду улай мындай эскерет: «Чоң энемдин элеси карегимден өчө элек. Ал киши орто бойлуу, акжуумал, көзү карагаттай жайнаган, кара каш, келбеттүү, жүргөн-турганы чапчаң, мүнөзү курч, акылга бай, каада-салтты бекем кармаган нарктуу адам эле. Кыймылы шамдагай болчу. Казаны оттон түшчү эмес. Келим-кетими көп болуп, дасторкону дайым жайылуу турчу. Сөзгө уста, ырга жакын жан эле. Беш убак намазын таштаган жок. Кайсыл жыл экенин азыр так билбейм, мен анда 10-11де болсом керек эле. Фрунзеден Калык, Осмонкул, Алымкул баштаган артисттер келиптир. Бир убакта Токтогулдун «Алымканы» ырдалды. Атай ырдады окшойт. Жанымдагы теңтуштарым «сенин чоң энеңди ырдап жатат, билесиңби?» дешти. А мен эч нерсе билчү эмесмин. Ал түнү чоң энем мени жанына алып жатты. Балдардын сөзүнөн улам «Токтогул сизди ырдаган турбайбы, ошону бүгүн артисттер ырдады» дедим. Бир азга кармана калып «кандай экен?» деди кайдыгер. «Жакшы… Ырдады беле?» дедим. «И-ий, өлүгүңдү көрөйүн десе, жатчы эми. Биздин эшикке келип ырдап кетип жүрчү. Ырчы киши ырдайт да, балам. Ырды ырдасын деп чыгарат» деп негедир жактырбагансып койду». «...Никеде чоң энемдин тагдыры оор болуптур. Алгач Осмонаалы чоң атама баш байлап, бала төрөп жакшынакай жашайт. Бирок, никелүү экенине карабай Алымканга ашык болгон Жумаш деген Осмонаалыны уу коргошун менен жайлап тынат. Анан ата салты менен Алымкандын башын бош койбой кайнагасы Өмүрбекке нике жаңыртып коюшат. 1910-жылы ал киши да каза табат. Сатыкей эли дале чоң энемди колдон кетиргилери келбей турганда өзү кеп баштап «эл салтында эмне айып? Бирок мен сатыкейлерди четинен кыра беремби? Бул жолу мага жол бергиле. Балдарымды кор кылбайм», - дейт. Ошентип жети жыл жесир жүрөт. Кийин Бокмурун дегенге баш байлап жашап калды. Мен ушул кишилердин колунда өстүм»
.

Жогорудагы «Алымкан» биз билген, биз окуп келген, накта советтик идеологияга ылайык келген «Алымкан». Биз ошол «Алымкан» аттуу ырдын тарбиясын көрдүк. Кыргыздын кудалашуу салтына, байлардын кедейлерди теңсинбеген куучирендигине кекенип өстүк.

Бирок ушул эле жерде Ш.Абдырамановдун кашкарлык Алымканын айтпай ак койгондо да, Аксынын өзүндө эле эки Алымкан болуп атпайбы: биринчиси – 1942-жылы Таш-Көмүрдө каза болуп, Таш-Көмүргө коюлган Алымкан, экинчиси – Балташ Кайыпов 1962-жылы Аксыга барганда балдары жолотпой койгон 82 жаштагы Алымкан. Коё тургула, эми төртүнчү Алымкан менен кездешебиз. Ал тууралуу журналист Адилет Айтикеев мындай бир пикирди келтирет. Ал сөздү Ашыраалы Айталиев кадимки Коргол Досу уулунан уккан экен: «Азыр Токтогул менен Алымканды өзүнчө эле сүйүү романына айлантып жатышпайбы. Чындыгында андай болгон эмес. Алымкан менен Токтогул жаш кезинде көрүшпөй эле, Токтогул Сибирден кайтып келгенден кийин кездешип калган жайы бар. Бир ирет Токоң Аксы тарапка Корголду ээрчитип алып эл аралап келмекке барат. Ошол жерден бир манаптын үйүнө конуп, түн киргенче керегени түрүнө шыкаалаган көпчүлүккө чер жаза ырдап берген Токоң адатынча керээлден-кечке кызмат кыла чуркап жүргөн келиндерге кечинде тамаша тартуулайт. Негедир ошол маалда келиндердин арасында отурган ошол үйдүн сулуу келини Алымканга ашык болуп, Коргол аркылуу анын атын суратып, тактап алгандан кийин элүү жашты аркалап калган акын жаш жигиттей чечилип, билекти түрүнүп алып ашыктык ырларын ырдап, Алымканга тийишип, жаш келиндердин көңүлүн көтөрөт. Таң атып, эл тарап жаткан маалда Токтогулга ыраазы болгон Алымкан суусар бөрк, сайма чапан, акча даярдап, Коргол аркылуу ырахматын айтып, акынга берип жиберет. Тилекке каршы, байлыкка кызыккан Коргол акын берилген олжону устатынан кызганып, Токтогулга: «Алымкан Сизди уяты жок адам экен. Карыганда жаш келиндерге калжаңдаган кандай абышка деп тилдеди», -деп жамандап барат. Аны угуп ачууланган Токоң Алымканга тескери бата берип, наалат сөздөрүн айтат. Токтогул акындын наалаты абдан катуу болгон. Ошол наалат тийгенби, же башка себеби барбы, айтор айыкпас ооруга туш болгон Алымкан көп узабай каза болуп калыптыр. Мунун баарын мага устатым Коргоол акын өкүнүп, өзү айтып берген».

Ошол сыяктуу эле окуяны Өзбек Рысбек уулу 1960-жылы Корголдун өз оозунан уккамын деп күү изилдөөчү Асан Кайбылда уулуна кабарлайт
. Анда да Токтогул Сибирден келгенден кийин 16-17 жаштардагы жаңы эле турмашка чыккан Алымканга атасыныкына төркүлөп келгенде жолугат жана бир отурушта биз билген «Алымканды» «Жаш кыялдын» обонуна салып ырдап кирет. Кыз болсо, «атасынан айбыкканбы, эл-журтунан ийменгенби, айтор, Токомдун айткандарын таназар албагансып тымпыйып койгон экен».

Бул дагы кызык болуп жатабы? Эмнегедир ушул окуя – ушул Алымкан Аксыда эмес, Кытайдын бир айылында болгондо жанагы Ш.Абдыраманов айткан Алымканга дал келет десек болот эле. Бирок биз бардык пикирди, бардык ойду, бардык Алымканды сыйлоого тийишпиз. Кыска, нуска ырдын текстин дагы бир жолу берели эле, Сиз обонуна салып ырдап көрүңүз.

Алымкан!

Атка салган дилдейсиң,
Ачылган кызыл гүлдөйсүң,
Бир күнү оору, бир күн соо
Алымкан, азабың тартсам билбейсиң.

Бетегелүү майданым,
Пейли жакшы жайдарым!
Көлөкөлүү майданым,
Көөнү жакшы жайдарым!

Букардын тоосу бурулуш,
Бурулуп учат улуу куш.
Бурулуп мага келе кет,
Алымкан, муңдууга салбай кыйын иш!..

Кашкардын тоосу кайрылыш,
Кайрылып учат улуу куш.
Кайрылып мага келе кет,
Алымкан, карыпка салбай кыйын иш!..

Саркештеп тиккен жоолугуң,
Сар санаа кылат жоругуң,
Көккештеп тиккен жоолугуң,
Көп санаа кылат жоругуң.

Токтогул черткен «Жаш кыял»
Тыңдасаң боло, Алымкан.
Ак шайы жоолук колго алып
Булгасаң боло, Алымкан.
Аз күнчөлүк өмүрдө
Жыргасаң боло, Алымкан!..

Канткен менен изилдөө керек. Кытайдагы Алымкан жана ал учурдагы акындын тагдыры тууралуу Ж.Мамытовдун (1940-1988) архивинде балким маалыматтар бардыр. Ал бир маегинде
 Кытайга Токтогулдун барганы тууралуу айтып, бирок көп нерсени биле келгендигин белгилөө менен, андан ары ал маалыматтарды жарыялоого оору жана өлүм тоскоол кылган Жолон акын келбес сапарга кете берди...

Же 1930-жылдарда, кийин дале Токтогулду изилдеп чыккандар Ж.Бөкөнбаев, Т.Үмөталиев, А.Токомбаев, Т.Сыдыкбеков, М.И.Богданова, Ж.Таштемиров, П.И.Балтин ж.б., акын менен чогуу жүрүп, кийин ырларын жаздыргандар К.Акиев, А.Үсөнбаев, К.Досуев ж.б. шакирттери дале акындын Кытайга баргандыгын билешер, бирок 1916-жылы Үркүндү айта албай келгендей эле бул фактыны да айта алышпагандыр, айтышса да, атайын кызматтын адамдары ал жерлерди алып таштагандыр...

Токтогулдун Кытайда болгон-болбогонун сөзсүз тактоо керек. Бул жагынан балким бизге кытайлык окумуштуулар жардам беришер...

Токтогул жана Молдо Тойчу

Молдо Тойчу (Мулла Туйчи Ташмухамедов 1868-1943) тууралуу Токтогулдун өмүр баянын айткандар үстүрт айтып жүрүшөт, тагыраагы, өзбек акыны менен чайханалардын биринде кездешип, ал кишинин ырын өзүндөй туурап, айтышып, айтышта аны жеңген дейбиз. Чынында андай эмес. Молдо Тойчу төкмө болгон эмес, төкмө болбогондон кийин өзүнөн өзү түшүнүктүү – айтышка катышпайт, ал ырчы-ашулачы, дутарчы, макамчы болгон. 

Бир жолку жолугушуу тууралуу ошол кезде (1929-жылы) Ошто студент болуп жүрүп Кетмен-Төбөгө кетип жатып, Өзбекстандын аймагындагы бир чайханада (кайда экенин жазбайт) бул окуянын күбөсү болуп калган М.Токтосунов кийин мындай эскерүүсүн баяндайт: МолдоТойчу «...тамашалуу куудул ашуллаларга өтүп, мукам үнүн укмуштуудай кубулжутуп, өңүн ар кандай өзгөртүп ырдаганда эл кыраан каткы күлкүнү жаңыртып, чексиз ыраазы болуп турушту. Бир оокумда биздин комузчан киши колун комузга ойнотуп Молдо Тойчунун күүсүн так, ырын тигинин өзүнөн да артык кылып обонго салган. Анан өзбекчелеп минтип ырдады:

Камбагалниң колу шок, лулу Мамажан эй,

Колу шокниң корни ток, лулу Мамажан эй,

Сагирлорго йардамсиз, лулу Мамажан эй,

Бойбоччада уёт йок, лулу Мамажан эй.

Элдин баары биз жакка жүткүнүп, жардана калышты. Молдо Тойчу бул кишинин үнүн таанып, өзү туруп келди да: «Хурматлы, ызатлу, азиз, ёндон ортик акам Токтагул, шу дуйнада омон-эсен бормисиз», - деп кучактап калды. Экөө көпкө чейин айкашып, коён-колтук алышып көрүштү...»

Ушул эле күнкү, ушул эле окуяны ошол окуяга катышкан Коргол ырчы кийин Токтосун Тыныбековго минтип айтып берген экен: «Жылдардын биринде Анжианга барып калдык. Бир күнү Током: «Кетер кыздын керээзи» дегендей, бүгүн шаардын чайханасына баралы. Андан өзбек шайырлары үзүлчү эмес эле. Ошол жерде тамаша куруп кетели», - деп калды. Бардык. Чайханадагы ат багарларга унааларыбызды табыштап, өзүбүз чай ичип, элдин ыгына карап отурдук. Аңгыча эл ичинен:

· А, ортаглар, Молдо Хафиз акадан битта-яримта томаша эшитайлик, - деп жар салды чайханачы, - Кани, тинч олиңлар!».

Арыкчырай, ноочасынан келген кара тору, сыйда мурут, чокчо сакал киши элдин чок ортосуна келип өзүнөн да узун дутарын колуна алып, күүлөй баштады. «Э, Хафиз ака»«Лулу Мамажандан» болсун, «Лулу Мамажандан»... деп жаалай башташты. Молдо Хафиз дегени белгилүү акын Молдо Тойчу экен. «Лулу Мамажан» дегени: бир орус кызы менен өзбек жигит бир-бирине ашык болуп калышат, бирок кыздын энеси макул болбойт. Ошондо кызы апасына жалынып, «Люблю Мамажан» дейт. Муну уккандар орусча так келтире албай «Лулу Мамажан» деп алышат. Бул ошондогу ырдалган ыр экен. Молдо Тойчу дутарда:

Келиң ортаг ойнайли, Лулу Мамажан – эй, 

Дориёлорни бойлайли, Лулу Мамажан – эй, 

Болигларга ориз айтип, Лулу Мамажан – эй,

Бир худоога йиглайли, Лулу Мамажан – эй! - деп ырдайт.

Элдин баары «Улмаң Хофиз ака» дешип дуулдап калышат. Алардын ойну кызыгандан кызып, чилдирманын чалып ырдап, бийлеп жатышты. Биз менен эч кимдин иши жок. Током мага: «Балам, биздин издегенибиз ушу эмеспи. Жакшылап угуп отуруп, бир-эки өнөрүн үйрөнүп ал», - деди. «Ээ, үйрөнмөк тургай, ырдаган ырына түшүнө албайм жатам», - десем, «А кокуй, сен анда өнөрпоз боло албайт экенсиң», - деп, Током мени карай жылмайды.

· Балам, минтип үнсүз отура берсек, биз менен эч кимдин иши болбой калат. А көрөкчө белдеги комуздарды чечип, бурчка жөлөп коёлу. Бирөө-жарымы көрсө, сөз чыгар. Анан булар менен тамаша салып, азилдешип.

Чайханачы чай алып келди да, бурчтагы жөлөнүп турган комуздарды көрө коюп:

· Э, не ортаглар, бу мехмонларниң томашаси бар окшамайми? - деп жиберди.

· Эндики тамаша мехмонлардан болсин, - деп жаалап кетишти отургандар.

· Төгүп ырдасак буларга анча түшүнүктүү болбос. А көрө ар түрдүү тамашага салып ырдайлы, - деп, Током күрмөсүн чечип, оң жеңин түрүп, тизелип отура калды:

· Туугандар! Молла Хафиз акенин атын угуп, өзүн көрбөгөн элек. Мына насип буйруп, Анжиан чайханасынан жолугуштук. Мен бул кишинин дутар чертип, ашула айтканын туурап көрөйүн. Кемчил жерим оңдоп, үйрөнүп алайын. Андан кийин мен да күү чертип, ырдап берейин. Балким Молла Хафиз акеге жагып калаар, кереги да тиер», - деди.

Токтогулдун сезиминин күчтүүлүгүн кара! Ошол замат күүсүн күүдөй, ашуласын ашуладай кылып, так кайрыды»
.

Жогорудагы эки эскерүүдө бир аз айырмачылыктар болгону менен негизинен экөө тең Токтогулдун уникалдуу таланттуулугун, аябай зиректигин, куйма кулак экендигин тастыкташып жатат. Студенттин эскерүүсүнө караганда Молдо Тойчу менен Токтогул мурдатан эле тааныш сыяктанат, Т.Тыныбековдун жазганы боюнча алар мурда тааныш эмес экен.

Эми Молдо Тойчунун таржымалынын бир аз кеп чубап көрөлү. Ал эң биринчи кезекте ырчы, андай ырчылардын эң мыктылары Хафиз деген кошумча атка ээ болушкан. Мисалы, Фергана өрөөнүндө Нарзихан, Мадумар, Абдукаххар деген ырчылар (ашулачылар) мына ошондой даражага жеткен жана мына ушул үчөө Молдо Тойчуга устаттык кылган. Ал өзү Токтогулдан төрт көйнөк аз жырткан, 1868-жылы Ташкентте туулган, ата-энелери бөзчүлөр болгон, мата токуган. Ата-энесинен эрте ажырап, медреседе мандикерчи, маалада ашпоз болуп иштейт. Ташкендеги эски окуу мектебинде 1878-жылдан 1884-жылга чейин билим алат. Ошондон кийин ырчылыкка ышкы түшүп, эл-жер кыдырып өнөрүн көрсөтө берет. 1898-жылы Кокондо таанымал ырчылар самаркандык Хожа Абдулазиз Расулов, маргаландык Мадали Хафиз ж.б. толгон-токой өнөрпоздор менен таланттарын сынакка коюп, элдин чоң баасына арзыйт жана Хафиз наамы берилет. 1905-жылы Москвадан келген адистер Молдо Тойчу Ташмухамедовдун аткаруусунда 20 элдик ырларды жазып алат. Алары пластинкага түшүп, 1910-жылдан сатыкка чыгат, ошондон эки жылдан кийин Анжианда пластинка сата турган дүкөнүн ачат. Дагы бир кызыгы Анжианда «Гозо базары» деген жерде Молдо Тойчу чайхана ачтырган экен, аны чимкенттик Султанхан деген киши иштеткен экен. Дал ушул чайхана аябай көп өнөрпоздор топтолуп, ошол кездеги жалпы Фергана өрөөнүнүн филармониясы да, опера театры да, цирки да болгон сыяктанат. Токтогул, Жеңижок, Нурмолдо, Эшмамбет, Барпы, Бекназар, Коргол ж.б. өнөрпоздор ошол чайханада далай жолу өнөрлөрүн көрсөткөн сыяктанат. Муну А.Үсөнбаев бекемдеп, Токтогул Сибирге келгенге чейин эле Анжиандын чайханасына келип жүргөнүн айтат.

Молдо Тойчунун өнөрү кийин дагы жогорулап, 1927-жылы Өзбек ССРинин баатыры жана Өзбек ССРинин элдик ырчысы деген наам берилет. Кийин ал Өзбекстандын радиокомитетинин солисти болуп иштеген. 

Молдо Тойчунун концерти 1913-жылы Жаркентте (Кашкар), андан кийин Иран, Түркия, Италия, Индия, Мисир сыяктуу мамлекеттерде өткөн, Москвада көп жолу концерттерге катышкан.

Бүткүл союздук «Мелодия» фирмасы Ташкендеги заводуна Молдо Тойчу Ташмухамедовдун ысымын берип, алар чыгарган пластинкаларды далай жолу угуп, ырахат алдык. Ал киши 1943-жылы каза болуп, сөөгү Ташкенттин Чилонзор аймагына коюлган.

Сүрөттө: Молдо Тойчу Ташмухамедов

Сүрөттө: Молдо Тойчу Ташмухамедовдун Ташкент шаарынын «Чилонзар-Ата» көрүстөнүндөгү бейит башы эстелиги


Кеңеш бийлиги жана Токтогул


Бир кыйла кызыктуу темалардын бири – Токтогулдун 1917-жылы Петроград шаарында жеңип чыккан Совет бийлигин кабыл алышы. Көпчүлүк булактарда, алар советтик мезгилде жазылган, Токтогул жаңы бийликти абдан кубануу менен тосуп алды деп айтылып, жазылып келет. Чын эле ошондойбу? 

Буга кандайдыр бир негиз болушу мүмкүн, себеби ал мурдагы Ак падышага каршы көтөрүлүшкө катышкан киши, анысы үчүн Сибирь сүргүнүндө адам чыдагыс оор азыптын баарын көрүп келген киши, ал эле эмес экинчи жолу да Наманган түрмөсүндө алты ай жатып чыккан киши. Анын мойнунда ушундай «илинчектер» бар эле, андыктан ал бийликтин жер менен жексен болушун ичтен каалаган болушу мүмкүн. Бирок ошол эле кезде алтымышка барып калган мойсопут адам жаңы бийликке дале, анын бутуна туруп кетишине дале толук ишенбеши мүмкүн. Айтуудан совет учурунда дале ырдаган кезде ал жак-бул жакты карап, мени аңдыгандар жокпу деп, абайлап ырдачу экен. 

Бир катар эскерүүлөрдө (Ж.Ашубаев, Ж.Жылкыбаев, М.Ботбаев, А.И.Власов, Э.Малгараев, И.Д.Мешков ж.б.) Токтогул Сатылганов колхоз курулушуна, тап күрөшүнө, социализмди чыңдоого жигердүү кызмат кылып, үгүт иштерин жүргүзгөн экен. А.И.Власов ошол кезде Кетмен-Төбөдө Кеңеш өкмөтүн чыңдоого катышкандардын бири катары Токтогул ыктыярдуу отряд менен жолугушуп, аларга ырдап берип турчу экен, командири Демченко менен да жакшы болуптур
.

Украинадан Валерий Любивый өз атасы Дмитрий Любивый жөнүндө эскерүү жазат. Анда атасын жана анын эжеси Мариянын Кыргызстандын Токтогул шаарчасында эстелик-мүрзөсүнүн ачылгандыгын, мектепте анын атында отряд, музейде экспонаттар бар экендигин айтып келет. Дмитрий Игнатьевич Любивый кадимки акын Токтогул Сатылганов менен дос болуптур. Эскерүү жазып жаткан Валерийдин апасы Виктория Константиновнанын айтуусу боюнча Токтогул ак көңүл, сезимтал, ар тараптуу киши экен. Анын ырларын тойлордо көп эле жолу угуп жүрүптүр, өзгөчө Керимбайдыкында, Токтогулдун Эшмамбет менен айтышканы эсинде калыптыр.  

В. Любивыйдын дагы бир айтканы атасы басмачыларга каршы күрөшүп, алардын колунан 1931-жылы каза болуптур, ошондо ал үч жарым жашта, атасын эстей албайт экен, ал кишинин сөөгүн айылды аралай алып өтүшүптүр, ошондо сөөк көмүү алдынан Токтогул Митька досу тууралуу мактап ырдаптыр. Акырында В.Любивый өз Мекенине – Чычкандын суусун ичкени келип турарын билдириптер
. Бул сөздөрдү «украиналык кыргыз» 1989-жылы Токтогул Сатылгановдун 125 жылдыгына карата илимий-практикалык конференцияга келгенде да айтыптыр.

Сүрөттө:  Дмитрий Любивыйдын урпактары Токтогул районундагы Т.Сатылгановдун эстелигинин алдында
Токтогул акын 20-жылдарда Кетмен-Төбөгө келген орустар, жалпы эле славяндар менен жакшы мамиледе жүргөндүгү тууралуу башка маалыматтар да бар. Бул биринчиден, ал кишинин тил билгендиги менен байланыштуу болсо, экинчиден, адамгерчилик сапатынын бийиктигин айгинелейт.

Советтик мезгилдеги анын чыгармачылыгы кызык бир көрүнүштү берет: Ленин, партия, жаңы өкмөт, жаңы турмуш тууралуу ырларынан таланттуу Токтогулду көрө албайбыз. Алардын көпчүлүгү кандайдыр бир ырдын фрагменти же бир бөлүгү сыяктанат. Мындай ырларга «Жашагын, Кеңеш өкмөт», «Ырахмат айт, алкыш айт», «Бийик көтөр тууңду», «Ленин ачты жолуңду», «Куткарды Ленин акылман», «Байышбай кармалганда», «Токтогулдун басмачыларга каршы ырдаганы», «Басмачынын огу жок» ж.б. бир катар чыгармалары кирет. Ошол эле кезде балалык, карылык, өмүр-өлүм жөнүндөгү ырларында, «Туулган жерим», «Балалык» аттуу чыгармаларында, бир катар айтыштарында чыныгы Токтогул менен кайрадан кездешебиз. Жогорудагы Токтогулду «таба албай жаткан» ырлардын тагдырлары да кызык. Мисалы, «Жашагын, Кеңеш өкмөт» деген ыр 1938-жылы чыккан китепке жөн гана «Көп жылдан кийин» деген ат менен кирген экен, анан аны аябай саясатташтырып ураан ыр кылып жиберишип, 1940-жылдагы жыйнакка «Жашагын, Кеңеш өкмөт» деген ат менен киргизип салышыптыр. Ал эми «Ырахмат айт, алкыш айт» деген ыр менен таанышалы:

Кедейлер, келди кезегиң,

Муруңку залим кууларды

Жаныңа жакын коңгузба.

Ырахмат айт, алкыш айт,

Кулдуктан сени куткарган,

Адилет эл оруска.

Көзүңдү ачып, кат тааны,

Билимдин кени оруста.

Колуңдан келсе сүйлөй бил

Ушул баштан орусча.

Ырдын болуш-турушу ушул. Төкмөлөрдү жакшы билебиз: биринчиси, мындай кыска, болгону 10 сап ырдайбайт; экинчиси, ырдын ыргагы жана уйкашы комуз менен төгүп ырдаганга окшобой турат; үчүнчүсү, ыр биринчи жолу 1956-жылы гана жарыяланып отурат.

Бирок муну менен акынды Кеңеш өкмөтүн, жаңы заманды ырдаган эмес дешке ооз барбайт, ырдаган, бирок агитациялык мүнөздө гана болуп, анын стихиясынан келип чыкпаган. 1925-жылдагы шайлоодо Талас өрөөнү боюнча уполномочон болгон И.Д.Мешковдун эскерүүсүнө караганда Таластын Көпүрө-Базар, Кең-Кол тарабында дагы дале болсо мурдагы манаптар Карабаш, Кызылбаш өкүмүн жүргүзүп жаткан экен. Ошол жерде Токтогул башка акындарды ээрчитип, элди Совет бийлигин коргоого үндөп жүрүптүр
. Мына ушундай эле иштерге катышкандыгы тууралуу маалыматтарды 1929-жылы Кетмен-Төбөдө партиянын катчысы болгон М.Багичев,  1929-1931-жылдарда И.В.Сталин атындагы Чыгыш эмгекчилеринин коммунисттик университетинде окуп жаткан жазуучу, журналист, драмачы М.Токобаев (1905-1974)  да айтат.

Токтогул кантип каза болгон жана аны акыркы сапарга кандай узаттык?
Токтогул Сатылгановдун кандайча каза болгондугу, качан каза болгондугу, аны кимдер акыркы сапарга узаткандыгы да кийинки муундар үчүн таалим-тарбия ала турган окуялардан. Дагы суроо – акын качан каза болгон? «1933-жылы 17-февралда дүйнөдөн кайтат» (Ж.Таштемиров). «Токтогул 1933-жылы март айында туулган жеринде дүйнөдөн кайтты» (Б.Алагушев)
. Кетмен-Төбөдө  адегенде агартуу тармагында, андан соң партиялык, советтик кызматтарда иштеп жүргөн Эсенгул Малгараев (1900-1991) мындай эскерет: «Током 1933-жылы 20-мартта катуу оорудан кийин каза болду»
. «Умер Токтогул 17 февраля 1933 г. в родном кыштаке, умер от голода. От него не было записано ни строки»
. « Керимбайды кулакка тартты, ал үч жылдай Олуя-Ата, Чүйдө көчүрмөдө жүрөт. Кийин карыганда тынчыраак жашайын деп Нарын дарыясынын жээгиндеги Үч-Коргонго келип жашап калат. Адамдын башы Алланын тобу, кай жакка тебилсе, ошол жактан топурак буюрат демекчи болуштун сөөгүнө Кызыл-Жардан топурак буюрган экен. Керимбайдын сөөгүн жышырууга ошол жерлик кадимки Токтогулду ашыглык оту менен суусаткан Алымкандын атасы Субан катышып, ыгым-чыгымын ошол киши көтөрүптүр деген сөз калган. Болуш 1933-жылы Курман айт күнү кайтыш болгон. Токтогул да ошол жылдын 2-мартында опасы арбын жарыкчылык менен кош айтышкан» (А.Капаров)
.

Кайсынысы туура: 17-февралбы, 2-мартпы, 20-мартпы?..

Канткен менен ырасы – 1933-жыл, үзүмчүлүк мезгили. Бир катар пикирлер Токтогул ачкадан өлгөн, жокчулуктан каза болгон деген мааниге токтолушат. Коргол ырчы 1958-жылы 1-майда Токтогул районунун борборунда Токтогул Сатылгановдун эстелиги ачылып жатканда ырдап, арасында мындай саптарды кыстарып кетет:

Кеселге башың алдырып,

Кеткенсиң, Током, бир кезде
.

«Камкордуксуз, үй-бүлөлүк кайгысына чөмүлгөн (үч уул, бир кызы өлүп кеткен...) Токтогул 1932 – 1933-жылдардагы катуу ачырчылыктын кучагына эл менен кабылып, ашыкча айтып койсом айрымдар кечирип коюшар, ачкачылык муунун алып, 1933-жылы каза тапкан» (Ш.Абдыраманов)
.

Кантип эле дейсиң, ушундай улуу акын болсо...

Тилекке каршы, ошондой болушу мүмкүн. Тарыхтан белгилүү, 1932-1933-жылдарда казактарда эгин болбой, катуу ачарчылык каптап, алар жерин таштап, тоо жакалай кыргыздарга келип өлгөнү өлүп, өлбөй тирүү калганы эптеп жан багып жүргөнү тарыхый факт, азырга чейин айтылат. «Алды менен мал, андан соң адамдар жалпы кырылды. Мисалы, Торгой облусунда 1931-жылы 100 миң баш мал болсо, 1933-жылы бар-жогу 4 миңи гана калган. Коллективдештирүү (уюмдаштыруу) башталганда жалпы Казакстанда 40,5 млн. мал болсо, 1933-жылы 4,5 млн. гана мал калган. 1931-1933-жылдардагы бүткүл Казакстанды кучагына алган ачарчылыктан өлкөнүн 6,2 млн. жашоочусунан 2,1 млн. калкы кырылды»
. 1930-жылдын башынан 1931-жылдын ортосуна чейин 280 миң кожолук, же 1 млн. 130 миң адам мекенин таштап, Кытайга, Иранга, Ооганстанга көчүп кетти
. Мына ушул кошуналардагы абал кыргыз жергесин, анын ичинде Кетмен-Төбөнү да кыйгап өткөн эмес... Токтогулдун өлүмү ошол жылдарга туш келет. Жокчулуктан мал-жандын кырылышы илгертеден «узун сары» деген мезгилге, февраль-мартка, ала шалбыртка туш келет, анда мал арык, уйлар көтөрөм болуп калат, сүр түгөнөт дегендей... Токтогулдун денесинен жан кетиши ушул жылга жана ушул мезгилге туш келип атпайбы...

Дагы бир жагдай – кыргыздын өнөрпоздору, мейли, комузчу болсун, күүчү болсун, ырчы болсун – дүйнө жыйган эмес, алардын оокаты элден болгон, барган жеринен мал берген, ат мингизген, алар аштык айдап эгин кылган эмес, көбүнчө аларды колунда бар байлар баккан, аял алып берген, өргөө көтөрүп берген, мал энчилеген дегендей... Токтогул дале ошондой болгон. Эми 20-30-жылдарда ошол байлардын малдарын ортолукка алып койгон, алар колхоздун малы болуп калган, байлар ырчыларга мал бермек түгүл өз айласын таба албай жаткан, колхоз болсо ортолук малды акындар жүз ырдамактан миң ырдаса да бербейт. Берейин десе малы жок эл анан эмне кылат, ырчылар бекер ырдашат, совет өкмөтү үчүн бекер иштейт. Анан абалы кыйындайт да. 

Ш.Абдырамановдун айтуусуна караганда 1918-20-жылдарда Токтогул жаңы бийликке да көп ишене бербей, этияттанып, башын паанекке тартып жүрүптүр, Чычкан, Уй, Жолборс жылдарында (1919, 1920, 1921-жылдар) Аксы, Чаткал, Арсланбап тарапка баш калкалап кетиптир. Кемпири Сейдимкандын мындай эскерүүсү бар экен: «Биз Аксыда туруп калдык. Турмуш-тиричилигибиз эптеп өтүп жатты. Өтө өзүнүн үйүнүн күн чыгыш жагына бизге эптеп баш калкалар там салып берди». Токо: «Эркек балалуу болбой койдум. Артымда бир эркек туягым калса болот эле» деп арман кылса, Эшмамбет: «Ээ Токо, кыргызда «Мал тилесең, Пача-Атага бар, баш тилесең Бабаш-Атага (демек, Арстанбап) бар» деген кеп бар», - деди.

Биз Бабаш-Атага барып мал союп, курмандык чалып, баш тиледик. Курман ырчы: «Ылайым уулдуу болгула, анын атын Бабаш-Атанын урматына Бабажан койгула! Оомийин» деп бата тарттырган эле.

Мазарданбы, же батаданбы, көп өтпөй боюма ушул Бабажан уулум бүттү...»

Жеңижоктун өмүрүн, чыгармачылыгын өмүр бою изилдеп келген Асанбай Жусупбеков да Жеңижок ырчы дүйнөдөн кайткандан кийин анын айылдаштарынын өтүнүчү боюнча Токтогул Жеңижоктун Кара-Суусуна келип өз алдынча түтүп булатып, мал-ал күтүп жашап тургандыгын ырастайт
.

Бир жолу «узун сарыда», «жоон сүзүлүп, ичке үзүлүп» турган убакта Токтогулдун үйүнө алыстан уяттуу коноктор келип калып, бычакка илинер малы жок, Жанкара дегенди мактап ырдап эптеп союшка бир мал алып келген экен
.

Акын Токомдун кошунасы Бекташ Өмүралиев дегендин 1933-жылы 11 жаш кезинде Токтогулдун өзүнөн эки жаш кичүү кызы Гүлсара менен ойноп атып алардын үйүнө кирип барса Сейдимкан «Тапкан-ташынгандарыңды алып келип, жакшылыгы тийген, тийбеген деле туугандарыңа бөлүп берип атасың, деги бирдеме жыйсаң боло, көзүбүз өтүп кетсе балдар кантип оокат кылат» деп Токтогулга наалып атканын эскерген жери бар
. Ошого караганда бул үй-бүлө ошол кезде чын эле оокат-ашка мукурап калган сыяктанат. Адатта, аялдар үйдө эч нерсе калбай калганда ошентишет эмеспи. Ошондо Токтогул бекеринен:

Эсилиң Токоң көзү өтсө,

Эсине алып ким көрөт

Эңилчек баскан мүрзөсүн?..

............................................

Кайран Токоң көзү өтсө,

Кайрылып келип ким көрөт

Кара чым баскан мүрзөсүн?..

.....................................

Боз булбул Токоң көзү өтсө,

Бурулуп келип ким көрөт

Боз турпак баскан мүрзөсүн?.. - деп мүңкүрөп ырдабаган чыгар...

Ырчы-чоорчулардын бул абалы оо дагы бир топ жылга созулду. Мисалы, Барпы Алыкуловдун тагдырын алалы. Барпы Жалал-Абад темир жол бекетине барып, аскерге кеткендерге арнап ырдап турчу экен, эл апыздын такыясына акча кыстарышчу экен, турмушу оорлоп, эшек менен кымыздык алып келип базарга сатчу экен. Жыйырма аял алса да, аларды көбү акындын жокчулук турмушуна чыдабай кетип кала бериптир. Ачыдан ар жерге көчүп-конуп, Сайда, Беш-Мойнок деген жерлерде күн кечирип жүрүптүр, Өзбекстандагы Кыдырша деген айылга ичкилик тууганы раис Жолдош Балтабаев көчүрүп да кеткен экен. 1946-жылы Жалал-Абадда акын Барпы Алыкул уулуна жолуккан, кийин белгилүү тилчи болгон Г.Бакинова жазып жатат: «Үстүндө түштүктөгү элеттик карапайым эркектер кийген колго тепчилип шырылган эки капшытынын этегинде ачыгы бар жакасыз өзбекче тигилген эскирген кара чапан (түштүкчө «тон»), буту жылаңайлак, көлөш (маасысы жок) кийген, шымы да ошол учурда элеттик карыялар кийчү ак кездемеден колго кенен тигилген ыштан, башында чачы жок, кыргызча төбө чыгарып кара кездемеден шырылып тигилген эски топу (калпак же тебетей эмес)»
. Бул 1946-жылы. Токтогулдун өмүрүнүн соңку мезгили мындан дагы он үч жыл илгери болуп атат.

1937-жылы 3-январда Москвада окуп жаткан Айткулу Убукеевге (бул жазуучу, коомдук ишмер катары белгилүү инсан, кезегинде Абдыкадыр Орозбековдун жардамчысы болуп жанында жүргөн – М.А.) бир топ кишиге, анын ичинде Атай Огомбаев да бар, кат жаздырат. Кат Кыргыз АССРинин Эл комиссарлар Советинин төрагасы Баялы Исакеевге багышталат. Анда Токтогулдун аялы балдары менен тентип калгандыгы, тогуздагы уулу Бабажан:

Төөгө салды тентитип,

Мен тогузда калган жетиммин.

Музга салса тоңбоймун,

Мен булбулдан калган жетиммин.

Жетим болдум бул кезде,

Мен жетилээрмин бир кезде.

Карып болдум бул кезде,

Каныгармын бир кезде, - деп ырдап жүргөндүгү айтылат.

Мына ошондон кийин атайын комиссия түзүлүп, алар Токтогулун үй-бүлөсүнүн абалын аныкташат: аялы Матыке-Сейдимкан Сатылганова жашы 55 куракта, кызы Шакай (Гүлсара) Токтогулова 13 жашта, баласы Бабажан Токтогулов 9 жашта. Бул үй-бүлөдө малдан 2 жашар торпогу гана бар, башка мал-мүлкү жок. Сейдимкан Сатылганованын кан басымы төмөн (бул тамак жебегенден болушу мүмкүн – М.А.), кызынын бат-бат пристубу кармап турат, Бабажан көйнөгү жоктуктан жылаңач этине күрмө кийип жүрөт
. Мына ушундай абал. Токтогул мына ушундай абалда оо дүйнө кете берди. Ал күнү «...кыргыздын улуу акыны көз жумганда республикалык гезиттер куш тилиндей кабар берип койгонго жарабагандыгын азыр айта албай жүрбөйбүзбү» (К.Бобулов)
. Дагы суроо – эмне үчүн?

Токтогул:

Баба-Атага барганмын,

Бала тилеп алганмын.

Баба-Атаң берген баласы,

Бабажан экен карачы, - деп Бабажанды эркелетип калчу экен. Кийин ал жетим калганда Жоомарт Бөкөнбаев Фрунзедеги балдар үйүнө алып келип окутуптур. 

Ошто туулуп, Ошто өскөн, кийин Москвага кеткен таланттуу акын жана котормочу М.Синельников жазып атат: «…Кетмен- Төбөдө  Токтогулдун  юбилейи  белгиленип жаткан. Мен көптөгөн  делегациянын  катарында  элем. Жокчулукта, ачкачылыкта  жүрүп  өмүрү  өткөн  улуу  акындын    мүрзөсүнө  гүл   жайнаган...  дасторкондон  даам сызып олтурдук»
.  Демек ал акын да Токтогулдун кандайча өлгөнүн бир булактардын уккан, же окуган болушу мүмкүн, балким эң жакын досу Жолон Мамытов ошентип айткан болуу керек. 

Акын, жазуучу, сүрөтчү, комузчу, керек болсо домбурачы Казакбай Абдышев мындай деп айтат: «Эмне себептен экенин билбейм, атам Абдыш куугунтук жеп, ошо жыйырманчы кылымдын отузунчу жылдарында апам Субайда экөө Талас жергесинен качып, Кетмен-Төбө жакка ооп барышып, Үч-Терек айлында туруп калышат. Атам арабча, латынча жана орусча ариптерди окуп жана жазган, эсепти да билген сабаттуу адам болгондуктан, айылдык Дыйкандар комитетинин башчысы кылып коюшат. Током (Токтогул Сатылганов) Талас өрөөнүнө келип, эл кыдырып жүргөндө атам а киши менен тааныш болгон экен. Атам атайын барып учурашат. Током оорукчал, анан оокаты тартыш экен, тегирмендин түшкөн каласынан буудай жана эгин бөлдүртүп берет. Үч-төрт жылдан кийин атамдар аерден да кетмек болушуп, Током менен коштошкону аныкына барышат. Төшөк тартып калган Током «Абыке, мен силерге эки дүйнөдө ыраазымын. Эми, келин балам токтолуп жүргөн экен, батамды берейин. Кудай буйруса, бир балалуу болосуңар. Аныңар чоң өнөрлүү болот. Ошо балаңар чертип жүрсүн» деп, өзү чертип жүргөн комузун атамдарга тартуулап, батасын бериптир»
. Ушул пикирге караганда Т.Сатылганов өтө эле оор абалда калган, тегирменден түшкөн калага муктаж болгон, эгерде ошондой кыйын учурду башынан өткөрбөсө жана анда жардам берген Абдыштын жакшылыгын эстебесе, аларга бата берип, чертип жүргөн комузун ыроолобойт эле да... 
Кыскасы, Токтогул кетээрин көзү тирүүсүндө эле классикалык мааниде, дүйнөлүк адабияттын туу чокусуна чыгып ырдап салган экен. Мына окуп көрүңүз:

Кетериңде дүнүйө:
«Суу жүрбөгөн сайдайсың»

«Кайгылуу көңүл кирдейсиң»

 «Суу жетпеген кактайсың»

«Айланып учкан торгойсуң»

«Кол жетпес аска белдейсиң»

«Таманы түшкөн чарыксың»

«Көз жетпес бийик зоодойсуң»

«Кышкы чилде муздайсың»

«Уясын бузган булбулсуң»

«Карматпас бороон желдейсиң»

«Туурдан учкан бүркүтсүң»

«Керүүдөн качкан түлкүсүң»

«Мөмөсү түшкөн шактайсың»

«Көк шумкар алган коёнсуң»

«Куйругун жанчкан жылансың»

«Көксөө болгон чалдайсың»

«Капкагы сынган комузсуң»

«Жыртылган тери чокойсуң»

«Туткасы сынган чайнексиң»

«Мергенден качкан кийиксиң»

«Шамалдан качкан тумансың»

«Томугу түшкөн тайдайсың»

«Жыдыган кара чачтайсың»
«Карышкыр жеген улаксың»

«Соолгон кудук суудайсың»
«Булут баскан түндөйсүң»
«Кайыры жок байдайсың»
«Түбү түшкөн челексиң»

«Желсиз өчкөн чыраксың».
Ошентип, «Улуу ырчы, заман булбулу, доор күзгүсү Токтогул өтө оор учурда ырчы, комузчу катары калыптанып, тагдыры да өз доорундай татаал  болуптур. Бишкекке келсе советтик чиновниктер Токтогулду Токтогулдай кабыл алууга, камкордук кылууга жарабаптыр. Ал тургай ошол кездеги элге билим берүү комиссары болуп иштеген бир аткаминер сахнада отургучка отурбай, чапанын бүктөп, жерге отуруп ыр ырдап баштаган Токтогулга «жөн койгула, жерге эле отуруп ырдасын, итке темирдин кереги не» деп угуза кыйкырыптыр...
Эгер бир чети жээни, бир чети жердеши, бир чети таланты ташкындаган жазгыч акын Жоомарт Бөкөнбаев болбогондо Токтогул адабият тарыхында калат беле же калбайт беле – бул да өзүнчө чоң суроо» (О.Ибраимов)
.
Акырында айта турган алты арман
Токтогул Сатылгановдун басып өткөн жолун жана анын көөдөнүнөн жарып чыккан чыгармаларын изилдеп отуруп, мындай бир жыйынтыктарга келип отурамын. Алар Токтогул акынга гана эмес, бизге – жалпы кыргыз интеллегенциясына арман сыяктуу сезилет. Андай армандар биздин оюбузча мындай:

Биринчи арман: Токтогул Сатылгановдун чыгармалары акындын көзү тирүүсүндө, жок дегенде советтик мезгилде, XX кылымдын 20-жылдарында жазылып калбагандыгы. Токтогул сыяктуу эле Фергана өрөөнүндө, чайханаларда ашула айтып, дутарын чалып жүргөн өзбек элинин өкүлү Молдо Тойчуга (Мулла Туйчи Ташмухамедов) эл тарабынан Хафиз наамы берилип,  1905-жылы Москвадан келишип, анын аткаруусунда элдик 20 ырды жазып алып,  пластинкага түшүрүшүп, 1910-жылдан сатыкка чыгарат жана 1912-жылы Анжиан шаарында пластинка сата турган дүкөн ачылат. Ага 1927-жылы Өзбек ССРинин баатыры жана Өзбек ССРинин элдик ырчысы наамы берилет. Мына ушундай сыйды эмне үчүн кыргыздар Токтогулга көрсөтө алышкан эмес?

Экинчи арман: Кыргыз элдик оозеки чыгармачылыгын эң мыкты жыйнап берген Каюм Мифтаков жергебиздин туш тарабын кыдырып жүрүп, аябагандай көп оозеки мурастарыбызды жыйнап берип, анан неге Кыргызстандын жер киндиги болгон Кетмен-Төбөнү кыйгап өттү экен, же А.В.Затаевич акындын күүлөрүн гана жазып алып, анын ырларын, дастандарын эмне үчүн жазып албады экен? 20-жылдардын аягында жана 30-жылдардын башында Токтогулдун өз оозунан жазып алып кагазга түшүргөн Б.Карпыков менен А.Кулукеевдин, кийин 40-жылдарда Көк-Арт өрөөнүнөн элден жазып алган У.Абдукаимовдун, андан кийин Сузак районунун Көк-Арт, Кара-Алма, Кыз-Көл айылдарынан Абдрасул Токтомушев, Саткын Сасыкбаев кагазга түшүрүп алган акындын чыгармалары эмне үчүн ың-жыңсыз жоголуп кетти? Жоомарт Бөкөнбаев неге 40-жылдарда Токтогулдун ырлары жазылган дептерди өрттөп салды экен?

Акындын чыгармаларын жыйноочулар негизинен Талас, Кетмен-Төбө, Аксы жактардан гана издешкен, А.Чоробаев Нарын тараптан жыйнап жазып берген, Ж.Бешимов Ала-Бука районунан айрым ырларын тапкан, Ж.Таштемиров Ноокен, Базар-Коргон райондорунан бирди-жарымдан чыгармаларын жазып келген. Неге биз 30-70-жылдарда Токтогулдун мурастарын жыйнап, Өзбекстандагы кыргыздардын арасына, Казакстанга, Ош облусунун Алай, Кытайдын Кызыл-Суу районуна бара албадык экен?

Үчүнчү арман: Совет учурунда СССР деген бир мамлекетте турганда Т.Сатылгановдун абак жылдарын тактап, архивдерди аңтарып, анын баскан жолу менен экспедицияларды уюштурууга неге батына албадык? Акыры ушундай эле максатта Орусияга барган биринчи кыргыз элчилеринин жолу менен илимий экспедиция уюштурдук эле го? Саясаттан корктукпу?! Же орустарга кошоматчылык кылдыкпы?..

Төртүнчү арман: Биз 30-70-жылдарда Токтогул Сатылгановду элдик акын, демократ, интерноционалист, атеист кылып көрсөтөбүз деп ал ырдабаган эле ырларды ырдады деп жабыштырып, же айрым ырларын оңдоп-түздөп, саясатташтырып, өмүр баянынын да айрым учурларын өчүрүп, айрым учурларын ашыкча пардаздап, кыскасы, Токтогулду бузуп алдык. Ага караганда ошол жылдарда мурастары жарыяланбай калган Арстанбек, Калыгул, Молдо Кылыч, Молло Ныйаз, Жеңижок, Туяк, Абдыраим Шама, Молдо Багыш сыяктуу акындар кыйла таза калды, аларды дароо тааныйбыз, а Токтогул таанылгыс болуп өзгөрүп кетти...

Бешинчи арман: Саясатташтыруудан улам Токтогул жөнүндө эскерүүлөр да толгон-токой ойдон чыгарылган окуяларга толуп кеткен, аларда ушунчалык карама-каршылыктар, жалган-жакшылыктар кошулуп, азыр кимисине, кайсынысына ишенериңди да билбей каласың, муну маалымат берүүчүлөр да, басмага даярдоочулар да атайын ишке ашырышкан. Ушундай эле Токтогул тууралуу философия, тарых, адабият таануу,  музыка таануу багытындагы эмгектер көп жазылса да, алардын бир катарында акын-композитордун, адам тагдырынын жасалма образы жашап келди. Мына ошондуктан мектептерде, жогорку окуу жайларында Токтогулдун иллюзиялык, саясаттан чыга албаган образын гана үйрөнүп жана үйрөтүп келдик. Буга акын тууралуу драмалык жана кино жаатындагы чыгармалар да салымын кошуп отурган. Биз турмушта, тарыхта болгон Токону эмес, ушундай болсо деген Токтогул Сатылгановду, Кетмен-Төбөдө жашап өткөн реалдуу Токону эмес, Фрунзенин кабинеттеринде жасалган идеалдуу Токтогул Сатылгановду кантип «чыгарып» алганды билбей калыппыз... 

Алтынчы арман: Т.Сатылганов таланттуу дастанчы болгон экен. Карамолдонун мындай деп айтканы бар: «Жарыктык Током Пишпекке келип, күү берип жүргөндө, чогуу жүрүп калдык. Током дастандарды түнкүсүн гана айтуучу. Көпчүлүктүн өтүнүчү боюнча «Кожожашты» айтты. Током «Кожожашты» «Кожомжаш» эки түн таң куланаак болгончо айтты. Током Кожожашты биздеги Үч-Дөбөгө деген тоого чейин алып келди. Жарыктык киши Жумгал менен Кеминден ары өтпөптүр. Биз жердеген тоону өз көзү менен көргөндөй, ташы-суусунан өйдө айтып сүрөттөп ырдаганына таң калдым.

Током дастанды төмөнкү окуяга келгенде токтотту: Күндөрдүн биринде, боз үйдүн керегесинде илинип турган мылтык өзүнөн өзү үн чыгарып, кылдырт дей түшөт. Ошондо Кожомжаш:

· Мылтык кан сагыныптыр, ууга чыкпасам болбой, - дейт.

Аялы Кожомжашка карап:

· Ууга чыксаң балаңды жаныңа кошо ала кеткин, балаң ат дегенде аткын, атпа дегенде атпагын, - деп эскертет»
.

Эки түн таң куланаак болгончо Токтогул дастандын башын гана айтып, Кожомжаш али аңчылыкка кете элек экен. Сурашса дагы эки түндүк бар го дептир.

1926-жылы Таластын Жерге-Тал деген жеринде Токтогул «Кожожашты» айта баштаганда элдер суранат экен, аягында баары эле мергенди Аблетимдин аскасына алып барып өлтүрүп таштайт, сиз өлтүрбөй коё аласызбы дешсе, аябай асканын арасында тушалып калганда «Сасык туман жок болуп, өрттөнүп ичи чок болуп», «адис мерген Кожомжаш, басып кетти кыялап» деп өлтүрбөй койгон экен
.

«Кожомжашты» төрт түн айткан акындын дастанчылыгын өтө жогору баалоого тийишпиз. Айтуудан ал «Олжобай менен Кишимжанды», «Жаныш, Байышты», «Курманбекти», «Шырдакбекти», «Саринжи-Бөкөйдү», «Нарикканды», «Кедейканды» комуздун коштоосунда кыябын келтирип аткарчу экен, тилекке каршы, алардын ичинен «Кедейкан» поэмасын гана жазып калыппыз да, калгандардын баарын акын өзү менен кошо алып кетиптир...
Кеп оролун ушинтип тамам кылсак... Токтогулдун өмүр баянынан сен жазгандан кийин бир жаңы нерсе ачылдыбы, такталбаган нерселер такталдыбы деп сурашыңыз мүмкүн. Ооба, көп нерсе дале такталбаган, дале бүдөмүк бойдон калды. Сиз жакшы билесиз, маданияты өнүккөн башка элдерде ар бир улуу кишинин изи изилденет, ал кишини көргөн кишилерди көргөндөрдөн да көп нерселер суралат. Биз да Токтогулду ошентишибиз керек. Аны көргөн кишилер дагы дале бардыр, көргөн кишилерди көргөндөр бар, комузун аздектеп жүргөндөр бар, анын кирген үйлөрү, чыккан жайлоолору, отурган таштары, урунган буюмдары... эл арасынан табылар. 

Биз Токтогулду тактаган жокпуз, Токтогулду тактоону эми гана баштадык, ага баарыңыздарды кол кабыш кылууга чакырар элек...

